
Nedec 1

Da llic de'eda na'aqtaxanaxac

De'eda la'aqtaxanaxac se'eso qarquedoxonecpi mayi huetalec ana'ana nede, 
damayi nachi huetoiguilo soua vi'iyi 1977-1984. Cai aÿim ñiqo'oneugalo naua 
lma'te se'esoua ÿa'axaiqa, nachi senatta'ape: “¿Ca 'eetec ca chigoqchiguiña da 
lañaxataxac se'eso pa'auec Qompi? ¿Chaq hua'ague co'ollaxa ca chigoqchiguiña 
somayi ne'enaua 'ale'u? Qataq ¿chaq 'eetec ca lataxac co'ollaq nvidelec ne'ena 
lma' na Qompi na doqshipi mayi netalec nagui namayi? Qataq ¿chaq 'eetec 
co'ollaxa ne'ena Qompi da sa ÿashin ne'ena lma' 'alhua? ¿Ta'ainco' da sa 
nashinguet ne'ena doqshipi?”

Qaq aÿim so'ot caillayi de'eda innataxanaxac souaxat da maichi sela'a da 
ÿataqta qaica ca saÿaten cha'ayi qaica da huo'o ca ÿoqta ÿa'axattegue ca llic dam 
chigoqta'ague 'enauac se'eso qadhuo' Qompi mayi sachigoxosoxoguet.

Qataq souaxat caillayi da mashi ime da so'ottac da yaqto' taiguilo naua 
qad'aqtaqa na doqshi la'aqtac mayi qoÿittalec ana Togueshe Nede le'enaxat la 
Biblia. Cha'ayi anamayi co'ollaq qoÿittapiguiñi, nachi mashi qaÿoqteguelo soua 
vi'iyi da 'eetec co'ollaq Ñim Lo'onatac 'Enauacna ÿi'ot na ÿotta'a't shiÿaxauapi mayi 
nataq'en ÿotta'a't naq'en na la'qtacpi. Huaña caillayi, nachi aÿim tachigui yi iuel da 
nataq'en ishit da sheyiñi de'eda na'aqtaguec ne'ena Qompi mayi maichi lma' 
ne'ena 'alhua mayi sonaqtalec nagui.

Qalaxayi cai sevideuga ne'ena ÿa'axaiquipi, nachi huo'o na sa ishit da ÿi'ot 
ca la'aqtaxanaxac souaxat da lvitaxa da 'ico' ÿaqa'a ca shiitapeguec, qalaxayi 
qalota nataq'en na qaica ca la'aqtac nda'a't da ntootapeguec de'eda shiitapeguec 
da yaqto' ishit da sheyiñi de'eda la'aqtaxanaxac namayipi yaqto' nam dalaxaic ishit 
da ÿaÿaten damayi.

Huaña, nachi ñiqo'oneuga so tesoqo'olec Do'xoi qaq somayi hua'auchiguiñi 
da ÿi'ot de'eda la'aqtaxanaxac mayi ishit da setaxaÿaxanaq qome. Ime, qataq 
ñiqo'ona so lÿa tesoqo'olec Nachicyi qaq somayi nataq'en ÿi'ot de'eda 
la'aqtaxanaxac qaÿoqteec naq'en. Ÿa'axatta 'enauac nam ntoueeta'acpi de'eda 
chigoqta'ague ne'ena Qompi co'ollaxa, ña ndotelec ne'ena 'alhua se'eso lapiyilpi 
somayi. Ime, qataq ÿi'ot da la'aqtaxanaxac so tesoqo'olec Shiuen, qataq so 
Nocaayi', qataq so ÿape Po'ro', qataq so ÿape Qapaq, qataq so ÿape Moreno 
Segundo Maqaic, qataq jec so tesoqo'olec Neguetaxaiyi, qataq so Cabito Leiva 
lqaÿa so Do'xoi qataq pa'ateec so tesoqo'olec Petoxoi. Nataq'en so pichoqo'olec 
Pochaxaic, Ramon Díaz, qataq so ÿape Ÿalaxadaic mayi lma' yi Cerrito 
Paraguay. Nataq'en huo'o na laÿipi mayi sa ishit da seyiñi na le'enaxatpi.

Qaq ne'ena la'aqtaxanaxacpi se'eso qarquedoxonecpi ÿataqta 'eeta'a't cai 
ÿa'axattac da 'eetec da chigoqta'ague som chigoxoguet lapiyilpi, qataq da 
ÿi'axattac da 'eetec da maichi deloctega't so pa'auec chigoxoguetpi, qataq da 
'eetec co'ollaq novidelec ne'ena 'alhua ne'ena doqshipi qataq da 'eetec da 
deloctague' namayipi souaxat da illitapeguem ne'ena 'alhua mayi lma' somayipi. 



6

Qaq so ÿoqta ivida'a da ÿa'axattac da 'eetec da chigoqchiguiña da 
lañaxataxac na shiÿaxauapi co'ollaq chita'ague da huo'o ana 'alhua, nachiso so 
Nachicyi. Qaq de'eda la'aqtaxanaxac mashi ime, da shictalec aso hua'auchiguiñi 
ÿide le'enaxat “Da togueshic na'aqtaxanaxac - Antiguos Relatos Tobas”. Qataq aso 
lÿa ÿide mayi huetalec da maichi qadataxac, qataq naua qad'aqtaqa ivida'a naua 
maichi qadame'te, qadhuennataxaco, qadaÿaanataxanaxaco, qadqataxaco, 
qadapaxaguenataxaco, qadpi'iÿaxac, qanatamnaxaco, qataq da maichi 
qad'amqajnataxanaxac.

Qaq de'eda la'aqtaxanaxac so se'eso qadquedoxonecpi, damayi 
ñitootapeguec cha'ayi ishit da ivida'a qome da ÿaÿaten na dalaxaic. Huaña qaq ca 
ishit da ÿaÿaten de'eda chigoqta'ague som sachigoxosoxoguetpi qadta'alpi.

Nataq'en sanot da ñi'achic aso iquedoxoua cha'ayi ÿataqta qalota da 
ltaunaxanaxac da shiita qataq na ÿalaqpi qataq soua ita'al mayi mashi ÿoxoguelo 
qataq 'enauac na iuo' le'ecpi qataq na ñauattonaxauapi. Da lta'adaic ña'achic 
cha'ayi ishit da sevidalec se'eso qadquedoxonecpi mayi aÿim itaunec de'eda 
la'aqtaxanaxac.

Orlando Sánchez

Nedec 2

Da la'aqtaxanaxac so  Do'xoi  (Augusto Soria)
mayi lma' yi la Colonia Miraflores, Chaco (9 de noviembre 1.979)

Orlando Sánchez: Na na'aq ña'axaÿaxanaxa da la'aqtaxanaxac ñi qarquedoxonec 
Augusto Soria, ñimayi nachi lma' na Miraflores, qomi' 
ÿa'axatema da chigoqchiguiña co'ollaq ña nsoqolec qataq cam 
lañoqo' qataq som lauo' le'ecpi.

-- Hua', 'am tesoqo'olec ne'ena na'aq huo'o da lta'adaic innataxanaxac da 
qoneta da yaqto' aÿim 'au'axatem: ¿Ca 'eetec ca 'auachigoqchiguiña, 'adañoqo' 
qataq som 'adhuo' le'ecpi mayi 'auachigoxoguet? ¿Chaq hua'ague co'ollaxa ca lma' 
somayipi? Ñaq qomi' 'aua'axatema yaqto' ishit da saÿajnaqta, cha'ayi 'am 
'auaÿateeta da na shiÿaxauapi 'eeta'am da qoneta ÿipi, namayi mashi saq 
'amaqtac qataq mashi taÿa'a da 'enauac da imeuo. 

De'eda 'ad'aqtaxanaxac damayi sauoqtaique ñi'onaxataqañi da sedaxañi 
yaqto' cam dalaxaic qome - ñaqpiolec - ishit da ÿaÿateeta de'eda na'aqtaguec 
se'eso qadhuo', cha'ayi 'enauac se'eso qadta'alpi somayipi ÿataqta lma' ne'ena 
'alhua. Ÿoqo'oyi qomi' souenaq da qomi' 'au'axattema da llic somayipi.

So Do'xoi qataq so lta'a qataq so lapiyilpi

Hua'a, hua' qaq yi ishit da 'auaÿateeta, aja', aja'. Aja' aÿim co'olloxochi ñaq 
sootaiguilo naua lhua'q aso yi'oqchigui ÿate'e mayi ÿañaxataxaqui, qalaq 
ÿi'enaxatchigui da qaica ca saÿajnapec, qalaxayi co'ollaq mashi 
saÿaanataxaachigui, nachi se'eso aÿim lo'onatac ita'a, aÿim da'aqtaxanem, 'eeta':

“So na'aq co'olloxochi huetoigui da 'am ñiguiñi, somayi sa saÿatem, 
qalaxayi yim 'adañoqo' le'enaxat da Lchigo (Fortín Lavalle). Cha'ayi 
se'eso ÿallippi saxanaxa da ÿaleeguet na doqshi, qalaxayi chochi aÿim 
ÿi'axatem yi ÿañoqo'.”
 
Qaq hua', chaxan 'eesa co'olloxochi mashi ñichillitchiguem, nachi se'eso 

ita'a nataq'en aÿim ÿa'axatem nam maichi lauo' so lañaxataxaqui lta'a. ¿Nal 'eeta 
que'e? - Aja', se'eso ita'a somayi da le'enaxat so lta'a Shillaxachi', qaq se'eso 
ÿapi' somayi ltaua co'ollaxochi qaillitac na 'alhua so Meguesoxochi. Aja', somayi 
nachi ltaua'a se'eso Meguesoxochi. 

-- ¿Qaq nataq'en sa'axat peta'a na le'enaxatpi son loxonec doqshipi mayi l-latacpi?

Orlando Sánchez: Aja', qataq ca le'enaxat so 'adta'a.

Augusto Soria: -- Hua', so ita'a le'enaxat da Teploxochi qaq na doqshi da 

le'enaxat Juan Estrada (Cacique Juancito). Qaq aso icote le'enaxat Angelita 
Estrada, asom lhua so ÿape Shillaxachi'. Asomayi nachi loxona cam ÿalauat na 
co'olloxochiyi le'enaxato' da Yi'igui. Qaq se'eso ÿale Yi'igui, somayi laataxaic, 
ÿataqta qalota na ÿalauat na doqshi. Qaq somayi, nachi piÿalec co'ollaxa so 
Meguesoxochi. Qaq som ÿape Shillaxachi, nachi lcanec se'eso Meguesoxochi. Qaq 
se'eso ÿape nataq'en huo'o co'ollaxa na maichi loxonec doqshi, qalaxayi sa ishit da 
ÿalauat nda'a't da ÿataqta nsoxola't llalec.

Qaq asa'aso qadcote sa ishit da saÿatenaq ca le'enaxat cam 
chigoxoguet lta'a. Nda'a't da le'enaxat mayi qomi' qai'axatema, cha'ayi asomayi 
doqshi lashi qataq ñaq netaguilo naua la'aqtaqa qataq da maichi le'enaxat. Qaq 
asomayi co'ollaq mashi ÿi, nachi qaÿamaxaguet so qadapi' Shillaxachi'. Qaq 
se'eso ÿape co'ollaq mashi ÿi so llalec Teploxochi mayi qadta'a, nachi qataq 
da'aqtaxanem yim lañoqo' mayi le'enaxat da Coral yim nagui le'enaxat da Campo 
del Alemán, Pampa del Indio. Qaq 'iyi yim lañoqo' co'ollaxa se'eso ita'a, cha'ayi 
yi'iyi 'alhua nachi 'eetai' da lma' se'eso sachigoxosoxoguetpi. Som ÿape 'eetego' so 
llalec, 'eeta': 

“Ÿalcolec 'ena na 'adañoqo, som na'aq sa saÿaten, qalaxayi 'oita 
chochi 'auaÿaten, qataq da 'ai'oqleec quetaiguilo naua vi'iyi”.

Qaq 'eda da la'aqtaxanaxac so ita'a co'ollaq aÿim da'aqtaxanem.

Hua', qaq nam llalaqpi se'eso ita'a qataq qomi' laualpi, ÿataqta qomi' qalota, 
qataq nam llalaqpi qataq na laualpi se'eso l-latacpi nataq'en ÿataqta qalota. Qaq 
namayipi nachi 'eetai' da salegaqta'aguet, chochi ivitta'a nagui. Qaq so ÿoqta ÿi 
nam l-latacpi le'enaxat da Saban , somayi doqshi le'ec. Qaq somayi nataq'en 
shinaqpega da qadapi' cha'ayi nachi naloxoua se'eso qadapi' Shillaxachi', qaq 
somayi nataq'en ÿataqta qalota na llalaqpi qataq na laualpi. 

Qataq jec se'eso lÿa mayi sa ñitoonec ca le'enaxat som lta'a so Coori'. 
Somayi nataq'en l-latac so se'eso ÿape. Hua', qataq jec aso 'alo le'enaxat da 
Huotato nataq'en doqshi lashi. Asomayi, nachi lhua so Chicauac. Qalaxayi se'eso 
ÿape ÿanagui da le'enaxat da Huotato. Qaq nam lauo' doqshi, qalaxayi sa ishit da 
qaÿaÿaten ca le'enaxat asomayi, qalaxayi qaÿauo'o de'eda nloshit. Qaq ca naigui 
de'eda le'enaxat, qaica da saÿatenaq, cha'ayi chochi nloshit. 

Hua', qataq jec so lÿa le'enaxat da Ÿaqteuai, somayi ÿataqta qovioxodaic 
'ico' na gringo le'ec, qui'itangui ana lmilo. 

Qataq jec so lÿa le'enaxat da Toxouaic, quicoxoic somayi, maichi loxonec 
so qadapi' Shillaxachi', ÿataqta lalamaxat da l-latac. 

Hua', qataq jec se'eso lÿa l-ltac so qadapi' le'enaxat da Yaxamec, qaq so 
llalec so mayi le'enaxat da Yilochi. Qaq se'eso Yilochi somayi ÿataqta doqshi le'ec 
da lataxac. Qaq somayi nataq'en ÿataqta 'añaxaic, deloctapeguelec' na maichi 
lauo' le'ecpi Qom co'olloxochi qancaatague' na huataxanaq. 

Qataq jec so lÿa mayi lta'a so Juan Bautista, somayi nataq'en ÿataqta 
doqshi le'ec somayi, nachi laÿipi se'eso l-latacpi so qadapi'. Qaq somayipi co'ollaxa 
ÿataqta qalota, qalaxayi huo'o na sa ñitoonec na le'enaxatpi somayipi.

So Meguesoxochi 

Hua', ÿome da cada'ac da sa'axattac se'eso ÿape'. Qaq nagui qataq sa'axat 
asa'aso huaaca cha'ayi asomayi ÿataqta qalota, ¡lcoff! Qataq se'eso 

Meguesoxochi, da 'eetec co'ollaq somayi mashi noxonec qataq da 'eetec co'ollaq 
qanayicot. 

Se'eso Megueguesoxochi, somayi co'olloxochiyi ÿataqta ncaatague' na 
huataxanaq.Qanqoshaxaata somayipi co'ollaxa chigoqta'ague da la'añaxa, chochi 
ivittaxaama co'ollaxa aso tala. Ÿoqo'oyi yim tachiguiña co'ollaxa da taitague da 
le'ego, nachi qoÿanagui da le'enaxat Huaaca Lligueta cha'ayi nachiyi yim tatta 
da taitague da le'ego se'eso Qompi. Qaq nagui yimayi le'enaxat da Puerto 503, 
qaq nachi 'eetai' da napagaqa'. Qaq nachi chigoqchiguiña da taigue co'ollaxa da 
Dachipiaapigui (Ingeniero Juárez, Formosa). 

Nota: Este nombre quiere decir “campo de explosión” en la zona donde hoy se 
explota petroleo en el oeste de la provincia de Formosa.

Huaña, qataq netaña yimayi lauodeua na piilaxapi (Ñaa'chi Lamo Le'ec) 
mayi netaña yi Tala Lamo chochi ivitta'a co'ollaq mashi cada'ac da ntogueñi. 
Nachi se'eso Meguesoxochi qataq ñi'iguelaxatta se'eso lauo' na: Nashivic, 'Ele' 
Lpata'c, Ÿolo Lqaic. Nachi qataq hueta'a ne'ena 'alhua mayi maichi lma' qataq 
qaiqui'axaatac asa'aso huaacapi. Qaq asa'aso huaacapi, nachaso aso 
quetapegueua'a da deuotaxanec co'ollaxa na doqshi qataq na huataxanaqpi. 
Cha'ayi asomayi nataq'en maichi lhuotaxanaqte co'ollaxa se'eso Qompi co'ollaq ña 
ncaatague' na doqshi naxa da huo'o yi huaña da qanalajñi da qaÿalauat, nachi 
qaiuotaxanec nam lalamaxatpi, ivida'a na na'atetpi qataq na llalec.

Qaq se'eso Meguesoxochi, qataq se'eso laÿipi chigoqchiguiña co'ollaxa yi 
Locaic No'onaxa (Campo Largo), nagui le'enaxat Saénz Peña. Cha'ayi yimayi 
nachiyi yim ÿoqta lma' somayipi. Qalaxayi co'ollaq nvi' da nloquiaxanatagueec 
se'eso Qompi, nachi somayipi ñi'iguengue ne'ena shi'u. Qaq se'eso noÿic ÿataqta 
qalottom qataq ivi' cuatro, shinco soua lashil: Cañiiyi, Neguetaxaiyi, 
Ta'allooqui, Huaneraxai, Pitaiqui; ÿataqta saq llalcolec se'eso noÿic lta'a.

Qaq mashi qaÿoqteguelo soua vi'iyi co'ollaxa da netalec ne'ena 'alhua, 'Ele' 
Lpata'c, nachi huo' so na'aq da qaltaq qai'axaÿaxaiguet na huataxanaq da qataq 
nagueua'a ne'ena Qompi mayi netalec ne'ena 'alhua da qailoquiaxan. Qaq naua 
huañalo da ÿoqta qailogui' ne'ena huataxanaq: Piÿo' Lauac, Lchigo, Tooro 
Nÿomaxaqui, Da'ailoshi Lai', Qalaq Ltai, Micai Ltai, Chaiqui Lamo, Nallin 
Lai', 'Olgoqole, Lca'achi Lhue, Chiguiyiiquic Nnoinaxaqui, Laataqa', 
Qochiiñi Lai', Coqta Late'e, Naucole, Huataxanaq Nalliuo, Viÿooyi Lai', 
Ponaguis, Pioq La'atsat, Locaic No'onaxa, Ÿa'axaina' Padenaxana'ta, 
Salaxasatangui, Qovi' 'Etaxat.

Qaq ne'ena 'alhua nachi huaña nataq'en da qalota aso qaiuotaxanec huaaca 
mayi lalo se'eso Qompi, cha'ayi nachaso aso qancottapigui. Qaq so ita'a Teploxochi 
ÿataqta ÿauaachigui de'eda lloqo'oyi ÿa'axattac naxa co'ollaq chigoqta'ague dam 
Dachipiaapigui se'eso lauo' da ñi'iguelaxa ne'ena 'alhua. Nachi nataq'en 
qanachitac da qañi'iguelaxat aso lashiide cam ÿale 'añaxaic le'enaxat da Pitaiqui. 
Qaq asa'aso lashiide nachaso naxa aso qai'onataxana da qaÿatenachit na 
huataxanaq da qailogui', nachi qaÿashiigui naxa da datauec na Qompi da chochi 
qaÿatenachit ne'ena huataxanaq da yaqto' qaÿauega cam ÿataqta huaña da 
lqalaqaic da huo'o ca qaÿi'iguenegue. Nachi huaña naxa nachi qaiuata'aguet na 
huataxanaxac da yaqto' qailogui', nachi qaidolec na pon, taquiaxai, lloqo'oyi ishit 
da qalota na qaÿalauat qataq qanleua'ai. Qataq huo'o naxa da huo'o na chochi 
qoÿaxan, nachi qoÿiitega da icoyiguen cam lta'a.

So Meguesoxochi qataq so la'añaxauapi noxonec

Qaq se'eso Meguesoxochi qataq som laÿipi nashilpi qataq som lauo'o co'ollaq 
mashi ÿaÿaten da mashi ÿataqta natachigui ne'ena huataxanaq da qantoxonalec 
somayi cha'ayi nachisota da qaiqalaatac da qanlaxajñi. Qataq huaqteguet da 
mashi nviyi' 'enauac nam Qompi mayi qaipa'axanguet da nhuaata'ape naua llico 
ne'ena huataxanaq, nachi nataq'en ÿa'axattac da ivi' naua tres naua hueta'alo 
qataq naua llico na huataxanaqpi. Naÿa'a ne'ena Qom da ÿataqta qaÿalauat. Qaq 
'eesa da se'eso huataxanaqpi co'ollaq nviyi', nachi huo'o na chigoqta'ague da 
tagueñi, la'añaxa, qataq da avit huataxanaq lapole. Huaña se'eso Qom qataq 
taitague da le'ego na tala tachiguiña yim lligueta naxa mayi le'enaxat da Huaaca 
Lligueta nagui le'enaxat da Puerto 503. Nachi qataq neta'atague de'eda le'ego 
qataq taÿa da naña yi Salaxasatangui, nachi netaña, chochi ivitta'a co'ollaq nviyi' 
nam lamaxashicpi na huataxanaq:  Moqoitpi, Shimpi, 'El-lapi Qompi, nachi 
somayipi co'ollaxa da'aqtaxaatapeguem so Meguesoxochi da yaqto' nañan, nachi 
qaica ca dá na lauo' qataq na llalaqpi. Qaq lloqo'oyi se'eso Qompi co'ollaxa 
detaqtega't, qailotaique ca lataxac de'eda nviyi' l-loquiaxanataxanaxac na 
huataxanaqpi. Nachi so Meguesoxochi 'eetega co'ollaxa nam ltauapi da no'on da 
chochi noman, sa ishit da nalaate' na huataxanaq cha'ayi qalota qome na ileu 
qataq 'enaco' da la'aqtac:

“Qomi' da ñalaataxai' namayi, qalaq ishit da ñalaqa'aguet da 
seloquiaxai', sa ishit da qomi' noxonqa, qalaxayi na qoyalec qataq na 
qan'alpi mayi noxonec qataq qalota na qaÿalauat, cha'ayi damayi mashi 
sogote da sauanaqchigui da qaica ca qaichoxonnai'. Qaq ÿoqo'oyi ca sa 
nañoxot da nañanaxac qaq no'on da icopiteec da naneltaxan, llaxatemallaxa 
da ñaq huo'o yi qardaqa'. Aÿim huo'oi naua ÿalqa da nataq'en no'oidañi 
qai'iltaxañi' qome. Aÿim qalaxayi sochi ñisoxodeuo qome naua iua'q, 
ÿataqto' ca aÿim qoÿiita'ac. Qaq qom ñaq aÿim huo'o qataq da ishit da 
ñi'iguelaq, nachi ña'auaxan qome ca qoto'olec, qaq nachica qome ca 
ÿa'axat ca ividaxac. Qaq mañaxasaco' da sa ishit da nviyi' camayi, qachi 
huo'o ca souaigui”. 

Qaq 'eda co'ollaxa da pa'ateec la'aqtac so Meguesoxochi.

Nota: De'eda 'eetec da ndoteec da qañi'iguelaxat asa'aso lashiide so Pitaiqui 
cha'ayi somayi nachi ileua'ata co'ollaxa yim 'alhua Dachipiaapigui. Qataq 
huo'oi soua lÿa't mayi lquedoxo'u qataq la'añaxa'u.

Chan 'eeso' co'olloxochi nviyi' se'eso huataxanaq, nachi ÿataqta 
qanatachigui se'eso Qom da qai'oda'a't. Ime, nachi qan'odeeta yim tala Ltoguec 
yi Lchigo, nachi netaña qanqoÿin, cha'ayi nachiyi yi netaña se'eso huataxanaqpi. 
Qaq na laÿipi huataxanaqpi nachi netaña yi Qochiiñi Lai'. Qaq co'ollaq mashi 
qaÿaconeu'a se'eso Meguesoxochi, nachi qaicoñidai'salo naua lhua'q qataq som 
lÿateuo la'añaxauapi qataq so lauo'. Ime, nachi qai'odelec se'eso Qom lta'a, quetot 
qanqoÿin na loigue so tala. Qaq huaño yi Qochiiñi Lai' mayi netaña som 
damaxasoxootac huataxanaq lta'a, nachi nataq'en huaña da qaÿalauat so qalota 
Qompi qataq so ltauapi so Meguesoxochi. Ime, qataq qanayicot se'eso noÿic 
ividaxaamo' aso auaxai, nachi qaÿasaxangui aso barco, nachi qaÿauec can 
dataigue qanqoÿin. 

So lta'alpi so Do'xoi ÿi'iguenegue da Qa'alaq Ltai

Qaq som qadalamaxat qadta'alpi mayi naneltaxan co'ollaxa ñaq netaña 
caillayi añi delec yi ltogaxasom so tala yim nalotta añi lchigo, qalaxayi cai mashi 
qanayicot so Meguesoxochi, nachi se'eso qadhuo' chigoqchiguiña yimayi quetot so 
loigue so tala taÿa yi saqaÿapeque yi Arenales, nachi naña yi Qa'alaq Ltai qataq 
huo'o na naña yi Lachiugue. Huaña qataq netaña yimayi se'eso qadta'alpi, nachi 
qannaictague' so Matoli, Huachooyi. Qaq soomayi, nachi laso'shi so 
Meguesoxochi mayi nataq'en no'oidañi. Qaq mashi huo'oi soua vi'iyi da 
qanayiitaña yimayi, nachi se'eso Qom taigue da Santo Domingo, Tartagal, 
Salta, Tucuman cha'ayi ne'ena doqshi mayi lma'te ne'enaua 'ale'u sa ishit da 
huo'o ca 'ena'ac na Qompi, nda'a't da ÿauatton qataq ÿauo'o na lo'onatac. Huaña 
caillayi qataq nquictauec, qalaxayi nachi 'eetai' da lanataqa' naxa ne'ena 
Lachiugue.

Mashi qaÿalauat so Chonaxat 

Hua', mashi qaÿoqtegue de'eda sa'axattac qataq chapega yi lÿa Qadta'a 
le'enaxat da Chonaxat da qaÿalauat, cañi' som la'añaxauapi qataq som lauo', 
huaña yi 'alhua le'enaxat da Lca'achi Lhue (Pampa Vargas). Yimayi nachi 
chigoqchiguiña naxa yi Locaic No'onaxa (Sáenz Peña) cha'ayi yimayi nachiyi yi 
lco'oqo' se'eso hua'au qadta'alpi. Qaq nagui sa ishit da ñitoonec ca le'enaxat so 
la'añauaxaua mayi huaqtapeeguet naxa somayi, nda'a't so llalec mayi le'enaxat da 
Teguenaic. Qaq co'ollaq mashi nvita na huataxanaq yimayi, nachi somayi mashi 
netaña yi Pozo Indio, qalaxayi nachi qaicaatalec qaiqoshaxaata co'ollaxa. Qaq 
co'ollaq yimayi mashi nvita na Lca'achi Lhue, nachi qanvi' so lauo' qataq so 
la'añaxauapi, nachi ÿoqta qailogui' co'ollaxa so huataxanaq. Huaña, nachi 
qaÿalauat somayi qataq so ltauapi. Qaq huo'o so lca'alaxaicpi, qalaxayi saq 
'amaqtaq. Nachi somayipi co'ollaxa lli'iguenaqa' yi Huacara. Qaq co'ollaq ÿoxogue 
se'eso alaataxac, nachi naneltaxan somayi, ÿoqo'oyi huo'o na lca'alaxaic. Qaq 
nachiso so ÿa'axattac naxa da 'eetec da nalaataguec se'eso qadta'a lÿa Chonaxat 
qataq som lta'alpi mayi huaña yimayi.

Nota: Lca'achi Lhue: “Diente de metal oro” es la traducción del nombre del 
lugar, pues en tiempos anteriores hubo una batalla entre los primeros 
conquistadores con los indigenas de la region que lucharon contra ellos. Y 
murieron todos y se quedaron los dos solos, el jefe blanco y el guerrero indio 
con el arco en la mano y el soldado con la bayoneta. Se castigaron duramente 
tanto que en la pelea paso en mano del indio la bayoneta. Así le dio un golpe 
durísimo justo en la boca del soldado y salio chispa del metal. Luego fue 
vencido, por eso quedo como nombre del lugar, Lca'achi Lhue (dentadura 
postiza con metal oro). 

En ese lugar fue masacrada toda la gente del Jefe Chonaxat, el hijo 
mayor de Huaneraxai (Cacique Inglés, Rico). Los cautivos indígenas fueron a 
un rumbo desconocido. El lugar también se conoce como Cacique Chaicolec.

Qaq yi'iyi 'alhua, nachi hualec co'ollaxa aso Huonec. Asomayi 'eeta'am ana 
quetaq da lataxac qataq nachi lcata'am. Qaq asomayi mashi qaca, imeuo.

Qataq qaÿatalec so Matoli

Hua', huaña caillayi nachi se'eso qadta'alpi qataq datatacot so Matoli 
cha'ayi somayi sa ishit co'ollaxa da ca'ai naq'en ne'ena 'alhua so lauo'. Qataq 
nachi nauaatalec, ÿoqo'oyi huo'o yi na'aq qataq iqueuoxoneec so la'añaxauapi da 
yaqto' qaimete'n naua llico ne'ena doqshi, nachi 'eeta'ac somayi de'eda. Qaq naxa 
da ivita yi laloqo' de'eda nqueuoxoc, nachi qai'auaxaañi da qaichaqchit na caipi 
mayi alaataxala'. Qaq se'eso Matoli somayi sa ishit da ÿa'axaÿaxac cha'ayi 
sevidalec. Qaq somayi, nachi ÿaataña ne'ena lauo'. Ne'ena 'alhua Lachiugue mayi 
nagui huetaxaama ne'ena nalotaxaama na souaqta'a, nagui Colonia Miraflores. 
Qaq nachi huaña asa'aso lachiugue late'edai, asomayi, nachi huangui na nÿaq. 
Qaq ÿoqo'oyi ÿataqta lanataqa' co'olloxochiyi se'eso qadta'alpi. Qataq huo'o naxa 
yi vi'i da qanqo'ona yi Qa'alaq Ltai cha'ayi yimayi nataq'en huaña na nÿaq qataq 
qalota na ÿotta'a't shiguiÿacpi. Qaq ne'ena doqshi saxanaxa da huo'o da qailogui 
na lashic, ndoteec na Qompi, Lcaxaic, Moqoit, mayi netalec ne'ena 'alhua, cha'ayi 
ñaq tojlec, qaica na doqshipi mayi qadhuodeuapi nagui.

Qanauane' so nta'a

Qaq mashi qaÿoqtegue de'eda sa'axattac nanoxonaguec so Meguesoxochi 
qataq so lauo'. Nachi so Matoli qataq 'enauac so qadta'alpi qataq netaña caillayi 
yi Qa'alaq Ltai, qalaxayi mashi qataq qalota na qaÿalecta'aguet na Lcaxaic, 
Cooÿapi, Moqoit, Shimpi, 'El-la, Shadoua. Namayipi nataq'en 'eltaxaicpi, 
ÿoqo'oyi huo'o yim 'alhua qaÿamata'ac da 'El-la Lhuaxanal. Huo'o, cha'ayi nachi 
netaña co'olloxochiyi se'eso qadhuo'.
 

Qaq nachi huaña yimayi caillayi, nachi qataq novidaxaasom so huataxanaq, 
nachi naña yim nagui qaÿamata'ac da le'enaxat Fortín Ceballos (Qa'alaq Ltai). 
Huaña yimayi, nachi so Matoli qataq iÿaxangue 'enauac na lashilpi na Qompi, 
nachi 'enauac da 'eetega. 'eeta': 

“Qami' ÿalqolqa, na ÿale qataq novidoxoua' qalaxayi qai'axañiÿapeco' 
da ñaÿinaxai' qom noviyi' namayipi, shapeegueto da sa ishit da qomi' 
hua'auleguete da qomi' ÿaÿi'n.”

Huaña, nachi qanaloqchiiñi som ÿallippi mayi qaÿamaxalec da naua'n naua 
llico na huataxanaq.  Qaq somayipi paso'o' da ÿanata se'eso huataxanaq, nachi 
qaimeteeta'ape naua lqauaxaco da iualtac na llicpi na Qom da huo'o yi hueta'a 
chochi qanaloqteetac da huo'o na ÿo'ottac. Qaq co'ollaq mashi qaÿaÿaten da sa 
ishit da nmittaique na Qom da iloquiaxan. Nachi qai'axaqtaxanem so Matoli. 
Nachi qataq iÿaxana yi ita'a Teploxochi qataq so l-latac somayi le'enaxat da 
Yaxamec, qataq so Juan Bautista mayi l-latacpi co'ollaxa so qadapi' 
Shillaxachi' qataq so ladonaxanec som ita'a le'enaxat Ñooqyi' nam la'añaxauapi 
so Matoli. 

Qaq se'eso Ñooqyi', nachi lta'a se'eso Qami'daic mayi netaña nagui ne'ena 
Miraflores. Nachi so Matoli inatta'ape soomayi da chaq hua'ague ca 
qaÿataxaateuga se'eso huataxanaq da qaitaxaÿapegue'. Nachi anaco' som 
le'enaxat Chi'chaxauaic. Somayi qoÿiitega yi hua'axaÿa na doqshi qaq somayi 
ÿasat da ntaxaÿaxanaxanec. Qaq nachiso somayi da qaipataxalec da 
detaxaÿapegue' se'eso huataxanaq da ivita da nvita na Qompi. Qaq se'eso 
huataxanaq sa ishit da qalota qataq nnaictagueto soua nta'al mayi sa ishit da 
ÿaatrañi naua huataxanaq alogo.

Huaña, nachi se'eso qadta'alpi naÿamaxat cha'ayi nataq'en mashi nvideuo 
som nauanaxanaxanecpi, nachi qaiuata'aguet da maichi nvideuo se'eso 
huataxanaqpi. Qaq co'ollaq mashi nvideuo se'eso huataxanaq, nachi qaÿauaxaÿa'a 
da ña nvidau'a yi qayiitaña. Qaq nam huo'o ana lo'ogoxonaqte, nachi 
qanaloqchiichiguiñi, ÿataqta qan'atachigui somayipi. Qaq co'ollaq mashi nviduo 
nachi qanashiltague' so Matoli.

Ime, nachi qaiÿaxana som shiitega le'enaxat da Chi'chaxauaic, nachi anac, 
nachi ÿi'auaxaañi da ÿacona aso cotaquepi ÿavicta, nachi 'enapego' se'eso 
huataxanaq, 'eeta': 

“Ana'ana chictac na Qom, anamayi qaÿasaxauaq, dato, nachi 
qainoxoneec na lqaic. Ime, qataq qanauolchiiñigui añi laÿi' na lchita na nÿaq, 
nachi qanallictac, nachi 'eeta' 'enaua naua qanqo't, qomi' Qom. Qomi' sa 
ishit da qomi' cachaxaiqa.”

Huaña nachi so nta'a 'enapega so nallippi da nauaxaÿaxaañi ana 
lo'ogoxonaqtepi. Qaq de'eda sa'axattac, 'am ÿalec, sa ishit da huo'otaq sochi 
ÿa'axaÿaxac, ÿataqta sauaachigui. 

Qaq se'eso vi'i ñaq huo'oi caillayi yiua lÿa't qadta'al: 'Icaic, Qadeno'oi, 
Ñaxanqai som ÿataqta ÿa'axaiqa mayi ÿataqta ÿauaachiguilo co'ollaxa so 
hua'auteec ncanaguec so Qom cha'ayi ÿalectraigui 'enauac so alaataxac. 

Ime, de'eda ntaxaÿaxac, nachi so nta'a ÿataqta nashile' so Matoli, cha'ayi 
nataq'en mashi qoÿanaguilo soua alogo, huo'oi naua lapiiguishil, naua lallaco. 
Qataq qanqatshigue'm soua lÿa't anogo, nachi qoÿanema so ita'a Teploxochi 
(Juan Estrada). Qaq soua lÿa't, qalaq qoÿanema so Ñooqyi', som ladonaxanec 
so ita'a. Ime, nachi detaqa se'eso nta'a 'eeta': 

“Hua'a, 'am cashiique Matoli, de'eda 'ai'alec huaxaiguet qome da llalec 
da Juan Estrada. Daamayi sauega'q, qaq qauloitagui qome ne'ena 'oonolec 
vi'i qataq ca lÿa vi'i, nachi naamayi ñi'iguelaxata'q yaqto' naamayi ishit da 
qaupi'iitegalo qome da do'onataxa'n yaqto' ishit qome da huo'o ca nallic: 
'ayiiña, piÿo, loocro.”

 
Qataq qaÿachaxanapecot so Matoli aca escuela qataq qoÿiitega da 

ipacchigui da lta'a na Qom somayi. Qataq qaÿauo'o ca lma' 'alhua qataq ca 
npueblo, cha'ayi qoÿiitega da ne'ena 'alhua maichi lalamaxat lma'. Qataq 
qoÿinapega qoÿiita': 

“'Am, Matoli, nagui 'am ñacone', nagui imeuo da seloquiaqtega't, sa 
imeuo' da, qalqa'a 'am ñacone' na na'aq.”

Ime, nachi ñishiguem se'eso huataxanaq da ÿi'iguelaq, taÿa yi Lchigo 
(Fortín Lavalle) dam dalaxaic le'enaxat yimayi, nachi naña caillayi yimayi.

Qaq ÿataqta nashila't caillayi soua ÿale't, sauanaqchiguilo. 'Am ÿalcolec, 
de'eda sa'axattac ÿataqta sauaachigui. Qaq qomi' chochi shinaqtac: ¿Negue't cam 
loocro? Qalaxam lhuoonaxaateec taxa maxanaye huo'o cam hua'aqa da shinaqta 
qaica. Qaica ca sauattonaq na nalliguesat cha'ayi saxanaxa da ñiÿomaxagui ana 
maate, sa'axattaco' da ne'ena 'alhua ñaq tojlec, qaica ca doqshi.

Hua'a, nachi 'enapec yim qadapi' Matoli: 
”Hua', ÿomo' da qami' ÿalqa, ÿolta selagaxauec qome. Qaq maichiyo' 

qome ca ÿalcoleec cha'ayi huo'oi naua qoyico cha'ayi huo'oi naua qanqo't 

qaq maichiyi ca taigue da: Shinamaiqui, 'Ele' Lpata'c, Nashivic, 
Leguemaxai Laue, Mójo, Yiloxoi Lapel, Qa'alaq Ltai, yim huaña da 
qanashile' se'eso nta'a. Qaq nam doqshi caillayi mayi ÿanagui da le'enaxat 
Fortín Ceballos. Qaq yimayi mpa'aitague na le'ego so tala.”

Mashi nlagaxaañi na Qompi

Qalaxayi cai ÿoqta nlagaxajñi se'eso Qompi qalaq huaine'ena, negue'to'na, 
Micai Ltai, nam huaña caillayi da ÿoqta nlagaxajñi se'eso qadta'alpi. Qalaxayi 
mashi ÿataqta qalotoigui. Nachi taÿalo naua maichi lli'acoqo'te na lauo'. Cha'ayi 
mashi 'eetega namayipi caillayi so Matoli, 'eeta':

“Qomele qaq noviyi' qadeguetaxa, no'onataxanaxac. Qanvidaxachi' 
qome que'eca no'onataxanaxac.  Huo'o aca naigona, 'araaro, qataq ca nallic. 
Qalaxayi neguettaxa ca ÿa'axattac ca l'año qaica. Qalaxayi nachi huaigui 
se'eso vi'i, nachi mashi ÿi'iguelaxauo so huataxanaq lta'a. Qaq 'eeso'yi huo'o 
na no'onañi, qalaxayi mashi saq 'amaqtaq huo'o na netañalo naua doosolqa, 
nyeesolqa naua nale't. Cha'ayi nachi 'enapec caillayi se'eso nta'a mayi 
qaitaqtague', 'eeta': «Qom ime da novidelec ne'ena ca nallic, nachi ÿi'iguelaq 
qome na huataxanaq».”

Qaq cai mashi ime, da 'enauac nlagaxajñi se'eso qadta'alpi taÿalo naua 
maichi ñi'ipiaqa'te. Nachi yim ita'a qataq soua l-lataqa mayi nataq'en qadapiyil, 
soomayi ÿaue'c na maichi lauo't, cha'ayi ÿataqta qalota. Nachi qomi' 
qaÿauegaxaamalo yi Yiloxoi Lapel, llalcolec ctaxa som ñinaigaqtague' qadhuo' 
cha'ayi mashi qataq ñaxateec na Qom se'eso vi'i. Qalaxayi se'eso vi'i mayi 
huetoigui de'eda sa'axattac, sa saÿatenaq cha'ayi qaica ca ÿaÿaten ana papel 
qataq saxanaxa da saÿatena'q naua doqshi la'aqtaqa.

Da nalaataguec so Matoli

Qaq cai mashi qaÿoqtegue da sonaqtaña yimayi, nachi sochi sa'aalaqtec da 
qaiÿaxangue som qadta'alpi, iÿaxangue som Matoli, nachi da'aqtaxaatapeguem, 
'eeta': 

“Qami' ÿaqaÿañicpi, ÿalaqpi, huo'o da souaqaigui lta'adaic l'axa, 
lloqo'yi qami' seÿaxanguelo cha'ayi na'aqtaxaneu'a aÿim so qochalec 
Coÿoolec, 'Erasoic ñim llalec so qadÿa 'Alaxachi'. Ÿa'axattac da qaÿalauat 
ca sargento. Qaq somayi qataq so lÿa qalaxayi qoÿi't, qaq nda'a't cam 
huataxanaq le'ec mayi qaÿalauat. Qataq qaiuotaxanec na no'ogoxonaxatpi, 
qaÿachagui aca notaxaqui qataq qaÿauegaxaalec caua molal. Qaq nachida 
da huo'omshe qami' seÿaxanguelo da aÿim qautauañii.  ¿Chaq hua'ague ca 
shinaqtec ca sataxanaqteuga de'eda aloic?”

Qaq cam dalaataxa'n, qoÿiitega yi nachicaua caua maichi nqaÿa't: 
Corbácho, Pi'isoñi qataq so lÿa lqaÿa't. Qaq som da'aqtaxaatac co'ollaxa 
'Erasoic 'enapeco' yi co'olloxochi novildeuo soomayi, nachi qoÿiitegalo soomayi, 
qoÿiita': 

“Sa ishit qome da qaulliÿa'pe daua huataxanaq lashe'. Ten, qom 
nataq'en qomi' salauata'q, cha'ayi qomi' ñanaguenaq da salauata'q 
daamayi."

Qaq se'eso huataxanaq le'ec mayi qaÿalaua't le'enaxat Montenegro. Qaq 
de'eda le'enaxat saÿatenaq cai mashi ime, se'eso aloic. Qaq se'esoua dalaataxa'n 
chigoqda'ague da 'Ele' lpata'c (Espinillo). 'Enaua naua le'enqa'te soua shiÿaxa'u 
mayi dasouaqtaxa'n ÿasouaxat se'eso qadapi' Matoli da huo'omshe qaÿalauat.

Qaq se'eso Matoli ñaq hueta'a co'ollaxa yi Qa'alaq Ltai. 'Enauac so maichi 
lauo' ñaq saxanaxa da huo'o ca ÿaueegue, nda'a't soua sa'axatta'pe qadta'al mayi 
sogote co'ollaxa da qomi' nqochinaxatalo yim Yiloxoi Lapel. Qalaxayi huo'o na 
laÿipi nashilpi, nataq'en ñaq saxanaxa da huo'o ca ÿaueegue na maichi lauo' 
le'ecpi. Qaq se'eso qaÿalauat caabo l'ec, nachi netaña yi Tooro La'aite (Santa 
Ana).

Qaq mashi loiguilo soua na'axa'te, nachi mashi dashichiguiñi aso nala', nachi 
sa'axasoxoguet ana naloxo so caaÿopi, noviyi' yi qadapi' Matoli, naÿa yi ita'a, qaq 
'enapega,'eeta': 

“Ÿalec, 'eeto' dom cha'ayi yiua naigonal mashi huejda'a yi ima', 
huetaguilo 'enauac na no'ogoxonaxatpi.”

Huo'o so ntaxaÿaxac

Nachi nachaatreuo soua lÿa't qadta'al: Yiinoxot, 'Alaxachi', Taigoyi', qaq 
'ena'pe:

“Ÿaÿamaqchiguiño' 'am qadÿa da setaq 'oito' qataq qomi' qaicaata'pe 
qataq chochi qomi' nainaqa qataq huo'o ca qadloquiaxac, aja', qa'en 
'auaconguet de'eda ipactego' da seloquiaq.”

Huaña, nachi qaiuaxana't naua nhua'q, qoÿiita': 
“Tique' lma', tique' lma'.”

Nachi, 'enapeco' so Matoli:
“'Am ÿaqaÿa Taigoyi', 'Alaxachi', Yiinoxot, de'eda qad'aqtaquii, 

damayi sa ishit da so'ot. Aÿim yi'iyi qandoi', ipacchigui da so'ot.  Saconguet 
ÿataqta ca 'eetec, cha'ayi saconguet qaq chochi shiite'jo', ñisoxodeuo naua 
iua'q, qaq da qoñiÿapec qa'aitai', qaq de'eda qad'aqtaquii qanqachii, nale'en 
tachiguiña da qanloquiaxac. Saconguet da aÿim qai'otec sepaca'a, cha'ayi 
ñaq huo'oi naua nta'al, ñaq huejda'a ne'ena sonaqtalec 'alhua.”

Ime, qaq yi qadapi' ÿi'iguelaxa yim netaña. Qaq na laÿipi Qom huo'o na 
chochi 'eetac: 

“Cóu, shinaqteco', yi som qadapi' maichi nañan”. 

Cha'ayi se'eso vi'i huo'o na ñaq saxanaxa da ivitalo nam taÿa'alo lma'te, 
lloqo'oyi huac caillayi da 'enauac da qaÿanomchigui de'eda huaigui som qadapi' 
Matoli. Qaq yi ÿoqta huaña da qaÿaconeu'a le'enaxat, Toxonaxaqui (Fortín 
Verde). Qalaxayi yimayi sa ishit da ÿashila'aguet na huataxanaq, nashiita da 
qaÿaconeu'a, cha'ayi maichi la'aqtac co'ollaxa, 'eeta': 

“Damayi qa'aitai', sacongueto'.”

Qaq se'eso na'aq mayi huetoigui da qaÿaconeu'a, pasa'a da ivideec da 
qaÿaÿaten. Qaq qomi' yi souaqta'a mashi laiñi na pe, nachi chi'iguet ca cáaÿo, 
noÿinguet, noviyi' yi'iyi iÿa, llalec añi Nouena (Nhuena), qaq 'enapec:

“Tesoqo'olec, chochi aÿim qoÿit. Aÿim ñanac, sa huo'o da 



16

qad'axaÿaxaquioi da ñi qadta'a mashi qaicoleesop. Qataq na lauo' ñimayi 
qaicoleesop. Qoÿiitega da sa ishit da ñanan, qalqa'a ñimayi ipaca'a da 
nañan. Qaq ñimayi sogote da qaicoñiitai', qataq huo'o yi laÿipi. Qataq yi 
no'ogoxonaxat qoÿinac yi qai'iguelaxateuo 'enauac.”

Qaq se'eso lÿateuo co'ollaxa so Matoli 'enauac doqshi llalaqpi. Qaq somayipi 
ipacchigui da ÿalauat na maichi lauo' doqshi. Nataq'en so ita'al, nachi huetoiguilo 
'enauac de'eda alaataxac co'ollaq ñaq qancaatague' na huataxanaq ne'ena 'alhua 
mayi qanloctapigui mayi souaqta'a nagui.

Qaq co'ollaq ime, da qaÿaconeu'a so Matoli qataq so la'añaxauapi, nachi 
'enauac da qanayicot qataq aso naigona qataq soua molal qaq soua lÿatreuo 
somayi: Yaxamec, Ñaxanqai, Qadeno'oi, qataq huo'o so laÿipi chochi ivideuo'. 
Nachi 'enauac da qoÿanagui na careena da qaicoñidañi. Qaq so Dalqoi chochi 
ÿallitau'a co'ollaxa so laÿipi, imeteetac co'ollaq qaicogaxaatac. Qaq mashi 
qaicoñittañi somayipi. 

Nachi so le'enaxat Palaxauaic nshitaico' da datauec, nachi qaÿaÿin: taj, taj, 
taj, nachi lhuotteec da ileu souaxat da mashi qaicoñitta'ague. Qaq yim Matoli 
mashi qaicoñiita'aguet aca qo'oipaq, qalaxayi ñaq hueta'a yim Toxonaxaqui 
(Fortín Verde), yim noxonqa' yimayi. Huaña co'ollaq qanqajñi, cha'ayi maichi 
nañan.

Qaq huo' so ÿoqta ÿauaachigui da nhuaxanaguec co'ollaxa yi Matoli cha'ayi 
pa'atauo. Qalaxayi qaica ca qoÿina'ac cha'ayi naasaxai', la'axaicolec qataq tatoc 
na lmic. Qaq nachiso so ÿa'axattac da co'ollaq qaicoñida'aguet aca qo'oipaq, nachi 
qaÿaÿiitaco' naxa qalaxayi sa ishit da tagui ana 'ogoxonaqtala, qaÿapino'. Nachi 
qanqa't soua alogo, nachi qanqat so lqolac. Huaña, nachi ishit da qaÿalauat 
somayi. Qaq somayi sa ishit da huaigui ca alaataxac co'ollaq qaÿalauat. Qaq yim 
huaña co'ollaxa nachiyi yi Tooro La'aite (Santa Ana). Qalaxayi qailayiña yim 
napa'alpi mayi huaña yi Fortín Lavalle. Huaña qaq ime, de'eda huaigui yim qadapi' 
Matoli, qalco'oú cam qoÿiitec, qaica.

Qaq soua dasouaqtaxa'n soomayi co'ollaxa datadeec tadegue da la Colonia 
Benítez, nachi netra'ague damayi chochi ivitta'a so l'año 1924, nachi chita'ague da 
huo'oi soomayi qataq ñi'iguelaxalo ne'ena lma't.

Qanauane' so noxonecpi co'ollaxa 

Huaña, nachi no'oda't na Qom. Qataq saxague da Tucuman cha'ayi nachi 
'eetai' da mashi souaqta'ague caillayi saxanaxa da huo'o de'eda souaqaigui. Qaq 
nachi hua'ague caillayi da ñauanaxai' aso qadcote Huotato, asom lÿateec so 
Meguesoxochi qoi so lhua Chicauac qataq soua ÿale't Burgos yim ÿoqta lamo 
qataq sotai' maichi lma' ne'ena le'enaxat Taploxot. Qaq nachi huaña yi Tucumán 
cai ñauanaxai' se'eso nsoxotpi mayi qaÿauec co'ollaxa.

Qaq sachigosoqchiguiña caillayi na Sáenz Peña da ñiqotaqhua aso tren. 
Qaq ivi' soua cuaatrolqa na'axa'te, nachi sovidaq. Qaq yi'iyi Sáenz Peña ñaq 
treesolqa caillayi soua noÿaqa. Qataq huaña caillayi yi Ingenio La Esperanza, 
nachi qaltaq novilyi' soua Dojnaxai, Noxoÿaq, Shinshaxala'. Qaq soomayi 
ÿi'axatta'pe da ÿaqa'a ca chigoqda'ague, sa ishit da nachiyi yi Buenos Aires da 
huetra'a, cha'ayi acam barco llale mayi nqottrau'a, chigaqa'atague ca lÿa le'ego 
chochi ñi'igueetegueta na nallic.

Qaq se'eso na'aq, nachi huetoigui da soomayi co'ollaxa qanacotchiyigue'm 
ÿoqo'oyi nqottrauo. Qaq co'ollaq mashi nvitta na Buenos Aires aso barco llale, 
nachi soomayi qaicota'n da ilotrague' asomayi. Huaña co'ollaxa, nachi soomayi 
maichi detaqtega't da huotaique da no'otrauec. Nachi co'ollaq mashi qaÿata'ague 
da jec som doqshipi qataq so 'aco' da deshijnaxanaique na nallic, nachi soomayi 
naÿamaxa't da je'ec da no'otrauec. Nachi ÿacooda soua 'ogoxonaqtel ÿiilonec, 
nogoxot, nallic, ncoÿadaxanaqte, nachi nsoxonapega't da je'c da no'otrauec. Qaq 
co'ollaq mashi qaÿoqteueeguelo da leltaxa'c, nachi nmatreec.

Qalaxayi huo'o na lli'ac nallic, nachi deque'eta'pe. Qaq yi'oxoño, nachi qaltaq 
je'c, qalaxayi mashi machiyiñi cha'ayi ÿaÿate'n da qoÿi't. Nachi natadegue na shi'u 
da lqueuoxo'c soomayi, qaq mashi ivi' naua treesolqa ca'agoxoiqa, nachi nvitra yi 
Tucumán. Huaño' co'ollaxa yimayi, nachi deshiinaxaatrega na nallic. Nachi 
nmattrapeguec, qalaxayi nachi qanmittaique ca no'onatac lloqo'oyi nvittra'a yi 
Ingenio La Esperanza. Qaq nachi huaña yimayi caillayi da qanauaneto soomayi. 
Qalaxayi 'alpi caillayi so ilalguete soomayi cha'ayi co'ollaq ivildeu'a yimayi, nachi 
denataxaata'pe da ishit da qoÿanema ca lo'onata'ac. Qaq som 'alpi mayi 
natenaigui 'illoxoicpi, cha'ayi hua'aqtegalo co'ollaxa naua la'aqtaqa, nachi nqo'ona 
da iquiitac qataq na'axattreguela't da maichi Qom lashi'. Nachi som 'alpi ÿataqta 
ÿi'alaqtagui, nachi qanaueguedeuo soomayi. 

Qaq soomayi cai ñauanaxato qalaq ÿataqta mashi ÿi't, huo'o ana lapagaxai 
na lqaic. Qaq nachi huaña yi'iyi 'alhua da ñauanaxato se'esoua qadÿa't mayi 
novilyi'. Ime, nachi soomayi da'aqtaxaata'pe, 'eeta': 

“Qomi' yi'iyi sonaqtaña ÿataqta qaÿoqta. Qataq qaica ca ishit da 
inoxoneu'a. Qaq qomi' 'ique'ena ishit da ñovidaxa nagui ne'ena qoviita'a 
cha'ayi chochi qomi' nacoodashigue'm som qan'aco' lloqo'oyi ñiqotaqtau'a 
aso notaxaqui barco llale, lloqo'oyi ishit da ñividaxatague na le'ego. Qaq cai 
mashi ñividaxata na Buenos Aires, nachi jec som qadaÿipi doqshi qataq so 
qan'aco', nachi qomi' qaicotana'agueta aso notaxaqui. Qaq cai jec da 
deshiinaxanaique na nallic. Nachi soqopitaxanaqpec da ñi'otaqauec, 
ñaconaqatchigue'm naua qanapaavole, qodogolqa, 'ogoxonaqtel, qodainaqa 
qataq nam huo'o na nallic, nachi ñanaguenaq. Qaq nagui qalota da 
qan'achic da qaltaq qami' ñauanaxato ne'ena qoviita'a qad'onataxanqa'ai. 
Qataq ÿo'oqta qome da nataq'en da ñauanaxai' cam qadhuo' mayi 
sachigoxosoqtoigui caillayi qomi' noxonqa qataq so qadta'a Meguesoxochi. 
Qaq camayi caillayi sa ishit da ñaqataxaguet qataq sa saÿatenaq ca 
qaÿataxangue, nda'a't qomi' mayi huo'o yi'iyi qomi' qoÿaadaña qaÿoqta 
'alhua.”

Yaicangui

Qaq so Shinoqoiyi qalaxayi nachi 'eetai' da lma' naxa yi Yaicangui 
(Resistencia), dam le'enaxat naq'en na Qom. Qaq yimayi co'ollaxa nataq'en ñaq 
tojlec qataq qalota na netaña, Qom Shimpi, 'El-la, Shadóoua, Moqoit 
Yaucañigaxa, Qallaxaicpi. Nataq'en netaña so le'enaxat Nanetoxoi, Soqolec 
qataq aso lqaÿa Paula, Soxoÿaloi, som ima'aguet na caaÿo qataq so Shinaqqui, 
(Cambá) qataq so Neenoqyi, Paicari, Sa'anaxai, Poxonaxayi, Naualooyi', 
Huaneraxai, Cañiiyi, No'oiyi, Neguetaxaiyi, Qanaxachi, Shintaqqui qataq so 
Qañaxachi'. Qataq huo'o so laÿipi mayi nachi 'eetai' da sa idaxan naxa yimayi.

Qaq somayipi nachi lauodeua co'ollaxa ne'ena qadhuo' laÿipi mayi ÿaqa'alo 
naua la'aqtaqa mayi nataq'en netaña yimayi.

Qaq se'esoua Shinoqoiyi, Nanetoxoi, Soqolec, Paula, nachi 'eetai' da sa 
idaxa'n yi'iyi 'alhua Yaicangui chochi iquedoqtralec qataq ileetralec, ÿataqta 
ivitta'alo da ÿa'axaiqolqom. Qaq se'esoua lÿa't qalaxayi queda'ai yimayi souaxat 
da qailoctague' na doqshi qataq huataxanaq qataq souaxat da ÿataqta qalota aso 
lalo huaacapi mayi ilotague' qataq so caipi. Nachi soomayi co'ollaxa nadegue na 
shi'u. Qalaxayi huo'o so no'onaña co'ollaxa na Locaic No'onaxa, mayi nataq'en 
huo'o aso qalota lalo huaaca. Nachi huaña caillayi, nachi nlagaxajñi se'eso Qompi 
huo'o na netaña yi 'alhua 'Ele' Lpata'c. Qataq 'enauac na loigue so tala na 
mpa'aitague na le'ego qataq da lÿa le'ego so tala, cha'ayi maichi lma' ne'ena 
'alhua ne'ena Qom.

Qaq de'eda sa'axattac, nachi maichi la'aqtaxanaxa'c soua maichi 
ita'al mayi ÿo'oqta ca'attaiguilo co'ollaxa se'eso nashilpi. Nachi 
ÿauaachigui ne'ena ÿi'axattac naxa somayipi cha'ayi ÿataqta ÿauaachigui, 
lloqo'oyi ishit da saÿatenaq.

Qaq yim mashi sa'axattac caillayi Shinoqoiyi yiimayi sa ishit co'ollaxa da 
ÿalaua't aca baala som ÿataqta lma' yim Yaicangui mayi lqaÿa aso Paula qataq 
so Naxadaic, Huanaxayi. Qaq soomayi cai qataq ñauaneto qalaq ÿataqta mashi 
ÿa'axaiqa. Qaq soomayi huo'oi naua lqola 'ico' moñeeco. Cam 
ÿachigoxottrapeeguelo' co'ollaxa se'esoua lqola.

Locaic No'onaxa

Qaq yi'iyi Locaic No'onaxa, yimayi nataq'en ÿataqta lma' se'eso 
sachigoxosoxoguet qadta'alpi, cha'ayi huaña na ÿataqta no'on 'alhua qataq na 
qalota shiguiÿacpi mayi huauec. Lloqo'oyi ÿataqta sa ishit da ÿaxan. Huo'o na 
netaña yi Ÿa'axaina' Padenaxana'ta, Chiguiyiiquic Nnoinaxaqui, Laataqa', 
Locaic No'onaxa, 'Olgoqole, Nallin Lai', Aviaq Teraic, Lo'ouaxanaxa Lai', 
Qallitole. Enauac ne'ena 'alhuapi, nachi lma' so Huaneraxai, Sa'anaxai, 
No'oiyi, Neguetaxaiyi. Qaq soomayi, nachi lÿatreec co'ollaxa so Meguesoxochi 
co'ollaq mashi qañi'iguenauga se'eso nashilpi, ñi'iguenauga na huataxanaq. 
Lloqo'oyi qañi'igueneuga ne'ena 'alhua qataq ivida'a da taitague co'ollaxa da le'ego 
so tala, nachi ivitto'o cattaq 'alhua le'enaxat da Dachipiaapigui.

Ponaguis

Qaq som ÿa'axaiquiolec 'Illiiyi, qalaxayi netaña yi Ponaguis qataq qalota 
so laÿipi ÿa'axaiquipiolec mayi nataq'en maichi lma' yimayi. Huo'o na netaña yi 
Ponaguis, Quiyoc Lvique, Cosole, Qashi Lola, Coqta Late'e, Hualliquiaxai 
Naship, Pioq La'asat, Taqaq Lai', Qochiiñi Lai'.

Na lauo' so Taigoyi''

Qaq na lauo' so Taigoyi', qalaxayi neta'atague da le'ego so tala [Formosa], 
lloqo'oyi naxa da ñoqo'onaxata ne'ena qadhuo' le'ecpi. Nachi saqatta yi Pioq 
La'asat qataq yi Conaq Lai', nachi sapagaxatague da le'ego. Qaq da qaivittague 
da le'ego, nachi qolaqteuga yi Qovi 'Etaxat mayi nataq'en maichi Lta' Ltoxoic 

ne'ena Qom. Qalaxayi se'eso Taigoyi', somayi nachiso so pa'ateec se'eso nashilpi 
mayi ÿataqta deloctagpeguelec co'ollaxa na lauo' Qom huetogui so el año 1914, 
1916, 1920. Qaq somayi ilem so daloxo. Qaq cai mashi ntogueñi se'eso loquiaxac, 
nachi somayi nqochinaxattague co'ollaxa na le'ego so lauo', nachi ÿa'ayiña yi 
Touaxadaale Loigue so lma'. Qaq na laÿipi, qalaq ilagaxajlec yim La Pampa.

Mashi huo'o aso la bandera

Qaq yimayi, nachi chigoqchigui caillayi da huo'o aso la bandera. Qataq 
qaÿauo'oi soua alogo, lo'ogoxonaqte, nado'o cha'ayi qoÿanagui da lta'a na Qom. 
Qaq da dalaxaic le'enaxat Mayordomo qalaxayi ÿanagui na doqshi souaxat cai 
taigue da Tartagal qataq Ledesma [Salta] da ÿauec nam lauo' Qom da yaqto' 
do'onataxangue damayi na caaña. Nachi somayi qoÿanagui da ilotague' na lauo'. 
Nachi huo'o de'eda dalaxaic le'enaxat, qaq da ÿoqta le'enaxat Juan Tóma. Qaq 
co'ollaq mashi ivideu'a so presidente de la Nacion, nachi qoÿanagui da cashiiqui na 
lauo'. Qaq nachi huaña, qaq huo'oi se'esoua alogo na nta'a da qoÿanema, qataq 
aso lo'ogoxonaqte, sable, mauser, winchester. Lloqo'oyi somayi ÿataqta huo'o da 
'enec, llo'oxoyic naq'en na doqshi qataq na huataxanaq qataq na nta'alpi.

Mashi qanauane' so Taigoyi'

Qaq cai ime, da ñauanaxai' somayi, nachi qataq ñi'iguelaxasoq qaq cai, 
ñividaxa na qadma' Miraflores. Nachi qataq saxague da Santo Domingo, nachi 
saqteu'a naxa yi lma' so Berdeja, cha'ayi nachiyi yi chigoqchiguiña somayi 
co'ollaq naÿa da naña yi Micai Ltai (Pampa Argentina) cha'ayi mashi 
qaÿaleeguet na doqshipi. Qaq mashi huo'oi naua vi'iyi da souaqta'a yi'iyi Santo 
Domingo, nachi se'eso Berdeja qomi' ÿachaxangueta caillayi aso llale so 
Meguesoxochi. Asomayi nachi l-lata se'eso Berdeja. Qalaxayi asomayi ÿanem so 
Bachooyi, cha'ayi asomayi maichi lasoshi, lloqo'oyi qoÿami'. Qaq asa'aso qa'añole 
le'enaxat da Manuela dam ÿanagui le'enaxat co'ollaxa so Berdeja asomayi. 

Qaq se'eso Bachooyi ÿataqta lalamaxat lqaÿa so Meguesoxochi. Qaq so ita'a 
Teploxochi qalaq ntesoqo' se'eso Meguesoxochi. Qaq asa'aso Manuela ÿataqta 
hua'axaÿa na doqshi. Cha'ayi ñaq nogotole co'ollaq taigui na doqshi, nachi 
nacte' na la'aqtac. Qaq nachaso caillayi aso qaipe'etega da ivita da huo'o na 
qaitaxaÿapegue' na doqshi. Asa'aso qa'añole, nachi lÿateuo co'ollaxa so lta'a 
co'ollaq noxonec somayi.

Mashi ivi' soua cuarenta y shinco vi'iyi.

Qaq mashi ivi' soua cuarenta y cinco vi'iyi da se'eso qadta'alpi 
ÿi'iguelaqta'ague da Ingenio La Esperanza [Ledesma, Salta]. Qaq se'eso 
pa'ateec da saxague damayi, nachi saqteu'a yi Santo Domingo. Nachi huaña, 
nachi sa ishit da qaltaq saxague damayi, cha'ayi cai ime so caaña, nachi 
ñi'iguelaxasoq. Qataq sonaqaña ne'ena qadma' Lachiugue. Qaq cai mashi 
ñividaq, nachi som sa'axattac Berdeja mashi sogote da noviyi', netaña yi Micai 
Ltai. Qataq ÿapoua'a yi 'alhua, ÿauo'o na estancia qataq mashi huetalec naq'en 
aso lalo huaacapi ÿataqta coff. 

Nota: Los 45 años se refieren al tiempo entre 1884 y 1929.

Huaña, nachi so qadta'alpiolec caillayi jec da nqo'ona so Taigoyi', cai ñaq 
neta'atague da le'ego na tala, cha'ayi se'eso qadta'alpi maichi nalamaxat 
nqaÿañicpi, chigoxoguet na No'olgaxanaq. Qaq lloqo'oyi cai nauana't se'eso 
na'aq, qalaq nqapaltega't, cha'ayi maichi nhuo' le'ecpi, nachi noÿiitagui, sottaq 
ÿallippi. Qachi nagui qaica da huo'o ca nqapalta'ai' huo'otaq da nÿeeta'ai' ca lÿa, 
'am ÿalec, sottaq hua'au ÿallippi. Chictaxa na lataxa mayi amap lli'i, qaica. Huaña, 
nachi yim Taigoyi' cai ilaigui na lauo', nachi huo'o so na'aq, nachi 'enauac da 
ÿataxana't, nachi 'eetega, 'eeta': 

      “Ÿaqaÿa't, ÿaÿamaqchiguiño da qomi' ñoqo'onaxa yi 'Omaxasatangui.”

        Qalaxayi yi ita'a Teploxochi, 'enapeco': “'A'i, no'ono' da sonaqaña qome yi”.

Qaiÿaxaneu'a na 'alhua

Qaq cai mashi qanvitta yimayi, nachi huaña caillayi da detaxaÿapega't 
se'eso qadta'alpi da huotaique da qotaigue da Buenos Aieres. Cha'ayi mashi 
nale'ena da qaitaqtaqtague' co'ollaxa so nta'a hua'ague da Salta. Qaq somayi 
co'ollaxa 'eetega so qadta'a Bachoori, Yinqai da yaqto' huo'oi caua ÿama'q da 
nqo'oneu'a ca nta'a da qaiÿaxaneu'a na 'alhua.

Qaq cai ime, da detaqtega't se'eso qadta'alpi, nachi qomi' qoÿinapegalo da 
secoyiguenaq na Qom. Nachi aÿim caillayi sa huo'oi soua iÿa't, nachi qolaq da 
secoyiguenaq yi qadquedoxonec Daÿaic, Sariiche, Dañi'chi, Paÿaxaqui, cha'ayi 
ñaq huo'oi yi'iyiua ÿa'axaiqa nam ÿataqta qaÿachigoxoiguipi. Nachi 'enauac caillayi 
somayipi nqo'oneua'a so Taigoyi' da yaqto' qan'aqtaxane'.

Qaq se'eso na'aq ÿataqta huo'o so nqouaxa. Na Qom iqouat, qaica ca 
qanallic. Qalaq na Qom nachi 'en'am quetot da detaqtega't, cha'ayi ÿauotaique da 
qaltaq iÿaxaneu'a ne'ena lma' 'alhua, mayi nachi 'eetai' da netalec lma'.

Ime, se'eso ntaxaÿaxac, nachi som Taigoyi' da'aqtaxanem na Qom, 'eeta': 
“Aÿim huo'o da ÿa'axaÿaxac. Qoÿinac yi na na'aq huo'o qome ca 

auot. Qaq qami' qan'axaÿaxañiitañi qome, cha'ayi que'eca auot lta'adaic, 
saqaÿaloq da anac.”

Qaq de'eda la'aqtac, damayi ipacchigui cha'ayi cai inoxoodeec soua tres 
na'axa'te, nachi anac so so auot lta'adaic, ÿataqta mpaxaashiguem naq'en na 
'alhua. Chochi imeuegue se'eso auot lta'adaic. Nachi qai'axat, ÿi'axattac na Qom 
da huo'o na nÿaq, nactaueegue na la'auaxac na 'etaxat. Huaña, nachi na Qom 
taugalo naua llicodeec na la'auaxac, nachi naua'n. Pasa'a, nachi huo'o na loxonec, 
nachi nvitta huo'o na lli'ac na nÿaq. Huaña, nachi coú so nqouaxa. Yi Taxalas, 
Coral, qalaq nachiyiua yiua ÿataqta laponqa'te ne'ena nÿaq, lcoff.

So Taigoyi' qataq iÿaxanegue so lauo'

Qaq cai mashi qaÿata'ague de'eda, qataq mashi cada'ac da ntochiguiñi 
se'eso alaataxac, nachi huo'o so na'aq qataq deÿaxan so Taigoyi', iÿaxaneuga nam 
lashilpi na lauo' Qom. Nachi da'aqtaxaatapeguem, se'eso na'aq, 'eeta': 

“Huo'o ca na'aq, qaq aÿim saigue da Buenos Aires da yaqto' ñauane' 
cam qadta'a cha'ayi sauotaique da seÿaxaneu'a ne'ena 'alhua mayi qomi' 
sonaqtalec nagui, da yaqto' qomi' qoÿanema aca lmalate da yaqto' nachi 

'eetai' qome da sonaqtalec namayi qataq cam qoyalaqpi qataq ca 
qadhualpi.”

Qaq se'eso qadta'alpi, qaica ca la'aqtac, caillayi ÿasat. Nachi qalaÿona't na 
lo'oc na shiguiÿacpi da qaimen yaqto' huo'o aca nnotaxaqui somayi yaqto' ishit da 
je'c. Qaq somayi caillayi ÿauec so Gregorio qataq so lta'a so Ñeeve Pilgueec. 
Qaq aÿim caillayi qalaxayi sa ishit da ashic. Qaq se'eso na'aq je'c soomayi, qalaq 
ña qalota na 'etaxat qataq na nÿaq ñaq nalota't yi Pioq La'asat. Qalaq ñaq 
huetangui so nÿaq lta'a, coff. Soomayi dos mola, ÿauota'a soua nnotaxalatel ñi 
'oonolec. Nachi qanayicteueegue na lcomadaxapi, nachi tateu'a yi Resistencia. 
Qalaxayi nqañoxotta'a na doqshi mayi lma' yimayi, nda'a't da hueta'alo naua 
lma'te nam qadhuo' Qom mayi netaña yimayi. Qataq maichi huapegue' naq'en, da 
yaqto' imeetac na shiguiÿac lo'oc qataq na laue na mañic. Qaq co'ollaq qaivi' aso 
lashiue da notaxac, nachi qotau'a so nta'a, nachi qai'aqtaxanem da qanqo'oneu'a 
so presidente de la Nacion da yaqto' qaiÿaxaneu'a na 'alhua. Huaña co'ollaxa, 
nachi qai'ot aso nede, nachi ÿachita'pe soomayi.

Qaq cai mashi nvildeec soomayi, nachi lÿatreec aso la bandera. Qaq nachiyi 
yimayi caillayi ÿi'axatac da ca gobierno qaica ca la'aqtac da ÿami' na Qom na 
na'alhua. Qataq na'axaleetapeguec da ne'ena 'alhua nachi 'eetai' da lma' naq'en 
na Qom. Qataq mashi qoÿittañi aca lmalate na la historia mayi hueta'ague da 
Buenos Aires. 

Qataq 'enapec caillayi so Taigoyi', 'eeta': 
“Hua'a, nagui qami' ÿalaqpi, ishito' qome da do'onataxan nam 

chigoxoñiguejda. Shapeegueto' da huo'o ca qomi' ichoxode'n ne'ena nta'alpi. 
Qaq maichi qad'aalatec, ¡quedóu!. Saq nagui, qalaq qanegue't ca na'aq qaq 
yi'oq camayi.”

Huaña caillayi, nachi 'enauac da ÿaÿamaxañi na Qom, cha'ayi huo'oi naua 
lma'te qataq naua lmalatel. Ime, de'eda qad'axaÿaxac, nachi huo'o so na'aq qaq 
qad'axaÿaxac da mashi qandouga aso lmalate yi na'alhua so Taigoyi', cha'ayi so 
qadta'alpi caillayi mashi sogote caillayi da ñi'iguelaxauga ne'ena lma' Lachiugue, 
cha'ayi namayi ÿataqta nacte' da maichi lma' som chigoxoguet lta'alpi co'ollaxa.

Qalaxayi huo'o da cotaxac

Qalaxayi se'esoua qadta'al saqaÿaloq co'ollaxa da qomi' deque'etapiguilo 
cha'ayi naxa da huo'o da nÿaxanaguec na Qom da qaiÿaxaalec na caaña da qai'ot 
nachi qaishiite'n somayi, nachi huaxaiguet so lÿa cashiiqui Moreno, qataq nataq'en 
som Taigoyi'. Qaq nachida nataq'en da ÿasouaxada't da sa nhuojna't soomayi, 
nataq'en nam lataxanatac ñi 'oonolec soomayi.

Qai'aqtapeguelec so cashiiqui Moreno

Qaq cai mashi qaÿoqtegue da qaÿaleeguet na doqshi, nachi huo'o so na'aq, 
qataq nvi' da na'aqtaguec so cashiiqui Moreno so lÿa qadta'a mayi lma' yi Las 
Palmas, La estancia La Rosa yim ÿoqta lma' somayi. Qai'axattac da somayi 
mashi detaqtague' ca dios. Qaq da inoxoodeec caua nuevolqa vi'iyi, nachi huo'o 
cam ÿoqta qaÿaÿaten. Qalaxayi cam qoÿiitega na'axaÿaxac mayi sa ishit da ÿoqta 
qai'axatta.

Qaq se'eso qadta'alpi caillayi sa ishit da hueto'ot se'eso cashiiqui Moreno. 
Nda'a't yim lÿa mayi qadhuodeua Taigoyi' mayi maichi qadalamaxat da qadhuo' 
le'ec qataq ÿoqta qanauaatague'. Qataq huo'o da shinaqta na nallippi huataxanaq 
cai mashi nnoxonaqchiteec ana 'ogoxonaqte mauser, winchester, escopeta, 
revolver 45-38 qataq ana rifle. Lloqo'oyi na Qom mashi ÿataqta qañi'iÿalec cha'ayi 
mashi huo'o ana'ana lo'ogoxonaqtepi.

Qataq yimayi cai mashi huo'o da la'axaÿaxac, nachi ÿataqta iÿaxanegue na 
lashilpi na lauo' da ÿataqta da'aqtaxaatem, 'eeta': 

“Ñi'iñi nta'a mayi ñauane', 'enapiiua', yi na 'alhua qomi' 
qaÿi'iguelaxatoto. Qaq ÿoqo'oyi ca ÿalec Qom nshitaique da ÿauo'o ca lma' 
qalaq camayi ishit da qaÿauo'o ca lma', qalaxayi iuen da ÿataqta qaipacaua'a 
ñi gobierno yaqto' ca shiÿaxaua qaÿauo'o aca lmalate ca lma'. Qataq de'eda 
no'onataxanaxac qalasoqtapega qoÿinac yi sa ichiÿauec, saxanaqco' ca 
ÿaÿajnapec ca qochalec. Qalaxayi huo'o ca na'aq, qalaq ÿashiltalec ca 
n'araaro.”

Caillayi asottaq do'onataxaatega na Qompi da ÿi'ot na languishec qalaq 
'asaadole qataq shiteguet, qalaq ñaq 'aula'a, jeegactoxo' da sa ÿi'oq ca 
lo'onataxanaxac, lqui'axanataxanaxac ana'ana 'asaadole. Cha'ayi 
nachitchigueme'ctaxa na lcat na Qom, qaica co'ollaq chita'ague da nalec ne'ena 
'alhua na Qom [Pampa del Indio] cha'ayi ñaq chita'ague da nagueuo souaxat da 
ncanagueec. Lloqo'oyi sa lhuotta da ÿaÿamaxañi ca shiÿaxaua nagui.

Qaq aÿim nataq'en sauaachigui da no'onataguec yimayi cai no'ottapiguiñi na 
Qom. Qalco'oú yi huo'o na maiche imen caillayi na lma', nachi jec, taÿa da qaica 
ca ÿoqta lma', nataq'en na ÿalec. Lloqo'oyi qalota so daqat na 'alhua, taÿot nagui 
na doqshipi. Qamaq yimayi ÿataqta lalamaxat na Qom, maichi lma', qataq lma yim 
qadta'a Taigoyi' (Mayordomo) da ipacaua'a ca nta'a da Buenos Aires.

Cashiiqui Tóma, Moreno, Burgos, Soria 

Qaq yi'iyi Taigoyi' qoi so Moreno, Burgos qataq huo'oi caillayi soua qadqui'il 
mashi nejdaigui añi na oficina so doctor Taboada da Buenos Aires.

Lachiugue

Qaq ne'ena ima' Miraflores mayi sootaña nagui, namayi le'enaxat da 
Lachiugue. Qaq ne'ena 'alhua nataq'en ivi' dos da qaÿaÿiilec, talec aso nbaala na 
doqshi. Qaq ne'ena 'alhua nachi 'eetai' co'ollaxa da lma' so qadta'alpi, co'ollaq ñaq 
saxanaxa da huo'o na doqshi. 

Qaq lloqo'oyi naxa da saxague da Ledesma qataq da ñi'iguelaxasoq qataq 
sonaqtalec namayi, nachi 'eetai'. Qataq mashi qalota caillayi na dalaxaic llalec na 
Qompi. Soua qadta'al Bachooyi, Sariiche, Qoÿaxaqui, Yinqai, soomayi ñaq 
huo'oi, lloqo'oyi huo'o so na'aq, nachi qaitaxaÿot so ita'a Teploxoche, qoÿiita': 

“'Am qadqaÿa, cha'ayi huo'oi naua 'ai'alqa mayi maiche 
qadhua'llolqa. Naamayi cada'acolec da huo'oi naua lqape'tolqa na doqshi 
la'aqtac. Qaq 'onaxaictaxa da samaxaso'q da nqo'oodeua ñi nta'a da yaqto' 
iÿaxaadeu'a ne'ena souaqta'a 'alhua qataq naua lÿa't 'ale'u mayi nataq'en 
netalguete na laÿipi qadqaÿañicpi, nachi tachiguiñictaxa da qadedaxac”.

Nachi ÿasa't so qadapi' Yinqoiyi, So'olchi, Bachooyi, qoÿiita': 
“Hua'a, no'ono' da qomi' samaxaso'q naua qoyalqa da 

nqo'oodeu'a cam nta'a.”

Qanqo'oneu'a so nta'a 

Huaña caillayi, nachi qomi' ñaÿamaxataq. Qaq cai mashi inoxoodeec soua 
tres ca'agoxoiqa, nachi qolaq aÿim Augusto Soria, Cabito Leiva, José 
Sandoval, Piguiñi, Shiuen (Juan Alegre). Sonaxalguete soua qadelo molal, 
nachi sachigoxosoqchiguiña na Lachiugue da ñoqo'onaxau'a so gobernador da 
Resistencia da yaqto' setaxaÿaqpegue' somayi. Qalaxayi hua'auñi da souaqa'a na 
Sáenz Peña caillayi, nachi souaqa'a da qanmataqa' yi lma' so llalec. So maichi 
ña'aco' mayi aÿim ÿanagui caillayi da le'enaxat, Augusto Soria naña yi la linea na 
Salta. Nachi se'eso nsoq sa'aqtaxanaqteguem da qomi' saÿaqhua'a so gobernador 
da seÿaxanaxau'a aca lmalate yi qadma' Lachiugue.

Nachi somayi qomi' 'eetegalo, 'eeta': 
“Ñaxa, ñaq qoviÿa'a qome na ima' ña so'oto qome aca ÿide da taÿau'a 

ca gobernador, qalqo'oú yi maichi qami' iÿa't ÿaqaÿa't.”

Qanachi qad'ochaqa' yi lma' somayi se'eso pe. Qaq so lÿa na'aq, nachi 
senotaxau'a aso tren da saxague da Resistencia. Qalaxayi mashi sanaiqa'ac da 
qanhuodenaxac qataq mashi qalota naxa da ñiqotaqtaua'a aso tren. Qaq se'eso 
na'aq yi'iyi Sáenz Peña, saxanaxa da 'amaqtaq, ñaq treesolqa soua ñoÿaqa. Ñaq 
nalota't sottaq cotapsat lta'a, coff. Qaq mashi pe caillayi, nachi sovidaxau'a yi 
Resistencia. Qaq huaña yi la estacion aso tren, nachi senataqtac ca doqshi le'ec, 
ca na'ague ca lma' so gobernador. Nachi qomi' ÿachaxaategalo, qalaxayi nachida 
da 'enapec caillayi, 'eeta': 

“Neteuguena'a ne'ena yi lma' ñi gobernador. Qalaxayi nagui yi mashi 
pe sa ishit da qami' ilo'ogueta. Qomente' mayi ishit da qailo'oguet ca huo'o 
ca 'eetapeguec”.

Hua', nachi ñoqo'onaxau'a aso la gobernación. Sevidaxau'a, nachi 
sa'aqtaxanaqteguem som huataxanaq da qomi' ñanaÿaqau'a ca gobernador 
cha'ayi huo'o da shinaqtapeguec. Huaña, nachi qaÿauo'o so qad'ochaqa', ca 
qadaÿamaxañi. 

Qaq se'eso yi'oxoñi, nachi qomi' ÿauegueu'alo so gobernador. Se'eso 
huataxanaq ÿataqta qomi' huetapegueto se'eso na'aq. Qaq sovidaxau'a, nachi 
ñashilaqtague'. Nachi qomi' inatta'pe naua qad'enaqa'te, qataq ¿chaq negue't cam 
shinaqtapeguec?, qataq ¿chaq hua'ague cam sachigoxosaqa'ague?.

Hua', nachi qomi' sa'axata'q naua qad'enqa'te qataq yim 
sachigoxosoqchiguiña qataq da huo'omshi sevidaqhua'a somayi. Qaq 
ñitaueetapegue' so ÿaqaÿa Cabito Leiva, shinaqta': 

“'Am qadta'a gobernador, qomi' ñanaguenaq, qomi' lamaxa'shi yiua 
qadta'alolqa da yaqto' 'am seÿaxanqot da ña 'auauo'o aca lmalate naua 
qadma'te mayi sonaqtalguete. Cha'ayi sauoqtaique da saxanaxañi da huo'o 
ca saxague, cha'ayi mashi qalota na qoyalaqpi qataq sauoqtaique da so'otaq 
na qodanguishec yaqto' deque'etaq na qoyalaqpi qataq huo'o ca ÿoqta 

lalamaxat lma'. Qataq sanaxauo asom qodede mayi sedoqtau'a somayi mayi 
huetalec ne'ena qad'aqtacpi.”

Qaq se'eso gobernador mayi setaxasoqtague' le'enaxat Juan Vicentini. 
Somayi nachi pa'aiguet caillayi so presidente Hipólito Yrigoyen. Qaq se'eso Juan 
ÿataqta setaxasoqtague' caillayi, nachi somayi qomi' 'eetegalo caillayi, 'eeta':

“Aja', huo'o qome ca qami' samaxaugalo ingeniero da yaqto' ÿi'an cam 
'alhua mayi qauÿaxañiu'a, nachi huo'o aca lmalate qom ime da qai'an. 
Qalaxayi nagui iuen da qau'ochii ca le'enaxat que'eca 'alhua.”

Nachi qomi' shinaqpec qomyi da le'enaxat yi'iyi 'alhua le'enaxat da Lachiugue.

Qaq nachida da ÿataqta le'enaxat ne'ena 'alhua mayi sonaqtaña nagui. 
Cha'ayi l'onataxanaxat caillayi som qadta'alpi. Qaq namayi caillayi ñaq saxanaxa 
da huo'o na doqshi, ndota't na Qom mayi netalec namayi. Qaq namayi ivi' ocho 
legua yi locta qataq cuatro legua yi lcateueegue. Som ÿoqta qoÿittalec caillayi 
asa'aso hua'auchiguiñi lmalate mayi nanettalec se'eso gobernador da ÿami' na 
Qom mayi lma' namayi.

Hua'a, ime, de'eda qad'axaÿaxac. Mashi qadaÿamaxañi, nachi ñaÿamaxataq 
so iÿa Cabito qataq soua qadÿata'pe, nachi ñiqo'onaxauga aso tren da yaqto' 
ñi'iguelaxasoq. Nachi cai ñividaxa na Sáenz Peña, nachi sa'aqtaxanaqtapeguem 
so iÿa mayi llalec som ña'aco' ltai mayi ÿi'inaqteua. Nachi somayi ÿataqta 
machiguiñi. Nachi qataq qanmataqa' yi lma' somayi se'eso pe, cha'ayi netraña 
soua qadnotaxalatel mola qataq soua caaÿo, lloqo'oyi nachi qadquia'aqa' naxa yi 
lma' somayi.

Qaq so lÿa na'aq nachi qolaq da shi'iguelaxasoq. Qaq somayi nachi ÿauo'o 
na qayi'ac na nallic. Ÿataqta naloqteeta't na qomi' ÿanema, ivida'a na lapat qataq 
nachingueshic lapat. Qaq ÿoqo'oyi qadamachiguiñi de'eda qoyiquiaxac 'attalec da 
ñividaqtauga ne'ena qadma' Lachiugue. Sachigoxosoqchiguiña yi'iyi Sáenz Peña, 
ivi' tres na'axa'te da ñanaguenaqta. Nachi ñividaxauec. Nachi 'oonolec so pe da 
ñimataxaueec. Qaq nda'a't so qadÿa Cabito mayi icoyigueetac na Qom. Qaq so 
lÿa na'aq, mashi laiñi so na'aq, nachi qomi' sa'aqtaxanaqtapeguem na Qom, 
shinaqta': 

“Qami' qadta'alpi, qami' qadqaÿa't, qami' qochalaqpi, qomi' mashi 
ñauanaxai' ñi nta'a gobernador. Qaq ñimayi ÿataqta no'on da la'aqtac. Qomi' 
ÿanema, ne'ena 'alhua mayi sonaqtalec, ÿauo'o aca lmalate qataq ÿi'an cam 
tachiguiña ca 'alhua mayi qadalamaxat . Qaq ca qomi' qoÿanema ivi' na 
ocho legua yi loctelec qaq na hua'axaÿi qalaq ivi' cuatro legua. Qataq 
ipacchigui da le'enaxat Lachiugue (río Salado).”

Qataq sa'aqtaxanaqtapeguem ñimayi da huo'o ca na'aq qataq ñiqo'onaxa yi 
qad'onataxanqa' na caaña Ledesma qataq Salta. Qalaxayi da ime, da 
qad'onataxanaxac qataq ñi'iguelaxasoq, nachi 'eetai'. Qaq ñimayi nataq'en qaica 
ca l'aqtac de'eda shinaqpec.

Qaq cai mashi qaÿoqtegue damayi, nachi nnoxoneec da no'onataguec ne'ena 
'alhua. Qaq se'eso ingeniero caillayi ÿi'auaxaachiguiñi yi Lchigo (Fortín Lavalle). 
Qaÿauo'o caillayi aso mojón aso chigoqchiguiña na qoÿanem na Qom. Qaq ne'ena 
qoÿami' ne'ena Qom 'alhua chigoqchiguiña na Micai Ltai, Lchigo, 'Ele' lpata'c, 
ivida'a yi mojón. Qaq ne'ena Lachiugue, qalaxayi qaiÿotauga cai qai'an. Cha'ayi 
qaÿauapeque da maichi qadma'.

Huaña caillayi, nachi ishit da nlagajñi na Qom qataq taÿalo naua maichi 
lma'te, cha'ayi nale'ena da qanayiitalguete ne'enaua 'ale'u qataq sa ishit da 
qaidaxan ne'ena 'alhua, chochi ivtta'a nagui.

Machiguiñi na Qompi

Qaq mashi qaÿoqtegue de'eda sa'axattac mashi huo'oi soua vi'iyi. Qaq huo'o 
so vi'i, nachi ana'c soua qadÿa't Tolaaba. Qaq som lta'a añi iua le'enaxat Ñiicoyi, 
qalaxayi mashi qaÿoqtegue da qaica. Nachi huaigui so napijna mayi nataq'en 
huetoigui caillayi yi qadta'a Taigoyi'. Nachi som shiitega Tolaaba, 'eeta': 

”Noqolec, aÿim souaxai'chi, saueguec na maichi iuo' Qom saxaamo 
ne'ena Da'ailoshi' Lai', nachi iquia'aqa' ñaq'en ne'ena iuo' yimayi. Cha'ayi yimayi 
huaña na qonoq, nÿaq, amap, qataq mashi no'on ana ñi'ilac (ñiguilac), cha'ayi 
mashi vi'i qataq huaqteguet da no'on na amap, pantac, na'ala, tegac, namayi 
maichi qanqo't. Qataq yi 'alhua yi ÿataqta hualec 'enauac ne'ena nallic qaica ca 
qaiueetac, coff.

Qaq yim ÿape Yinqai qalaq ÿauegueu'a na lauo' yi 'Ele' Lpata'c nam maichi 
lauo' somayi. Qataq Qoÿaxaqui taÿa yi lma' Lchigo (Fortín Lavalle). Qaq so 
Bachooyi, qalaq nachi 'eetai' da netaxaama yi maichi lma' Qa'im Colaxadachi. 

Nota: Este lugar se encuentra al oeste de la zona del Espinillo. 
Su significado es: Laguna Collera o Tres Lagunas.

Nataq'en chitega so Cashiiqui Moreno

Qaq se'eso vi'i nataq'en mashi chitega so lÿa qadta'a Moreno. Camayi lma' 
Las Palmas. Qataq nataq'en qalota na tatega somayi souaxat da 'eetega 
detaqtague' cam dios. Qataq saxanaxa da inoxoodeec se'esoua laloxoqui' da 
'enapec qaitaqtague' somayi qataq ÿa'axatta'a da ÿataqta nomañi qome que'eca 
dios. Qalaxayi somayi yi sochi pi'oxonaq. Lloqo'oyi mpachitac nam huo'o da 
lalolaxa. Qalaxayi qomi'olqa naxa yi ÿataqta sa la'axaic naxa da qadpi'iÿaxac da 
huo' ñi chapega qadÿa da huo'o cam la'aqtaxanaxac qataq huaqteguet da 'enauac 
na ÿalesat se'eso na'aq, nmittaique cam llic mayi ÿaÿamaqchiguiñi. Lloqo'oyi huo'o 
ñi chapega qalaq, qaueff, na Qom nqalgoq qataq yi huo'o na nmittaique ca lamo 
le'ec. Lloqo'oyi huo'o de'eda nhuogoxo.

Qaq se'eso Moreno cai chita'ague da chitega qalaq qomi' saxanaxa da 
sauattonaq nda'a't so Taigoyi' mayi sauattonaqta. Qataq sauanaqchigui da 'eetec 
co'ollaq quetapegueu'a ne'enaua lma'te na lauo' Qom. Lloqo'oyi ishit da qaÿauo'o 
na lma'pi nam qadhuo' caillayi, cha'ayi nachiso somayi da loxonec ne'ena 'alhua. 
Qaq nachi 'eeta'am nataq'en so Moreno. Camayi hueta'a Las Palmas, qataq 
huo'o na huaña na loxonec. Qataq somayi qalota na lataxanatac na Qom mayi 
lauo'.

Na lauo so Do'xoi qataq taigue da qasoxonaxa

Ime, de'eda nachi na qadhuo' caillayi qataq so qadta'alpi qataq taÿa yim 
lo'onataxanqa' qasoxonaxa. Huaña, qataq so'onataxanaqtac souaxat nam 
qad'ogoxonaxat mayi saÿinaqtapeguelec cha'ayi seunaqtaique souaxato' da 

sauoqtaique da so'otaq na 'alhua, da so'otaq na qodanguishicpi qataq da so'otaq 
na qan'atetpi. Cha'ayi ÿataqta huo'o da lqalaic da qaÿanata ne'ena nhueneguesat. 
Cha'ayi ñaq chita'ague da naÿamaxattapiguiñi ne'ena Qompi souaxat da ÿataqta 
qaÿoqteguelo soua vi'iyi da ncaatague' na huataxanaq qataq na doqshi mayi 
quetapegueu'a ne'ena na'alhua som hua'au lta'alpi som qadapiyilpi.

Qataq huo'o da loquiaxac huaña yi Mapsatangui

Qaq cai mashi ime, da ñovidaxauec qataq mashi souaqta'alo ne'enaua 
qadma'te. Qataq na Qom qaica ca ÿauotaique cha'ayi mashi ntochiguiñom se'eso 
vi'i. Qataq mashi vi'i, nachi nam Qom mayi maichi nhuo'pi, huo'o na mashi 
naÿamaxattac da taÿalo naua ñi'ipiaqa'te. Nachi so mashi dashita aso nala' se'eso 
na'aq, nachi qai'axaiguet ana naloxo cam caaÿo, naÿau'a yim netaña nam qadhuo 
Qom. Qaq nvideu'a yim qasoxoc, nachi padenaxaneec som ñi'igueetac le'enaxat da 
Qa'alaq, nachi da'aqtaxan, 'eeta': 

“'Am, pichoqo'olec, aÿim ñanac da sauo'o da 'ad'axaÿaxac cha'ayi 
mashi qanaÿiitague' da qadta'a Moreno. Damayi nauectapegue' na 
huataxanaq. Qaq daamayi mashi qanaÿiitapegueto mashi qomi' quiguinguilo 
dam qadta'a. Qai'auaachiguiñi yi lma' so qadta'a Ñaaraxachi'.”

 Cha'ayi se'eso Ñaaraxachi', nachi huaña co'ollaxa ca lma' da huo'oi soua 
delogueÿa't se'eso na'aq. Nachi huo'o so qaÿaÿin. Qaq yi'iyi netaña co'ollaxa 
se'eso Qom, nachi nalotta nagui yi Palo Marcado. Qaq na Qom yimayi le'enaxat 
naq'en da Tooro La'aite. ¡Cóu, qomi' quiaxa cam shinaqtec!

Qaq yim qadÿa Piguiñi (Sandoval) qomi' 'eetegalo caillayi, 'eeta':
“'Aja', qomi' soqolqo', shapeegueto' qom ishit da setaxaÿaqpegue' 

cam qadta'a Moreno”.

Qalaxayi ÿoqta 'eesa caillayi da huo'o co'ollaxa so qaique'emaqchit Qom 
le'ec. Qaq yimayi maiche qadpa'axaua le'enaxat da Tolaaba. Qaq yimayi nataq'en 
ÿataqta sa la'axaic, qalco'oú yi taxaic co'ollaxa. Lloqo'oyi ishit da qaique'emaqchit 
cha'ayi mashi taxaic. Cha'ayi mashi no'on co'ollaxa so lataxa amap, lloqo'oyi 
qalota na Qom na mashi taxaicpi. ¡Cóu, qomi' quiaxa cam shinaqtec!. 

Qaq se'eso no'onatac lataxa, nachi huaña co'ollaxa so lma' so lÿa qadta'a 
le'enaxat Chiÿoolli'. Qaq nachi huaqteguet co'ollaxa da nvita yimayi so Moreno, 
som qai'axattac da mashi detaqtague' cam dios, qalaq icaatac na maichi lauo'.

Qaq ne'ena Qom ñaq chita'ague da 'enauac da ñovidaxauec, 
sachigoxosoqtau'a yim qad'onataxanqa' na caaña cha'ayi mashi qaica ca 
ÿauotaique nam Qom caillayi. Qataq ñaq chita'ague da qaitaqtague' so nta'a 
gobernador yi Resistencia, qataq mashi ime, da qaÿashilaxanque naua nma'te 
'ale'u. Cha'ayi nam Qom mashi huotaique da do'onataxan, ÿi'ot na languishec 
cha'ayi huo'o na nma'pi 'alhua. Qaq yiua lÿa't qadta'al Ta'añinoqñi, Huaqui'i, 
Sariiche, nataq'en yiimayi, netraña yimayi. Lloqo'oyi ÿataqta lta'adaic de'eda 
qadhuogoxo souaxat de'eda la'axa mayi huaña yi lma' namayipi. Cha'ayi namayipi 
ÿataqta laÿipi som qadta'alpi co'ollaq ñaq qailoctapeguelec ne'ena 'alhua. 

Qaq mashi avit caillayi, nachi sovidaxau'a ne'ena Qom. Qaq mashi 'enauac 
da lapoota'a't. Qataq som loquiaxac co'ollaxa mashi ime. Qataq so Moreno mashi 
sogote da ÿi'iguelaq, taigue da 'Ele' lpata'c (Espinillo). Qaq ndoteec da 

qai'axattac da 'eetec da lque'emaxa som Tolaaba. Qalaxayi ¡qalco'oú ca aloic! 
Huaña, nachi qoÿiitega na Qom, qoÿiita': 

“Ana'ana pedaxanaxa qanÿomiigui qome. Qalaxayi maxatchoxo' 
qome, ten qom ÿapagueec ca qoviÿaigui.”

Qaq ñaq huo'o na Lcaxaic ña qaÿalecta'aguet. Qataq huo'oi soua ÿalectrauo 
Saxasoxonaq qataq so 'O'ÿo'. Qaq yi 'iyiua ÿale't ña ivi'n ana baala naua lhua'q, 
nachi 'eetrac: 

“'Anchi'no', ja', so qa'a ita'a Moreno, ana'ana 'ado'o baala na na'aq. 
'Am ita'a Moreno.”

Nachi do'onaxaata'pe yiua ÿale't se'eso na'aq. Ime, qataq detaqa yim iÿa 
Sandoval 'enapec: 

“Aja', ÿataqto' cam aloic, qalqo'oú, yi mashi souaqaigui dam la'axa. 
Qaq no'ono' da ÿome na na'aq da ñalaataxai' som qadta'a."

Nachi jec na Qom da qaicaalec somayi. Qalaxayi cai qaivita yi Espinillo, 
nachi somayi mashi sogote da jec, ÿi'iguelaq so Moreno qataq so huataxanaq 
mayi nnaictague'. Qaq nda'a't yim lÿa mayi qaÿalauat le'enaxat da Selson mayi 
ñaq huetaiyi cha'ayi 'oocholqa co'ollaxa soomayi da qaÿaleeguet so Moreno.

Huac da delogueÿa't na Qom

Huaña caillayi, qataq huac da maichi nalaada't na Qom, cha'ayi na Espinillo 
le'ec huaxaiguet so Moreno cha'ayi nachina na nateu'a co'ollaxa. Qaq lloqo'oyi 
co'ollaq ivita ne'ena Qom, nachi nachajñi da somayi ÿa'axat da qaÿalauat som nale 
mayi le'enaxat da Selson. Qalaxayi so Moreno nhuogaxa co'ollaxa ne'ena Qom 
maichi illapeguem da ipaca'a da ÿi'ot de'eda nalajda't na Qom.

Qataq qomi' caillayi mashe sechiÿaqlec somayi cai sevidaxaua yim 
Espinillo qaq nda'a't na Qom mayi lapoota'a't –coff - nalotta't. Qaq somayi 
mashi sogote da ÿoxogue, mashi taitague da le'ego aso tala da taigue ca lma'. 
Qaq nda'a't aso lalo mola mayi huacac, nachi no'onañi qataq so Selson maichi 
ilayiñi co'ollaxa na Qom. Huaña nachi ime, de'eda qanayiuaigui.

Qaÿaÿiilec na Qompi lma' yi Lachiugue 

Qaq cai mashi qaÿoqtegue de'eda qataq mashi sonaqtaña na qadma'. Nachi 
huo'o so avit qaq nvideuga yi sonaqtaña so maichi qadhuodeua huataxanaq le'ec 
da qomi' da'aqtaxanema. Qaq somayi caabo le'ec, nachi 'eeta': 

“Qomele novi' ca huataxanaq qom mashe ÿapec. Qaq da ishit da 
setaxaÿaqpegue' qaq sa ishit qome da qaÿaÿiilec ne'ena Qom mayi lma' na 
Lachiugue”.

Ime, nachi queuo. Qaq ÿoqta 'eesa de'eda ÿi'axat cha'ayi cai mashi 
noÿi'n naua 'olegaxa, nachi qal-laq da nviyi' se'eso huataxanaq. Qaq nataq'en 
yim qadÿa Sandoval mayi huo'oi som ltaxaÿaxa'u, nvideu'a yi sonaqtaña. 
Nachi da'aqtaxaatac, 'eeta': 

“Ÿaqaÿa't, mashi sogote da qomi' novidoiguilo na huataxanaq - 
¡qalqo'óu cam shinaqtec! - qalaq qoñiishiguem, qanaÿamaxachii qome, 



28

ten qananagalo qomi' da qomi' qaÿalaua't.”

Sochi copata'ague de'eda la'aqtaxanaxac, nachi chi'iguet ana 'ogoxonaqte: 
¡qauom!, ¡qauom!, ¡qauom!. Nachi na Qom co'ollaxa qaica ca iuata'a ca lÿa, 
cha'ayi ñi 'oonolec namayi mashi ÿiltaxan na llalaqpi. Qataq huo'o caillayi so 
noÿicolec maichi lo'onatac som Sandoval mayi ÿaataigui so lqolac. Qaq nachiso 
so huo'o na qoÿoxotoigui na 'alpi qataq na nogotolec nachi hueta'a qanqoÿin. 
Se'eso noÿicolec qo'oipaq qadamta ana lauoqte, lloqo'oyi sa ishit da inoxoneuo ana 
'ogoxonaqtala. Qaq nachiso so nca'alaxateec na 'alpi qataq na ñaqpiolec caillayi. 
Qaq cai mashi qanvideu'a na Qom, nachi ÿataqta qan'axannec da qaÿaÿiilec ana 
'ogoxonaqte. Qalaxayi qaica da huo'o ca ileu, nda'a't na que'emaxaic qalaxayi saq 
'amaqtaq, cha'ayi 'enauac na Qom sochi deuaqa, huetoto'oto naua qo'oipaq lamol, 
cha'ayi ne'ena Qom ÿataqta mashi naÿa'ac da nloquiaxac. Lloqo'oyi qaica ca ñi'iÿa, 
sa ñi'iÿa da ileu. 

Qaq cai mashi cada'ac da ntogueñi da qaÿaÿiitalec, nachi ñishiguem nam 
dauanaxaatacpi, nachi qan'atachigui se'eso huataxanaq, nachi qanaÿine', qalaxayi 
cai noma'aguet ana lo'ogoxonaqte na Qom, nachi qoshitauec. Cha'ayi 
qaÿauattooteguet na Qom da nataq'en huo'o ana lo'ogoxonaqte. Nachi somayipi sa 
naÿaloxon da jec.

Qaq mashi na'aq laiñi, nachi novita yi ima' yim lÿa qadta'a Palqon. 
Ñi'igottauo cha'ayi que'emaxaic, nachi sepa'axanoigui so ima'. Nachi 
ñaqapaxanaqtañi, qaq aÿim mashi imeuo aso ÿo'ogoxonaqtala, qalaxayi 
ñauanaqtalec na Qom, qaÿoqtegue qataq nviduo so le'enaxat da Quiÿaxai. Nachi 
qomi' 'eetegalo, 'eeta': 

“Noqolec, qataq 'am qadta'a, ¡qayalliitac, sataxauec! Llaxatemallaxa, 
ñaq huo'o da qardaqa' da setaqpec.”

Qaq somayi ÿachitac aso lo'ogoxonaqte shijdauo ala qataq revolver 45. Ñaq 
huo'oi naua ala. Nachi shiitega, shiita': 

“Ñaq 'acot ana 'ad'ogoxonaqte, nachi aÿim ÿanem. Qaq chochi 
copata'ague da setaxasoqtega't, nachi sochi selaqaugalo soua huataxanaq 
lashi' iualtrac na lma' na Qom, nachi saÿin so 'oonolec. Nachi huañi qalaxayi 
so lÿa ÿacoosop somayi, nachi datauec. Qaq nachisoua soua pa'atreec 
caillayi.”

Huaña, nachi na Qom nnoxoneec, chigaqaigui na aviaq, nachi qalaÿootega't 
na caipi cha'ayi mashi huo'o na huetalec na logoxot na Qom co'ollaq huo'o na 
huotaique da datauec.

Qaq 'eda da 'eetec da nalaataguec caillayi na qadhuo' mayi lma' nagui na 
Miraflores ÿataqta saq ÿalcolec. Seunnate naxa de'eda chigoqta'ague na maichi 
qadhuo' da nloquiaxac souaxat ne'ena 'alhua da ÿataqta qaillitac. Cha'ayi maichi 
nma'.

Qaÿi'iguelaxalec da qaÿaÿiilec na Qom lma' yi Miraflores

Qaq ivi' dos caillayi da qaÿashiidaxaalec da qaÿaÿiilec na Qom mayi lma' 
ne'ena Miraflores. Qaq se'eso pa'ateec, nachi 'eetec: sa ishit da qaicoyiguen na 
Qom souaxat da qanmaqtapeguelec ana huaaca da qoÿiitega ÿalauattac. Qaq 

'eesa de'eda qalaxayi doqshi na imalec da dechatapega ana huaaca souaxat da 
imeetac qataq chictac, nachi sochi nmaxalec na Qom. 

Qaq na Qom 'eesa caillayi da huo'o ana decachiÿa, qalaxayi nachina na 
ÿaqa'a ca chigaqa'ague souaxat da hueta'a ne'ena souaxat da nqadenaxac da 
huo'o na sa no'oita na lauo' le'ec. Qaq nachi qaÿi'enaxatchigui so hua'auchiguiñi 
da qaÿaÿiilec so ÿapec so na'aq, ¡qauom!, ¡qauom!, ¡qauom!, ¡qauom! Ÿataqta 
yi'oqteguet naxa da dataigue qanqoÿin ana baala. Ÿacholaxan ana 'alhua da 
l-lamaxa ana 'ogoxonaqtala na le'edaxa qalaq 'eeta'am na nodec le'edaxa. Nachi 
qanquictau'a yim netaña na Qom. Qalaxayi nam Qom nataq'en mashi 
nlagaxatchiguiñi, nachi nataq'en ÿaÿiita'aguet na huataxanaq, nachi chochi 
qalagoqta da queta'aguet nam huataxanaq cha'ayi nataq'en huo'o ana 
lo'ogoxonaqte, chochi ivitta'a se'eso na'aq laiñi nachi qoÿaxaañi na Qom da 
qaÿaÿiitac. Qalaxayi nachiso se'eso maichi lta'a na Qom mayi ÿalectauo se'eso 
na'aq, somayi huaxaiguet na huataxanaq souaxat se'eso nale Selson mayi 
qaÿalauat co'ollaxa. Qaq lloqo'oyi huo'o de'eda dalaxaic huac da qanalaataguec 
caillayi.

Qalaxayi huo'o na huataxanaq qadhuodeuapi na ÿalectauo nataq'en yim 
sargento le'enaxat da Abana, qoi so oficial Niski cha'ayi ÿataqta qalota somayipi 
caillayi. Qaq mashi dashiguiñi aso nala', nachi mashi ndota't na ÿataqta 'añaxaicpi 
na Qom, namayi mashi nqatta't. Nachi huaña, qataq qaicaalec somayipi, qalaxayi 
mashi qaichiÿalec da datauec.

Qaq yim qadta'a Palqon tachigui co'ollaxa na laÿi so facon, huac da 
qaÿalauat. Qaq yim lÿa,Chiÿoolli', nataq'en qaique'emaqchit. Nachi chochi 'eettac 
se'eso na'aq 'eso' yi ÿale qalaq que'emaq se'eso na'aq. Lloqo'oyi sa ishit da 
deloqui. Qaq nam huetaigui so noÿic mayi ÿataqta ÿaÿamaqchiguiñi qataq qaica ca 
que'emaq, 'enauac da no'oita. Qamaq nachina na ÿoqta imapeguelec ana ala ana 
'ogoxonaqte. Qalaxayi so noÿic ÿataqta qadamta ana lauoqte qo'oipaq, nachi 
deca'alaqtaxan se'eso na'aq. Qaq cai mashi qataq qaÿashiiyigui ana nashiide, 
qachi mashi huo'o nataq'en na que'emaq na huataxanaq qataq na doqshi mayi sa 
ishit da huataxanaq.

Qaq cai mashi ÿoxogue so huataxanaq nachi nvitta yi iÿa Ÿaxasoxoic nachi 
aÿim 'eetega 'eeta': 

“Pichoqo'olec, 'ena na 'adaquip qataq na 'oqolec nauoc qagueta 
lapatolec.”

Nachi sa'aqtaxaatapeguem da aÿim nachi soota'a yi ima' da ÿauanaxanqa' qataq 
ñaÿiitague' na huataxanaq qalaxayi sa ishit da seque'emaq. Huaña, nachi qaltaq 
selaqa'ata so huataxanaq, hueto'ot so loigue, qaipeetapegueta na que'emaxaic. 
Nachi qataq sainaxaxanaqtapigui somayipi, nachi 'enauac da nlagaxattac. Qalaxayi 
mashi nvideuo yi qadta'a Bachooyi qataq so qadta'a lÿa Palqon chigoqtra'ague 
ca lma' da qomi' naÿalo da qomi' itaua'n se'eso na'aq. Nachi soomayi 'ena'pe:

“Ñaaxa, ñaq cada'ac da qanmachiiuec qome. Nacta qataq secanaxalco' 
se'eso huataxanaq ÿataqto' huo'o ca chic na teguesan na na'aq qalaxaso'oú 
yi ime, da qanalaataxac ne'ena na'aq chaxanaq qomi' ivi'n naua lhua'q.”

Nachi 'eetac so iÿa Sandoval: “Qaica ca qomi' loxonqa”.

Nachi so ÿaqaÿa Loyin (Lorenzo Soria) 'enapega na Qom: 
“Qanaÿamaxachii qome, soqolaxato' yi qadaÿi doqshi, ñalaxaataxai'.”

Qalaxayi cai sevidaxata, nachi mashi 'enauac da datauec somayipi, ca'aisalo 
naua lma'te, nachi qaicaalec caillayi. Qalaxayi mashi qaÿoqteueegue, nachi sa ishit 
da qaivi'. Qaq na Qom caillayi ivida'a yi Dashigui (Santa Victoria). Huaña, nachi 
'enauac da ñi'iguelaq, qanvita aso nmenaxanaxaqui so Baldoza. Nachi ÿataqta 
qaiuaxangui 'enauac na le'ec ivida'a aso huaaca laÿi' qaÿavigat na qo'oipaq, 
nda'a't na nallic mayi 'enauac da nalogui na Qom. Huaña, nachi ime se'eso 
alaataxac.

Qalaxayi nachiso se'eso pe, qataq huo'o da qad'axaÿaxac, cha'ayi nam 
setaxaÿaqtague'pi mayi ÿauo'o de'eda qad'axaÿaxac da qoÿinac: 

“Qomente' qaq huo'o ca ntaxaÿaxac.” 

Qaq ipacchigui da se'eso lÿa na'aq, nachi ñaq nte'etom, nachi 
seÿaxanaxague na Qom da secoyiguenaq, shinaqta': 

“Qami' qadqaÿa't, ne'ena na'aq huo'o ca qomi' nvitalo na nta'alpi da 
huotaique da qomi' detaxaÿapegueto souaxato' de'eda souaqaigui so lÿa 
na'aq. Qalaxayi qami' qai'axañiÿapeco' qome da qau'auaxañiiñi añi baala, 
shapeegueto' qom ishit da qaÿaÿamaxaañi de'eda aloic, yaqto' da qomi' 
hua'auleguete na ÿale. Qaq maichi huo'o nataq'en ca ÿaÿaten, yaqto' huo'o 
cam chic na lapat na teguesan qataq na shiguiÿac.”

Huaña, nachi qataq naÿamaxat na qadaÿipi, qaÿacona na no'ogoxonaxatpi. 
Qaq mashi avitata se'eso lÿa na'aq, nachi noviyi' se'eso huataxanaq, cada'ac da 
qalota – coff - lalo ana molapi. Nachi qomi' ñoqo'onaqta'aguet somayipi mashi 
ñayinaqta'aguet qalchaq sevidaxauga ada qo'oipaq late'edai. Huaña, nachi 
shi'axaguet da seuataqa'aguet somayipi. Qalaxayi nam Qom mayi qadaÿipi nachi 
qomi' nhuaatalguete, 'enauac napogoxottañi ana lo'ogoxonaqtepi, qalaxayi 
qanqañoxotta'a som huataxanaq. Hua', noviyi' somayipi, nachi qomi' iquiita'ape, 
qalaxayi napogoxoqtañi naua lo'ogoxonaqtel. Qataq na Qom mayi qomi' 
nauaatalguete ÿataqta naÿiichiguiñi se'eso huataxanaq. Aja' sevidaxa't, nachi 
qomi' nquiitagueto so cabo Montenegro qataq so Cabito Leiva nataq'en 
ÿalectaigui somayipi. Qaq 'enapec so Montenegro: 

“Buen día, don Soria, ¡taxaasai' da mashi 'am chic na teguesan 
shicait!”

Nachi somayi ÿauaachigui da huotaique da sepataxañi añi ÿaxaata so 
lhuaxanaxanaxat aso ÿi'ogoxonaqte. Nachi ÿa'alaq, 'eeta': 

“¡'A'i, sochi ÿa'aqtac damayi, sochi ÿa'aqtac!”

Qaq aÿim nataq'en shiita': 
“Aja', na na'aq mayi 'am chic na teguesan qataq na shiguiÿacpi 

qanallic na 'adapat.”

Hua', nachi aÿim sela'a aso nede netagui aso lcoue aso qo'oipaq mayi 
souaqto'ot. Nachi detaqa so ÿaqaÿa Cabito, 'eeta': 

“Pichoqo'olec, ne'ena huataxanaqpi, namayipi anac da 'am 
qaitaxaÿapegue' cha'ayi se'eso huataxanaqpi mayi ÿaÿiitapeguelec shicailla da 
qoñiita, somayi sa qaÿaÿaten cam chigaqa'ague qataq cam lamaxashic 
somayipi nam nta'alpi.”

Huaña, nachi detaqa som negue'to'so oficial, 'eeta': 
“'Eda dam qadta'a mayi anac da qami' detaxaÿapegueto, qalaxayi 

huo'o qome ca qauchiÿa'ague ana qad'ogoxonaqchii.”

Huaña, nachi shinapec: 
“Qomi' cuaatrolqa, qami' mayi huo'o qome ca qauachiÿa'ague na 

qad'ogoxonaxachii cha'ayi qami' qalote'.”

Qalaxayi somayipi maichi ÿauaateguet na Qompi mayi qomi' nauaatalguete. 
Mashi sogote da napogoxoqtañi ana lo'ogoxonaqtepi. Nachi somayi nmooñi. 
Cha'ayi ÿataqta n'atachigui 'enauac na qanallippi se'eso huataxanaq. Cha'ayi da 
huo'o ca chochi qomi' 'ena'aque, nachi nataq'en huo'o ca qoÿina'ac. Qalaxayi qaica 
ca camachaqca se'eso na'aq.

Hua, nachi detaqa son qanatatalec [jefe de policia] mayi chigaqa'ague da 
Salta. Somayi tedaic na lchi, 'eeta': 

“Aja' Soria, qaica cam dá se'eso la huelga. Aÿim chochi sauotaique da 
saÿaten cam ÿoqta chigoqteuga se'eso huataxanaq qataq chaq negue't cam 
lamaxashic.”

Hua, nachi shinapega somayi, shiita': 
“¡Meca, ca cashiique Moreno da huo'o! Qaq no'on da aÿim 

'auachaxana qaqaiyi qauauañiichigui da salauat cha'ayi maichi ita'a. Sa ishit 
qome da qai'oxochiitapiguiñi yaqto' setaxaÿapegue'.”

Qaq 'enapec so Montenegro: 
“¡'A'i, qaica, camayi mashi sogote da ÿoxogue! 'Aque', sa sauatton ca 

Moreno da huo'octaxa qaq 'am sachaxana.”

Hua', qataq detaqa som qaÿatatalec nta'a, 'eeta': 
“Hua, 'am Soria, nagui na 'adhuo', cha'ayi namayi ÿataqta qalota. 

Qaq ne'ena Lachiugue, namayi qaupaquiitelec qome da qadmayi, cha'ayi 
ñi'iñi gobernador da Resistencia mashi ÿaÿaten de'eda qoviÿaigui. Qaq 
ñimayi ñaq chita'ago' da qautaqaitague'. Qaq som qadta'ai Moreno mayi 
nachiso som ÿaÿiilguete qami', somayi mashi sogote da saÿajnaq.”

Ime, de'eda qadtaxaÿaxac. Nachi so qadÿa Cabito Leiva qataq aÿim qomi' 
qan'onataxatrañi da saxague da Sáenz Peña, da yaqto' qaÿaÿamaxaañi de'eda 
aloic, cha'ayi mashi qoÿinapec yi ime damayi.

So Teploxochi mashi hueta'a yi La Florida

Qaq so ita'a Teploxochi mashi ivita co'ollaxa yi La Florida, cha'ayi nachiso 
so ilotague' na maichi qadalamaxat qadhuo'pi. Cha'ayi 'enauac so qadta'alpi 
ÿoxooñi na 'alpi qataq na ñaqpiolec, cha'ayi sa ÿaÿaten ca llic de'eda qanayiuaigui. 
Nda'a't na ÿipi mayi ÿaÿaten, lloqo'oyi cai ÿasateguet da delogui' na doqshi, nachi 
qandoxottec nam ÿataqta mashi na'aÿa'ac da nalaataxac da dataÿa'aguet ne'ena 
doqshipi qataq nam huataxanaq mayi chochi qai'ogoxootega da yaqto' icoñidai' 
cam huo'o ca lasouaxashit. 

Nachi sauo'o caillayi so samaxague da ÿi'aqtac da sochi icoyiguen so ita'a da 
qomi' qaica ca machaqcom. Qataq cai mashi souaqta'a yi Sáenz Peña, nachi 
nataq'en soqopitaxanaqapec da qataq seÿaxanaxau'a da nachi 'eetai' da 
sonaqtaña ne'ena Lachiugue. Lloqo'oyi nagui ñaq 'eetalec da sonaqtalec namayi 

cha'ayi ñaq sottaq caillayi som gobernador mayi setaxasoqtague' caillayi.

Huaña, caillayi nachi qomi' qoÿanaguilo da qomi' cashiique da selo'ogue na 
qadhuo'. Aÿim qataq so Sandoval qaq so ÿaqaÿa Cabito Leiva qoÿanagui da 
qadtaxaÿaxanaxanec qataq qoÿanagui da huataxanaq le'ec. Huaña, nachi ime 
se'eso qancanaguec se'esoua vi'iyi.

Qataq huo'o so loquiaxac yi Las Palmas

Qataq huo' caillayi so loquiaxac yi Las Palmas. Qaq ñaq huo'o yi ita'a qataq 
yi Shinoqoyi, Pedaxauaic. Qaq yiimayi ñaq netraña yi Resistencia netra'asop 
aso no'onataxaqui na fideo. Netraña yim naloteuga yi la estacion aso tren. Qaq 
nataq'en nachi qadanataqa' naxa da souaqta'a yi Resistencia da huo'o da 
shinaqtapeguec. Ÿoqo'oyi qomi' da'aqtaxanema naxa da huo' da shinaqtapeguec. 
Nachi ÿi'axattac naxa da qomi' hua'aqtapeugalo da na huataxanaq qomi' 
icogaxaata'pe qataq da chigoqta'ague na icogaxaata'pe qomi' souaxat yi qadma' 
Lachiugue. Qaq saxanaxa da souaqaigui de'eda sa'axattac, cha'ayi damyi 
dalaxaic, ÿaqa'aguet. 

Qaq nachi 'eetec da huo'o so na'aq, nachi qomi' iÿaxaneguelo so qadta'a 
Taigoyi' souaxat caillayi yi Las Palmas. Qoÿinac yi qanayigueu'a, deuotaxanec 
na Paraguaipi souaxat da nquigaxattapiguishiguem añi lashiue da lo'onataxanaxac. 
Qaq ñaq huo'oi soua ÿale't Dashi'chi, Qoÿaxaqui. Qataq ivi' shincuenta caillayi 
na Qom mayi sa depe'enaxan na qaÿauec, qaÿauo'o na lo'ogoxonaxat, 
qandoxotteec na ÿataqta mañic lo'opi qataq ÿaÿaten da llaxayic. Nachi qaÿauec da 
qanqo'oneua'a yi Las Palmas.

Qaq mashi pe caillayi, nachi ivideuo nam qadaÿipi mayi soqolaqtaigui. Nachi 
so lÿa na'aq, nachi qai'otaxaatañi da qanqoneu'a da qai'odauec se'eso Paraguaipi. 
Qanaÿiitague', sochi ivitta'a da datauec, nachi qaÿaÿiitalec, ltai. 

Qaq yim qadta'a Taigoyi' huac da que'emaq qalaxayi ndoteec aca nado'o 
mayi tagui co'ollaxa aso 'ogoxonaqtala qaq yim Moreno qalaq ÿi'iguenoigui ana 
rollisopi, nachi sa ishit da tagui ana baala. Nachi se'eso na'aq ÿataqta qaica na so 
Paraguaipi.

Soomayi caillayi Taigoyi', Dashi'chi, Qoÿaxaqui, Nacha'ayi, Ÿoxodaic, 
Tenaxanaxaic. Yiimayi da dainaxa'n naxa qalaq ÿataqta saq hueda'a yi huetra'a, 
nachi dashishi'. Qaq cai nañaxaañi ca pe. Nachi na Qom cada'ac da ncotaÿapega't 
souaxat da qaica ca nallic. Ÿoqouat na Qompi. Nachi ÿataqta sa qaichidapec som 
cashiique Moreno da yaqto' huo'o cam ÿanata. Qaq huo'o caillayi so ÿanata, 
qalaxayi saq 'amaqtac. Ime, nachi tachiguiña caillayi de'eda ncanaxac na Qom da 
deloctague' na huataxanaq. Qaq huo'o na ÿaqa'aguet qanayiuaigui caillayi, 
qalaxayi saq 'ena'am se'eso hua'auchiguiñi da 'enauac da qanayiuaigui.

 
Aja', 'ena, 'enauac na ÿa'aqtaxanaxacpi. Huo'o na qalota ichiÿauga qalaxayi 

ñaq shicto'ot da sa'aqtaxaatac, maichi qom ivita da semeuo, da shiita'am so 
ita'alpi.

Nedec 3 a

Da hua'auteec la'aqtaxanaxac so Nachicyi  (Juan Zorrilla)
(11 de noviembre 1.977)

So lta'a l'enaxat Dashiloqyi (Juan Escalante Zorrilla), 
nam laÿipi co'ollaxa so Meguesoxochi. 

-- Nam lauo' yi cashiique Moreno le'enaxat da No'olgaxanaq. Chilcato' na 
la nación na huaqta'a't Shadooua, Shimpi, 'El-la, Moqoit, Piilaxa, Lcaxaic, 
Yaucañigaxa, Sotegaic, Ñimqa, Mashicoi. 

Qataq da 'eetec namayipi da ishit da huaqta'a't nhuodeuapi. Damayi mashi 
qaÿoqtegue, qalaxayi so ita'a mayi ÿi'axattac naxa da llic se'eso lauo' Qompi, mayi 
maichi lma' ne'ena 'alhua mayi sonaqtalec nagui. Qaq somayi nataq'en 
lli'oxonnatac na lauo' No'olgaxanaq, nam ÿataqta hueta'a ne'ena 'alhua 
co'olloxochiyi. Qaq ne'ena Qom co'ollaxa ÿataqta nchoxonna't. 'Eesa co'ollaxa da 
huo'o so na'aq da maichi deloctega't, qalaxayi naxa da ime. 

Qataq nachi eetai' da nhuodeuapi, qalaxayi sa ishit da huo'otaq sa 
nadena'a't da huo'otaq huo'o cam qanayiuaigui. Qataq se'eso ita'a huo'o yi na'aq 
qataq ishit da iÿaxanegue ne'ena lauo' da nauana't naq'en nachi maichi 
napaxagueetague' ne'ena lqaÿañicpi.

Qataq se'eso ita'a huo'o so la'aalec lqaÿa netaigui ne'ena La'añaxashic 
le'enaxat Coshoole'. Qaq 'eesa da huo'oi soua ñitesoqo' yi La'añaxashi lashi'.

Ÿoqo'oyi cai lapona't na Qompi. Qalaq nachiso som ita'a so deÿaxan, 
iÿaxanegue ne'ena lauo' da yaqto' nauana't naq'en. Cha'ayi somayi nachiso so 
deca'alaqtaxan maxaqta. Qaica somayi qaq sogotectaxa da qaica ca lma'ÿaxac na 
Qom. Qalaxayi huo'o se'eso ita'a nca'alaxateec na lauo' co'ollaxa ÿiltaxaatac 
co'ollaq nvi' da ncanaguec na Qom. Huaña, nachi qancaatague' na huataxanaq. 

Qaq somayi nataq'en nachiso so llaqtac so qai'oxodeetac naxa le'enaxat da 
Taigoyi' (Mayordomo). Somayi nachi lapaxaguentac so ita'a ÿoqo'oyi huo'o nam 
ÿaÿatenolec, cha'ayi nachiso so ita'a ÿachigoxoto'ot. Cha'ayi so ita'a huo'o da 
napinshec pio'oxonaq. Somayi ÿataqta ilapiguiñi camachica nviyi'. Qalaq 'eda ishit 
da qai'aqtaxanem, qanachi ishit da ÿaÿaten.

Qaq ÿoqo'oyi se'eso noÿic sochi qaiqoshaxaata cha'ayi nachiso som 
nca'alaxattapegueec na lauo' No'olgaxanaq maxacta qaica somayi ctaxa, nachi 
sogote ctaxa da imeuo ne'ena Qom.

Qaq ÿoqo'oyi huo'o so na'aq, sevidauga yi La Pampa, nachi sa'axaÿaqchit 
na Qompi, shiita': 

“Maxacta qaica ca laÿaanataxanaxac soua ita'alolqa. Qaq ne'ena 
'alhua jegatai' da qoviita'a, cha'ayi ne'ena 'alhua da chigoqchiguiña sa 
qauauattoñi, jegatai' da lapiaqa' soua qadapiyilli'. Soua qadapiyilli' qaÿoqtalo 
naua lapiaqa'te, cha'ayi qaÿoqta yi lma' na Dapicoshec, Dapiguem, na 
La'añaxashec yi laponqa' le'enaxat Lajamqa', Locaic No'onaxa (Campo 

Largo, Sáenz Peña). Qalqa'a nam Qom co'olloxochiyi nvittega't. Huo'o yi 
vi'i qataq 'enauac da nalota't se'eso nquedoxonecpi, cha'ayi 'enauac maichi 
nhuo' 'oonolec cam qaÿachigoqchigui lamo da achaalataxac.”

Qaq so ÿapiyilpi co'ollaxa maichi lma', lanataqa' na Ltañi Lai' (Zapallar). 
Cha'ayi cam qadapi' co'olloxochiyi danaxateguingui som tala lalatec, som huaña 
naxa da qai'ot na nanguishec da ivita yi laloqo' da qoÿaañi nam nanguishec. Qaq 
nam dalaxaic pobladorpi co'ollaxa ÿanagui da le'enaxat Zapallar. Qaq da maichi 
l'onataxanaxat so Qompi hua'au yi'iyi lma' le'enaxat naq'en da Ltañi Lai'. Cha'ayi 
maichi lanaxanqa' yimayi, qataq nale'ena da netalec yimayi, nachi ÿaatapiguiñi 
ne'ena languishicpi: 'auxa, hualoq, ltañi, huataata, 'enauac nam nallicpi.

Qaq yim Resistencia mayi nam Qom le'enaxat naq'en da Yaicangui, ñaq 
saxanaxa lamai' caillayi na doqshipi, nda'a't caillayi yi Corrientes. Qaq ne'ena 
Yaicangui ÿataqta lma', lanataqa' na Shimpi, 'El-la, Shadóoua. 
Qaq ne'ena mpa'aitague na shi'u, qalaxayi lpa'axac na qadhuo' No'olgaxanaq. 
Namayi nale'ena lma' so ÿapiyilpi, ÿataqta lma' nataq'en na Pioq L'asat, Taxalas, 
Ponaguis, Quiyoc Lvique, Shaxadaic, Pantaic, Qashi Lola. Qaq 'ena na 
ÿataqta lanataqa' som qadapiyilpi. Qaq yim ita'a ÿataqta qanvittague' qataq huo'o 
nam innaictague' yimayi nam lalamaxat lauo', 'eeta'am da huo'o naq 'enec 
'añaxaic. Qalaxayi nachida da shiÿaxaua sa nqalaat, ÿoqo'oyi nam qadhuo' nagui 
nataq'en qomi' l'amqa'te souaxat somayi ita'a. Qaq somayi caillayi aÿim 
ÿashiltalec qamaq saxanaxa da aÿim ÿi qalaxayi souaxai' aÿim ÿauatton da 
ÿataqta salaq.

Qaq som Taigoyi' somayi maichi lasoshic so ita'a qataq llaqtac. Cha'ayi 
somayi saploq, qaÿalauat co'ollaxa soua lta'al. Nachi somayi 'ico' da maichi llalec. 
Qaq co'ollaq mashi ÿi, nachi ÿamaxaguet aso llale, cha'ayi ÿataqta 
choxonnataxanaxaic som ita'a. Qaq co'ollaq mashi ÿi se'eso ita'a, nachi ÿanagui da 
ÿauo'o lataxala' som Taigoyi', nachi, 'eetego': 

“Chaxanchaq 'am sataxalco' qome, cha'ayi aÿim mashi 'eeso'ya' mashi 
qami' huo'oi. Qataq qami' sataqoto qome, yaqto' jec de'eda lca'alaxa nam 
dalaxaic nogotolec.”

Qaq ne'ena doqshi qaica, sa ishit da qanhuoiguet se'esoua ÿa'axaqolqa, 
cha'ayi namayi ñaq qaÿoqtapeque. Qaq qomi' caillayi ÿataqta saÿaanataxanaq qaq 
qanvidaxat nam chochaqna nallic: 'ayiiña, shinaqpega alo, qaq sa ishit da 
sachiguenaq. Qataq na ÿierba, shinaqtega cai l'atec, cha'ayi sa qaÿauanapega, 
nda'a't naua maichi qanqo't mayi sauattonaqte': cotaque, nÿaq, mañic, 
chigaxanguio, qagueta, cos. Cha'ayi mashi huo'o caillayi na pioqolec, nda'a't ana 
'ogoxonaqte mayi saxanaxaqaca. Qalaxayi huo'o na pon, taquiaxai, chicna, 
shiteguet. Qaq nam doqshi saxanaqca.

Qaq ÿoqo'oyi huaña yi'iyi quedoom qoÿinac le'enaxat: Moqoit Lqaigo 
Lalaatec. Nachi huaña yimayi, nachi noviyi' sottaxa doqshi le'ec - ¡ ttoc ! - ntap 
so quetagui. Qaq cai ilo'ot na ñaloxouapi, nsoxotpi. Nachi 'enauac datauec, 
qañi'iÿa somayi, cha'ayi sa qaÿauatton. Qachi so doqshi le'ec chochi 
queuotapeguelec co'ollaxa ne'ena 'alhua da imeteetac. Qaq somayi sa ishit da 
qananomguet de'eda ÿi'oqtac. Qaq huo'o sotai' ÿaxaiquiolec dequictau'a da 
ÿalauat, qalaxayi sa qaÿashinem. Qaq se'eso na'aq ñaq nalota't so ÿa'axaiquipiolec 
Taraxat (Qolpi le'ec), Yigueloqoiyi, Bachooyi, Qadaxasoxoi (Dapicoshec), 
Dañiiyi qataq na Ÿolopi le'ec. Nam nnaictague' qataq sa iÿoteec se'eso ita'a 
cha'ayi maichi naloxouapi. Qaq somayipi nataq'en hueta'a yi'iyi Moqoit Lqaigo cai 

nviyi' se'eso sa'axattac doqshi le'ec mayi ñi'iÿa caillayi na ñaqpiolec. Cha'ayi 
somayipi nalota't souaxat da huo'o so ntaxaÿaxac cha'ayi mashi qaÿoqtegue da sa 
nauana't, nachi lloqo'oyi qai'ot naxa de'eda ntaxaÿaxac da yaqto' qaitaxaÿapigui 
cam llic da neltaxac. Qataq souaxat qaiden nam shiÿaxauapi mayi qaÿauectac 
cha'ayi mashi qataq nquictauec nam dalaxaic nogotolec qataq da 'eetec da 
qailotaique ca lataxac da qaitaxaÿapegue' ne'ena nta'alpi qataq da nmenaxac 
cha'ayi mashi huo'o na qaÿanata na menaxauapi mayi nataq'en chigoqtacot ana 
'ogoxonaqtepi qataq ana ala qataq na lsochi.

Da na'aqtaguec so Meguesoxochi

Qaq se'eso Meguesoxochi qaq so ita'a mayi ÿa'axattac naxa, cha'ayi 
cada'ac da ividalec, cha'ayi somayi sa ishit da ÿoqta mpa'axaua, somayi lpa'axac 
da l'añaxa. Qalaxayi co'ollaq invi' da ncogaxanataguec nam Qom mayi netalec 
ne'ena 'alhua, nachi huo'o na ca'aisalo naua netañalo, cha'ayi mashi nvi' da qaica 
ca qaiden souaxat ne'ena 'alhua mayi qanayictapegueua'a da qaÿacona, qalaxayi 
nam Qom mayi qaiqalaatac. Qaq somayi qoÿinac yi ÿataqta 'añaxaic, somayi 
nachiso so nachaattapeeguet na doqshi huataxanaq, qaq naxa da qailoquixan na 
Qom qalaq nachiso som ÿoqta qaÿatatalec lapagaxaic cam lalo caaÿo. Qaq 
somayi sochi qaiqoshaata co'ollaxa se'eso lauo'. Qaq maxacta qaica somayi, qaq 
sogotectaxa da qanmatchiguiñi se'eso Qom, qalaxayi huo'o somayi. 

Qaq somayi nachi huaña na nalotta na Tala Ltoguec, cha'ayi nachina na 
netaña som lauo' co'ollaq nviyi' se'eso huataxanaq lta'a mayi anaga co'ollaxa da 
ÿataqta nalaate' se'eso lashilpi na qadhuo' Qom mayi ltauapi som Meguesoxochi. 
Qaq somayi qataq so laÿipi lashilpi na Qom ÿataqta qalota na huañapi naxa da 
qailoctague' na huataxanaq. Huo'o da qanleua'ai' qataq huo'o da qanmatchiguiñi, 
qataq huo'o naxa da huo'o na chochi qoÿaxan. Qalaxayi sa ishit da qoÿaxaañi da 
qancaatague' namayi chochi ivitta'a da noxonec somayi, nachi ÿataqta qalota so 
lÿateuo somayi da qanayicot. Somayi qoÿinac yi ÿataqta qaica ca ÿañaxot da 
ÿaconeu'a, ÿataqta l'o na doqshi dam chigoqta'ague se'eso qadquedoxonecpi. 

Qaq som hua'au ita'alpi nachiso so ÿoqta ÿi'ottapeeguet som la'auaxanec 
doqshi mayi nactaueegue naxa aso auaxai da ivita da nqueuouec, nachi 
tatapeegue da qasoxonaxa da nmittaique ana'ana 'ooro.

Qaq ¿cam hua'ago' co'ollaxa ca loigue asa'aso auaxai? Nachi ÿi'axangueto' 
aca nnotaxaqui se'eso doqshi, nachi huenoteeco', nachi qotaita ca loigue aso 
auaxai, nachi mashi ñaÿamaxattapigui' da nmateec. Nachi som qadapiyilpi 
ique'elaxatteu'a somayipi, nachi deloctague', qaÿaÿiitalec ana chicna. Qaq mashi 
huo'oi soua qaÿalaua't, nachi datauec so laÿipi, nachi no'naño' cam 'oonolec, nachi 
ÿataqta poyi na lo'oc qanqoÿin ana chicna. 

Qaiqalanapeco' da qaÿalauat qataq somayi nhuogoxogueto' ana chicna, 
nachi quishiguemco' aca piiguiñic, nachi qai'ot ca nodec qaÿalonot, nachi huo'mshi 
ishit da qaÿalauat. Cha'ayi ÿataqta sa qanashinguet ne'ena doqshi souaxat da sa 
qaÿashin ne'ena 'alhua.

Qaq ÿoqo'oyi huo'o yi na'aq da sa'aqtaxaatapeguem ne'ena doqshi, 
da namayipi chochi deuotaxanec so lta'alpi ne'ena lma' na Qom. Somayipi 
ÿaconeu'a soua qadta'al, ÿi'oxoÿaxa'n, 'ico' na shiguiÿac naq'en. Qalaxayi 
somayipi sochi noman qataq huo'o na qai'oxoÿaxan 'eeta'am qanqoÿin na 
shiguiÿac huegaqaic. 'Eda da 'eetec da loxonaxanaxac so qadta'ailpi. 



36

Huaña, qaq ishit da qauachiiñi na lma' somayipi.

Qaq se'eso hua'au qadapiyilpi chochi ilem co'ollaxa da lquedoxo, ileetalec 
ne'ena 'alhua, qaicactaxa da ÿapaguec na qaÿalauat. Chochi ilem da lquedoxo 
cha'ayi ÿataqta 'añaxaicpi se'eso ÿallippi, ÿale't lta'al qataq ana 'alo ÿataqta late'el, 
qaica ca llalcolec qataq no'oita, qaica ca lapijna, cha'ayi no'on na aloq, lapat na 
shiguiÿac, qo'oipaq ala, qataq na lpa'a'q. Na nogotolecpi qalaq chaxadaiqa, mpiÿoi' 
souaxat ne'ena no'on aloq.

Ñaq queta da na'aqtaguec so Meguesoxochi

Qaq som 'auanataxaatapeguec Meguesoxochi, qalqa'a som ita'a mayi 
noma'a co'olloxochi da 'eetec da nanoxonaguec. Qataq som lauo' huac da 'enauac 
da qanmatchiguiñi, qalaxayi somayi 'enac yi sochi noman nañan da qaicoñi', 
cha'ayi somayi qanmanaqchit qataq qanÿomaxangui ca lataxa qaq co'ollaq taxaic, 
nachi qanqapaxanot, nachi qaicoñida't naua lhua'q imo'. Nachi qaÿalauat na 
ÿa'axaiquiolec, qaÿalauat ana hualaxai, qataq na ñaqpiolec. Nachi se'eso Qom 
qancoñiyiñi, ime, nachi qai'odelec cam taigue qanqoÿin sa qaÿaÿaten. Aja', 'eda, 
de'eda huaigui se'eso lauo' so Meguesoxochi.

Orlando Sánchez: Qaq co'ollaq qaÿaconeu'a so Meguesoxochi, ¿peta'a 
ndoteec na doqshi, qalqo' huo'o nataq'en na ÿalectauo na 
Qom?

-- 'A'i, huo'o so ÿalectauo mayi qoÿoxonaxanot qataq nachiso so ÿileetalec 
so Qom da yaqto' nañan, somayi quenaxa 'enapeco': 

“Ne'ena ÿallippi, qom ime da namaxasoxoc, qaq ca qandoi' ca nogoxot 
qataq ca nallic qoÿanema qami'.” Qataq 'eetego' so Meguesoxochi, 'eeta': 

«Qaq 'am cashiiique Meguesoxochi, qaica qome ca 'an'onataxac 
qanqoÿin 'am qandouga ca nogoxot qataq ca nallic qaica ca dá da qoneta».”

Nachi somayi ÿataqta qanamaiquen, nachi ivida'a co'ollaxa da qanÿomaxan, 
taxaic qanqoÿin. Qaq co'ollaq mashi nnoxoneec, nachi qoÿoiqueetac da 
qaÿaconeu'a somayi, nataq'en na laÿipi, ime, nachi qaÿasaxalec aso mola.

Qaq 'eda da na'aqtaguec so Meguesoxochi mayi la'aqtaxanaxac so ita'a. 
Co'ollaq qanayicot, nachi quetot qanqoÿin na loigue so tala, loigue 
qaÿauegaxaama aso auaxai, nachi qainotaxanaxaangui aso barco, nachi 
qanayicot. Huo'o ca qaÿaueegue qataq so lauo' se'eso ÿa'axaiquiolec. Qalaxayi 
somayi sa qaÿaÿaten ca qaÿataxangue.

Qaq nda'a't caillayi so tesoqo'olec Lichi mayi nachiso so ÿi'axattac, 'eeta': 
“Cai sevidaq, nachi qomi' qainoxonaqchitreuo, nachi que'eca 

qadquedoxonec sa ishit da selaqa'a, camayi sa sauanaxague cam 
qaÿataxangue, chochi sepettaqtega da qaÿalauat huo'otaq jegatai'.”

Chemole da le'enaxat yi lma' so Nachicyi

Qaq ne'ena sootaña nagui, namayi ñovidaxa so l'año 1907. Qaq ÿoqo'oyi 
ñanomta'a cai qaÿalauat so capitán Solari so l'año 1911-1912. Somayi nachi 
ÿalaua't soua ita'al ÿa'axaiqa, qaÿalauattaxa yi maichiso somayi da ñi'iguena'a na 
Qom da huotaique da ÿalauat. Qalaxayi huo'o caillayi so Escalante mayi lma' yi 
Corrientes, somayi maichi na'aco' co'ollaxa so ÿape Dashiloqyi som ÿoqta lamo, 
qataq maichi n'amigo so ita'a. Qaq nachiso co'ollaxa so da'aqtaxanem so ita'a, 
'eeta': 

“Ñi capitán Solari, mashi qami' qaÿamaxalguete da yaqto' huo'o ca 
ÿalauat da qoñiita. ¿Ta'ainco' yi huotaique da qami' ÿalaua't? Qamaq qami' 
qaica ca qad'onataxanaquii, souaxai' huotaique da qaiuotaxanec na 
qadmayii. Qauloÿiigueto' qome, qaualauachiÿo' qome nataq'en.”

Qaq somayi nataq'en chigoqo'ot so laÿi so no'ogoxonaxatpi, naiguet naq'en 
na lmenec shiguiÿac lo'oc na Qom. Cha'ayi yi Corrientes ÿataqta nmenqa' se'eso 
ita'alpi qataq nam chigoqtapeegue da Paraguay. Qataq se'eso vi'i nam Qom 
mashi ÿataqta huo'o na lo'ogoxonaxat, ÿoqo'oyi nataq'en huo'o da lca'alaxa 
cha'ayi nataq'en qañi'itapegueu'a.

Qaq de'eda nalaataguec so nta'a huetoigui so l'año 1911. Qaq se'eso 
Escalante, nachi lma' yi Corrientes. Qalaxayi nam Qom hueta'atague co'ollaxa, 
nachi qanauane', nachi iqopitaxanapec da ÿami' de'eda la'axaÿaxac. Huaña 
caillayi, nachi naÿamaxat na Qom, qaq mashi qaÿoqtegue de'eda na'axaÿaxac. 
Nachi so ita'a iÿaxangue som laÿipi mayi la'añaxauapi, nachi 'eetega, 'eeta':

 “Qanaÿamaxachiitac qome, cha'ayi sa saÿatenaq ca na'aq da qomi' 
nvidoiguilo cam huataxanaq mayi qai'axat da qomi' nagueugalo.”

Qaq se'eso na'aq mashi nta'a som presidente Urquiza. Qaq somayi 
nataq'en ÿataqta lquiÿaxat na Qom. Qataq huo'o na huaña da damaxasoxoolec da 
qaÿalauat.

Qalaxayi cai inoxoneuo da nta'a so Hipólito Yrigoyen. Qaq 'ico' na 
nca'aleec na Qom. Qaq nachiso so huaqteguet da iÿaxanot co'ollaxa so cashiiique 
Francisco Moreno da yaqto' qoÿaxaañi da nalaataguec na Qom. Qaq maxacte 
nachi 'en'am so Urquiza so Yrigoyen. Nachi na Qom sogotectaxa da imeuo. 
Qalaxayi se'eso nta'a ishit co'ollaxa da qaitaxaÿapegue' huato'chi nca'aleec na 
Qom. 

Nota: Parece que se refiere al año 1916.

Cha'ayi som cashiique Moreno ÿataqta nauane', nachi iÿaxanot co'ollaxa da yaqto' 
qoÿaxaañi da qaÿalauattac na Qom. Qaq qaÿasateguet co'olloxa, lloqo'oyi 
qanamaxauga da na'aqtac 'enauac ana la comandancia na el Chaco, da yaqto' 
qoÿaxaatac na Qom na hueta'alo. Qalaxayi da sa'axattac na Qom caillayi mashi 
huo'o na lo'ogoxonaxat cha'ayi mashi ÿauattooteguet da sa qaiden.

So capitán Solari

Qaq 'enauac ne'ena sa'axattac la'aqtaxanaxac so ita'a, cha'ayi nachisouate' 
soomayi ÿataqta sauaachiguilo, sa nomchiguilo cai ÿalaua't so capitán Solari. Qaq 
somayi, nachi pa'ateec ne'ena huataxanaq mayi qanloctague' co'ollaxa souaxat da 
huotaique da ÿalauat na Qom. Qalaxayi nachiso so ita'a mayi deca'alaqtaxan 
cha'ayi ÿataqta pi'oxonaq qataq huo'o aso ltaxaÿaxaua 'alo Huochaxat. Qaq 

nachaso asom ÿapaxaguenec da 'eetec da loxonaxanaxac, 'eeta': 
“Qoneta' qome 'enauac na 'adaÿipi, 'analoqchiichiguiñi, cha'ayi namayi 

qami' nagalo da qami' ÿalaua't. Qalaxayi qaua'aviÿot qome da qaualauachii. 
Qaq namayi, qom chochi nvideuga yi'iyi no'onaxa qaq ÿa'axasoxoolec qome 
ca quiyoc, qalqa'a nachiso qome so maichi lqui'i nam qanatatalec nta'a.”

Nachi nam Qom caillayi naÿamaxat, ÿacona na lo'ogoxonaq, qalca'aua'alo 
nam ÿataqte' 'añaxaiqa ÿale't qadamchiguilo qataq 'aichaqaiqa ana 'ogoxonaqte, 
nachi qaiqata'a som iuaxana't lapeec mayi qoÿictapiguiña da nateuga se'eso nta'a. 
Nachi huaña, qaq naÿamaxat somayipi da qai'o't naua ñi'iguenaxaqui' nshidel 
poosolel, nachi qotanguilo da qanauanaique se'eso nta'a.

Qaq ipacchigui da somayi co'ollaq nvideuga som loigue yim Qa'im Lta'a yim 
nagui qaÿamata'ac da Campo Nataishi, nachi cam quiyoc ÿa'axasoxoteeguet. 
Nachi somayi qaÿaÿiitalec qataq qai'alaqtalec. Nachi som Qompi co'ollaxa 
naÿamaxaañi ÿataqta qan'atachigui se'eso llic so huataxanaq. Nachi ÿataqta 
qai'axaÿa'a co'ollaxa da mashi huangui na laiñi, nachi qai'auaxaañi co'ollaxa da 
qaÿaÿin so nca'ataxaatauo, nachi co'ollaq qaÿaÿin nachi nqoilec so capitán, nachi 
qanpottague' da qaÿaÿin, nachi ÿataqta qaica ca ldaqa' qanqoÿin, nachi aso 
molapi ÿataqta nqapega't. Qaq huo'o co'ollaxa so qoÿit, deca'alligui na 'etaxat, 
huomoigui, nachi ivitta'atague da le'ego se'eso Qa'im Lta'a. Qaq cam laÿipi 
'enauac da nmichiguiñi. Nachi qaÿacona aso lo'ogoxonaqtepi qataq ana alapi qataq 
aso alom se'eso nta'a. Peta'a ÿataqta qalota teno'yi cai qaimen. Qalaq ÿañoxot 
soua doosole ana winchester qataq doosole soua mauser qataq cuaatrole soua 
escopeeta qataq qalota aso mpatepi qataq na nogoxot qataq na mpo'pi, 
qaleenecpi, huaquiaxaicpi qataq qalota na nallic, ivida'a na pela'pi. Qaq se'eso 
taÿot aso plaata le'enaxat da Enrique Escoba, somayi nachi lma' yi Formosa. Qaq 
nda'a't aso lo'ogoxonaqte so capitán mayi sa ishit da qaimen, nachi 'eetai' caillayi 
da ÿachitac som Qompi.

Qaq som ÿa'axaiquipi mayi dalaataxan nachiso so ita'a, Dashiloqyi, 
Lichiqui, Ÿanoyi, Ramón, Taigoyi', Qoÿaxaqui, 'Onaqui, Natoxochi, Daañi. 
Qaq nachida da huo'omshi qai'oxodeetapeeguet naxa so Taigoyi' da qoÿiitega 
'añaxaic qamaq jegatai', qamaq 'ena co'ollaxa naua le'enqa'te so laÿipi so ita'a. 

Lloqo'oyi huo'o so na'aq, so ita'a icochaq ne'ena laÿipi, souaxato' da 
da'aqtaxaatac co'ollaxa so Qoÿaxaqui, 'eetego' da ÿauana da decheuoiguilo naua 
lqaic laÿil naq'en ana 'ogoxonaqte ala. Nachi 'enapega, 'eeta': 

“Noqolec, 'au'enaxaatai', sa sauangui 'am, cha'ayi shicailla 
seloquiaqtague' so doqshi. Qalaq 'auatauec, toqo'm huo'o ca sauaachigui da 
nalattac. Qaq nachico' qome ca sa'amaqten. Qau'enaxañiitai', qaica va 
ÿi'axat ca la'añaxac.”

Qaq qaicochaq cha'ayi nashepegaxaatac se'eso ÿa'axaiquipi.

So Matoli

Qaq so Matoli qalaxayi so ita'a sa ishit da ÿoqta ÿi'axat ca llic, cha'ayi 
somayi ÿataqta qaÿoqta ca pa'ata'ague dapiguem, cha'ayi maichi lma' som lauo'. 
Qalaxayi ÿi'axat da somayi lasoshic so Meguesoxochi, somayi nachi ntesoqo' so 
Meguesoxochi. Qataq nachina nam no'onañi co'ollaq qanayicot som lashilpi se'eso 
noÿic.

Vi'iiguet da ncanaguec na Qom

Huaña caillayi, nachi so ÿa'axaiquipi maichi iqoshaxan na lauo', ÿauega yi 
le'enaxat Laataxaqui (Formosa). Qaq huaña yimayi caillayi, nachi huo'o da 
la'axaÿaxac so ita'a Dashiloqyi. Nachi se'eso na'aq yimayi ÿataxana't na Qom 
mayi lauo' le'ecpi nachi da'aqtaxaatapeguem, 'eeta': 

“Qoÿinapec yi huo'o cam na'aqtaxaatapiguishiguem camayi, mashi 
na'aqtaxaatague' cam nta'a. Qaq camayi mashi qaÿasateguet da yaqto' 
qoÿaxaañi da qaÿalauat na Qom ne'ena souaqta'a. Qaq huo'o da ña'aqtac da 
yaqto' huo'oi ca samaxalo camayi da yaqto' ndoi ca qad'axaÿaxac. Huaña 
qome nachi qomi' ÿaxaayiñi na doqshi da qomi' icaata'pe.”

Huaña, caillayi nachi so ita'a ÿauaxaÿaxana't soua lqaÿa't Francisco qataq 
so Taigoyi' (Juan Tóma), nachi ÿapaxagueeta'pe, 'eeta': 

“Qami' ÿaqaÿa't, qami sama'q qome da qanqo'oñiÿa que'eca 
shiÿaxaua mayi chitega da mashi detaqtegue' na nta'alpi da yaqto' ishit da 
namaxai' qome ca qad'axaÿaxac. Qaq qom mashi qoquii, nachi sauo'oi caua 
qanhuataxaualli' huataxaua nogotolec qataq pioqolec. Ca nogotolec qome 
hua'auñi da qami' ivitalo qom huo'o ca la'auaxanec qanmataqa'ai, nachi 
qami' mpaxattalguete yaqto' qaica ca ishit da qami' nhuogueu'alo que'eca 
qadanataqa'ai. Qataq da qoquii que'eca lÿa na'aq, nachi camayi qami' 
ilotagueto qataq ishit da ÿauo'o ca ÿa'axaÿaxac da huo'o ca machaqcóu. 
Qaq da mashi qanayiñiitauo, nachi qami' ivi't ca lÿa pioqolec 
huaxadenoqolec, qalaxayi qau'enaxañiita'ÿo' qome cha'ayi naamayi nachi 
qanhuataxaualli'.”

Qaÿapaxagueeta'pe co'ollaxa se'esoua ÿale't. Hua', nachi so lÿa na'aq, nachi 
je'c soua ÿale't, tadegue da la'añaxa, qanqo'ona so Francisco Moreno da yaqto' 
qaitaxaÿapegue', doosolqa caaÿo ñi 'oonolec somayi. Qaq mashi qaÿa'aguet so 
na'aq, nachi je'c soomayi 'otte' da je'c. Qaÿachigoqchiguiña yi netaña na Qom 
Laataxaqui (Subteniente Perín), nachi quetro'ot co'ollaxa na loigue so tala. 
Nachi qotatta na nalochiguiña yi Qochiiñi Lai', nachi nmataqa't co'ollaxa yi 
Conaq Lai' se'eso pe. Qalaxayi se'eso pe sa ishit co'ollaxa da huo'o ca lo'ochaxa 
so Taigoyi'. Ñi'itapigui' souaxat da hua'aqtapeuga ca daqatapeguelec, - qauff, 
qauff, - lloqo'oyi qaica lo'ochaxa somayi. Huac naxa da datauec, qalaxayi som 
Francisco chochi nhugoqtega so lÿa', 'eeta': 

“Taxaasai' da 'an'axaÿaxaatega caillayi ca pichoqo'olec da 'eetega: 
«Huo'o ca qomi' namaxaguelo qanhuataxaua nogotolec».”

Ca nachi nañaxaañi so Taigoyi'. Qaq so lÿa na'aq, nachi qaltaq je'c, 
qai'axasoxootelec yi Huoqo' Lai', nachi qotachigui yi Ltañi Lai' qataq tajdelec yi 
Chipliaxaisat. Qaq mashi avit se'eso na'aq, nachi qataq nmataqa't. Qaq nachi 
huaña yimayi da qataq qailo'ot se'eso pioq huaxadenoqolec, nachi soomayi 
ÿataqta machiyiñi cha'ayi ÿaÿate'n da qaica ca dá da lliquiaxa'c. 

Qaq so lÿa na'aq qataq 'otte' da je'ec. Qaq mashi avit co'ollaxa qaq ivildeu'a 
yi La Estancia La Rosa yim netaña lma' so qotaÿa'a. Qaq se'eso pioqolec chochi 
'oonolec co'ollaxa da qailogui, nachi pal. Nachi ltaq tachigui yi nhuel dam la'aqtac 
som Dashiloqyi, cha'ayi ÿataqta ÿapaxagueeta'pe co'olloxa soomayi ÿale't.

Qaq ÿoqta avit co'ollaxa da qaivideu'a cam netaña lma' so cashiiqui 
Moreno. Qaq somayi nachi ca'atta'agueta soomayi, nachi nashiltagueto, nachi, 
'eetaco': 



40

       “Nachi qami'ÿo mayi qami' qai'axatta'agueta qauachigoqoÿa'a ñi ÿalli'i.”

Imo', nachi nso'ooyiñi, nachi ÿa'axattrapeguema so cashiique Moreno dam 
chigoqtra'ague. Qaq imo', nachi som Moreno, 'eetegalo somayi, 'eeta': 

“Qaq qami' nagui qauachiÿa qome da ÿa'aqtac cam ÿalli'i, cha'ayi 
nagui aÿim sataxangueto da aÿim huataisop dam hueto'ot camayi. Cha'ayi 
camayi maichi ÿalli'i, qaq yi ishit da ñauaatague'.”

Qaq se'eso Moreno ÿataqta qanhuaatague' cha'ayi na lauo' nachina na Qom 
mayi queuo co'olloxochiyi, qaq ñaq nogotolec co'ollaxa qanayicot. Qaq somayi 
caillayi qanauane' cha'ayi qanqo'ona. Qalaq mashi netaña yi la estancia La Roza, 
qaq nachi huaña yimayi co'ollaq huo'o da nachitagueec. Qaq lloqo'oyi yimayi 
caillayi ÿataqta nanataqa', qaica 'enauac na ÿale ca saq hueta'a yimayi souaxat 
somayi.

Hua', ime co'ollaxa da qaitaqtague' somayi, nachi soua ÿale't ñi'iguela'q. 
Qalaxayi cai mashi nvilyi' soomayi, nachi qaltaq lÿatreuo na huataxanaq, nataq'en 
noviyi'. Qalaxayi mashi qalasoqta'a som la'aqtac ca nta'a, qataq so 'eeta'am 
na copaq llalec, so huetalec so qoto', som namaxai' caillayi so Moreno. Qaq 
nachiso so lo'o qanqoÿin se'eso nta'a, ña qaiuaxaatalec ltai ana ltogue se'eso 
comandante, nachi sochi huesochigui na ÿale se'eso na'aq, temaqyi da layiloxo, 
qalaq sa ishit da qañi'iÿa. Nachi ÿi'iguelaq na Qompi qataq so huataxanaqpi. Qataq 
qoÿiitega se'eso nta'a da sa ishit da ñi'iguelaxai' qataq ÿaxaatac na Qom sa ishit 
da sa ÿalemaxat.

Da nqataxac na ÿale

Qaq nachiyicnaxa yi sevitaqteega da huo'o ñi shiitega na dalaxaicpi 
nataxala'pi.

Qaÿalauat so Moqoit le'ec Dashiguemaÿi

Qaq da le'enaxat so Moqoit le'ec mayi deque'emaqtaxan, le'enaxat 
Dashiguemaÿi. Qaq ÿoqo'oyi yi 'alhua huauga ne'ena chauga 'alhua le'enaxat da 
Dashiguemaÿi. Yimayi nachi huaqta'ai' na Pioq La'asat (Pampa Chica). Qaq 
yimayi qoÿanagui de'eda le'enaxat se'eso Moqoit le'ec cha'ayi nachi huaña 
co'ollaq qaÿalauat, ÿalauat so ÿape Nayaxaiyi. Souaxat soua llalqa nso'q lta'al 
mayi ÿi'odelguete co'ollaxa. So 'oonolec le'enaxat Cesaiqui qaq so lÿa 
Dashiguetoqui'. Qaq nachida da huo'omshi sa qaÿapalaxata'a, nachi qaÿalauat, 
hueotoigui so vi'i co'ollaq somayi namaqtega so ladonaxaqui, nachi se'eso ÿape 
ÿoicnapec da ÿalauat somayi.

Aja', se'eso ÿape Nayaxaigui co'ollaq la'axaÿaxac da mashi qaltaq nviyi' 
se'eso Moqoit le'ec, nachi huo'o so nte'etom co'ollaxa, nachi no'ottashiguem da 
ÿi'iguenauga so lalo caaÿo da ÿaconeu'a, nachi nelec. Nachi ñi'iguenaxaneu'a so 
lma' somayi, ÿi'igueetac so lalo. Qataq somayi sochi ñi'igueetapeguela't. 
Qapalegue na l-laq qataq hua'axaua na lagui se'eso caaÿo ÿataqta 'ico' na huaÿo 
naq'en. Qaq ivideu'a ca lma', nachi huaqatteec nachatchiguiñi. Imo', nachi ÿacona 
aca nqayi qataq lainec, nachi lta ÿi'iguen so lalo caaÿo hua'axau'a, nachi 
ÿataxaneec qataq ñi'iguenaxaneuo nvideuo', nachi nachattec.

Imo', nachi noÿiitac. Qaq co'ollaq imeuegue da nnoinaxac, nachi 
da'aqtaxanem so llalec, 'eeta': 

“'Am ÿalec, qomi' ne'ena na'aq shi'iguenaqa'a da salauataq ñim 
Moqoit le'ec mayi ÿo'odeleguete soua 'aqdaÿa't co'ollaxa. Qaq ÿataqta 
'au'añaxachiguio' yi 'adhuel, daigota 'ayi'i.”

Ime, nachi soomayi je'c, nelguete soua caaÿo, nachi ÿachigoxottreuo da 
ÿi'iguenaxa'n. Qaq co'ollaq mashi nayiitrau'a cam Qom mayi qotaÿau'a, nachi 
vi'iigueta, nachi ÿapaxagueetaco' so llalec, 'eeta': 

“Qom qomi' sevidaxau'a ñim qadayic, nachi aÿim ca'atta'aguet qome. 
Qaq qom ime da ñashile', qaq aÿim nso'onaxanaxaañi qome, nachi ÿi'ot aca 
lauole qagueta, cha'ayi ñimayi yi maichi qadayic. Qaq qom mashi sequi'aq, 
nachi sa tateguet qome, qaq 'aulotagui qome da ÿa'anec. Shipegaxano' 
qom sedaxa'n naua ÿallaco, nachi 'anaÿamaxat da 'auacona aca lataquiaxai 
mayi n'attañi. Ten, qom 'am qanauoga, cha'ayi ñimayi sa iÿoteec, cha'ayi 
huo'o da lvitaxa qataq caua lainaqa dos ishittanguilo naua nhuootal. Qaq da 
mashi ñaqapaxangue, nachi ÿataqta ñalotegue qome. Qaq qom mashi sela'a 
da 'adaÿamaxañi, nachi sanem qome da ishit da nqalagoxoshiguem, cha'ayi 
ÿataqta lta'adaic. Nachi 'am qome 'adaÿamaqtec, 'andote, 'auaxangui na 
lqaic huo'otaq 'auda'a aca maichi lataquiaxai. Qaq da mashi iquishiguemai', 
nachi maichi soiqueetac da salauat.”

Qaivideu'a so Dashiguemaÿi

Chaxan 'eesa co'ollaq qaivideu'a somayi, nachi ca'atta'aguet so Nayaxaiyi 
qalaxayi ÿataqta na'atchiguiñi. Imo', da nquiitega't nachi nso'ooyiñi, nachi som 
Moqoit le'ec damaxasoxoolec da qaÿalauat aso qagueta da yaqto' qaÿauot na 
lapat. Qaq co'ollaq mashi dato, nachi soomayi datata't da deque'e'. Qaq 
lcopata'ago' da deque'eta'pe, nachi som Nayaxaiyi idaxa'n naua lallaco. Qalaxayi 
so nsoq hua'auño da iviloxol, nachi ÿa'alaxalec, nachi so nsoq 'ico' na nlouec. 
Qalchaq mashi jec da nqapaxanot som Moqoit le'ec, nachi ÿataqta nalotegue,' 
qaica ca ldaqa' naq'en, ÿataqta peueegueelo naua lchel somayi. Qaq co'ollaq ila'a 
so llalec da ÿaÿamaxac aso taquiaxai, nachi ÿanem da ishit da nqalagoxoshiguem 
naq'en so Moqoit le'ec. Nachi so nsoq ÿaÿamaxattec da iuaxangui na lqaic 
somayi, iqueshiguemai' naq'en. Nachi so ÿa'axaiqui Nayaxaiyi nqatshiguem so 
'oonolec ÿiilonec mayi netangui na nhuoota somayi, nachi ÿa'adoigui na lauel, 
ÿataqta imauo aso lashi naq'en so ÿiilonec. Qalqa'a ÿataqta qaÿaloqta da ileu 
co'ollaxa se'eso Moqoit le'ec.

Imo', de'eda da ÿalauat somayi, nachi iÿaxana aso lhua qataq soua lta'al 
qataq so lqaÿañicpi nachi, 'eetego': 

“Qalqo'óu, ca shiitec yi ÿayic, salauat, cha'ayi yimayi ÿi'odeleguete 
co'ollaxa soua dos ÿalqa, aÿim ÿachoxoden. Qaq ÿoqo'oyi sepaltaique ivi'. 
Qalaxayi ada lhua nataq'en salauat, nachi saconalo daua dos llalqa, nachi 
lashiue'te soua dos ÿalqa mayi coto yimayi. Qaq qom sa qauashiñi adamayi, 
nachi seloquiaxa't.”

So Pananqui mayi chigoxoguet na No'olgaxanaq

Qaq huo'o so pa'auec som ÿoqta pa'auec ÿa'axaiqui. Somayi maichi 
sachigoxosoxoguet qadapi' le'enaxat da Pananqui. Somayi qalota na hua'axaÿa 

la'aqtac na na'ague da Brasil qataq na Paraguay, Bolivia. Qataq na la'aqtac na 
pa'aÿa'ague da la'añaxa. Somayi nachiso so ÿoqta na'autelec na La Pampa qataq 
nachiso so ÿoqta lashi na noÿic mayi le'enaxat No'olgaxanaq. Qalaxayi somayi 
huo'o naxa yi vi'i da qataq iqueuolguete naua 'ale'u cha'ayi qalota na ÿauana 
'alhuapi mayi naña na laÿi Qom mayi ÿaqa'alo naua la'aqtaqa. Qataq huo'o na 
nauattonaxaua nam lashilpi ne'ena Qompi. Qataq somayi ÿataqta qaÿauattoota, 
ivida'a nam lma' nataq'en qaÿauana. Qaq ÿoqo'oyi huo'o na ÿaÿaten ne'ena ÿaqa'a 
n'aqtacpi. Qaq huo'o so na'aq, nachi somayi co'ollaxa ÿaxaañi da lqueuoxoc, nachi 
na'ayiña ne'ena 'alhua, nachi hueta'a souaxat na qalota llalalqpi mayi hueta'a 
namayi.

Qaq nachiso so ividalec qataq ÿauaachigui da 'eetec so San Martín. So 
lta'alpi somayi ÿataqto' n'amigo se'eso San Martín, cha'ayi somayipi huo'o naxa yi 
vi'i qataq coleetapeguelec ne'ena 'alhua. Ÿoqo'oyi 'enauac da ÿauana na lma' 
ne'ena laÿipi Qom cha'ayi nataq'en maichi lauo' le'ecpi.

Qaq se'eso lta'alpi se'eso Pananqui co'ollaq ñaq neta'ague da la'añaxa. 
Nachi nanomtau'a co'ollaq so San Martín nalaate' nam lauo' le'ecpi doqshi mayi 
español le'ecpi. Nachi somayi co'ollaq taigue da shi'u, nachi ÿa'auaxaañi da 
nqo'oneuga na Qom da detaxaÿapegue' qataq da'aqtaxanem de'eda huotaique da 
ÿi'ot somayi, da'aqtaxaatapeguem cha'ayi huotaique da ÿa'axasoxoolec aso 
qasoxonaxa da taigue da shi'u. Qataq inattac chaq 'eetec ca ñiquiaxac da 
qai'axasoxoolec ana qasoxonaxa qataq ana aloñi. Nachi qoÿiitego' da netalec ana 
mola qataq na 'ashina qataq lachoxonaxala' na huaaca lo'oc yaqto' ishit da huo'o 
na lla'ac da ÿachitac. Qaq ÿoqo'oyi se'eso San Martín ishit co'ollaxa da 
ÿa'asoxoolec ne'ena qasoxonaxasat da ÿi'odauec na españolpi mayi netata'ague 
damayi da yaqto' cai naq'en ne'ena 'alhua, mayi lma' co'ollaxa na Qompi, mayi 
lma'na.

Qataq nauana't na Qompi

Qaq mashi salcoshi'goom de'eda sa'axattac caillayi, nachi huo'o so na'aq, 
nachi anac 'enauac na Qompi, chigoqteguelo da ÿauo'o so laponaxac, cha'ayi 
mashi huo'o da nlagaxayic souaxat de'eda na'axaÿaxac mayi qandouec caillayi. 
Qaq na'auteuo caillayi na Dapiguem l'ecpi da noviyi', som ÿa'axaiqui 
Qoÿaxaqui, Daitoxot, Dashi'che, Taraxat, qataq so ÿape Qadaxasoxoi, 
Yigueloqoiyi, Piaanaxachi, Teguesoi, 'Oxonaxaiyi. 

Qaq nachiso se'eso hua'auchiguiñi caillayi da laponaxac na Qompi da yaqto' 
nauana't, cha'ayi da chigoqta'ague namayi naxa da huo'o da qanayiuaigui, nachi 
qataq nlagaxatapec, ÿi'iguenalo naua lli'iguenqa'te. Huaña caillayi, qataq nalota't 
se'eso ÿa'axaiquipiolec.

Qaÿaÿiilec so Qompi huangui so lshidec

Orlando Sánchez: ¿Qaq co'ollaq qaÿaÿiilec na Qom huangui ca lshidec, chaq 
hua'ague co'ollaxa?

-- Qomyi nachiso se'eso sa'axattac cai mashi nauana't na Qompi, nachi ÿi'ot 
caillayi da lo'oiquiaxac so Ñoxochiiyi'. Qalaxayi nachi loga't se'eso Ñoxochiiyi', 

de'eda ÿoqta nloquiaxac na Qom. Cha'ayi cai ime, da qaÿaÿiilec so lauo' somayi, 
nachi nachisota pa'ateec.

Huaña caillayi, nachi soua ita'al qoshidegue da Co'oxoic. Qaq se'eso 
Ñoxochiiyi', somayi qaicactaxa da ÿoqta huo'o ca no'onataxac qaica. Qalaxayi 
chochi ÿaÿin na lauo', cha'ayi somayi damaxasoxona co'ollaxa aso huaaca. Qaq 
nam ÿa'amaqteetac somayi, nachi jec, nqo'ona co'ollaxa yi La Estancia 
Villafañe, nachi qan'odeeco aso treinta huaacapi mayi lalopi so Burgen, mayi 
nachiso so le'enaxat de'eda Villafañe. Huaña caillayi, qataq anac se'eso 
huataxanaqpi da qancanaueegue asa'aso huaacapi. Qaq se'eso lta'a na 
huataxanaq, nachi ñigui caillayi so Carlos cai qaÿalauat se'eso coronel, somayi 
loguedaic. Qaq som Ñoxochiiyi' qaica ca ÿoqta no'onataxac, qalaxayi chochi ÿaÿin 
se'eso lauo'. Cha'ayi cai mashi qaÿaÿiilec so lauo', nachi datauec, sa ishit da 
dataÿa'aguet so huataxanaq nda'a't da 'ettac. Qaq cai ime da qaÿaÿiilec so lauo', 
nachi somayi qanmittaique. Qalaxayi sa qaÿanata. Nachi jeeco' so ita'a, nachi 
ilalec, nachi ÿauegueuo, nachi ÿachaxan, 'eeta': 

“'Eda, damayi dasouaqtaxan, qanca'agueñiÿa'ac, qaualauachii, 
maxacte huo'o ca qolaxauec naua ÿalqa qaq damayi sogotectaxa da 
salauat.”

Qaq se'esoua qaÿalaua't caillayi ivi' sheetolqa som lta'a aso Qoñoxoi 
le'enaxat da Dañiiyi, Laÿoxonaiqui', Ñicnaxaic, Taichiyi, Qanasoqui', Daañi. 
Qataq huo'o so Tacshic le'ec. Cha'ayi cai ime da qaÿaÿiilec na Qom, nachi 
ñiqo'onaxauga se'eso lshidec. Sevidaqaama se'eso nshidec, nachi selaqalec so 
Qanasoqui' ña'a, nso'ootañi, ÿashiltañi, huetainya' na lauel le'ec. Qaq aso 
lquiyaqte dalataxaatac qalaq saxanaxa da ileu. Sevidaxa, nachi iÿaxanaque ca 
laquip 'etaxat, nachi jec so tesoqo'olec Tenaxanaxaic ÿim qaasom aso nado'o, 
nqalgoqta, nvitta, nachi icoyingui so shiÿaxaua da yaqto' nÿom qalaq nmañi so 
laquip huecodeec. Ime, qaq decoyiguenataxan, 'eeta':

“¡Qalqo'oú!, 'ico' ctaxa da qailamaxata'a da nachaalataxac, ¡qalqo'oú!”

Qaq so tesoqo'olec Daañi qalaq huetangui so nshidec, nquetogaxa't, ÿavic, 
sa'adot. Nachi sochi sauattonaq so nsaataxaqui, chisota mayi sa ishit da ÿavic, 
cha'ayi co'olloxochi ile'u soua Qom lashi', nachi qaÿavigaxa't, qaimetañalo na 
maichi lauo', lapo so Qompi, nachi qaÿavigat.

Taigue da Qa'im Lta'a na Qompi

Qaq cai ime de'eda, nachi na Qompi caillayi taÿa yi Qa'im Lta'a. Qalaxayi 
ñaqaiyita sa ishit da qoÿaxaañi, nachi qaicaatalec, sa ishit da qoÿaxaañi. Qaq 
mashi qaÿoqtegue da hueta'a yimayi qataq noviyi' so comandante mayi mashi 
qaitaqtague' caillayi. Qalaxayi sochi nmanaqchittac na Qompi qataq nshitaique da 
ÿauega ca lo'onataxanqa'. Qalaxayi nachi qaica ca 'ena'ac na Qom somayi 
ÿaxaatac. Qataq ÿachaxaatac ca nogoxot qataq na nallic da huotaique da ÿanem 
na Qom. Qaq ÿoqo'oyi huo'oi caillayi soua qaÿama'q da ca'atregue somayi da 
chochi demejnaxaada cam qaÿachaxaatac. Huaña caillayi, nachi qaÿama'q so 
Vi'inaic qataq so Qochoxoyi, qaq somayi naasaxai' tatoc. Qaq lloqo'oyi sa ishit 
da qaiden, qataq somayi maichi 'enapeco': 

“Ashic lchico' damayi. Qalaxayi ashic yaqto' ime, da huo'o cam 
qad'axaÿaxac.”

Nachi je'c da ca'ateguelo so huataxanaqpi cha'ayi qaÿauec. Qaq co'ollaq 

ivildeuo, nachi qaiqui'axaata'pe, nachi qaipa'axaatraigui ca noÿic lauel. ¡Cóu!, 
nachi jec da deuataxaata'pe. Qaq mashi qaÿoqtegue da huetra'a camayi, nachi 
huo'o so 'oonolec chochi 'eetaco': 

“¡Cóu!, cam qanmiÿaxac qaica 'en'am. Mashi huo'oi soua na'axa'te 
qalaq saxanaqca ca qad'axaÿaxac. Nasho' ca qadhuo' mashi qomi' 
nÿattrapigui, ÿoqta da chochi qomi' qaÿatenachi't, cha'ayi qaica que'eca 
qoÿiitega qomi' qoÿanema nogoxot, nallic, qad'onatac.”

Qaq nachiso se'eso pe, nachi soomayi detaqtega't qataq qanmittaique ca 
lataxac da huotaique da no'otrauec somayi. Qaq co'ollaq qaÿanata cam lataxac 
de'eda 'eetrapeguec, nachi soomayi naÿamaxa't, chaxan 'eesa co'ollaq qaila'a da 
mashi huotaique naxa da do'ochi na huataxanaq. Nachi no'onañi ñi 'oonolec da 
nhuataxanaxanec, nachi so Vi'inaic yi cada'acolec da huo'oi naua lqape'te, nachi 
iqopitot co'ollaxa se'eso 'oonolec huataxanaq l'ec da 'eetega, 'eeta': 

“Amigo, sauoqtaique da saxaueegue da no'onaxa”. 

Nachi soomayi nsoxonapega't co'ollaxa, maichiyo' qom sevidaxauga da 
laÿi ñi lapeec na aviaq, nachi ñiqataxa't qome. ¡Ten!, yi pe ña qolaxaigui.

Nachi so huataxanaq le'ec ÿaueguedeec soomayi co'ollaxa, qalaxayi sa qaÿapeque 
cam aviaq que'eca qanayiitaña. Qaq co'ollaq sochi huenoxoodeec, nachi 
nvicapega't: 

“Qolaq, ÿataqta maichi sauaxasoqta'to' nam qoyic la'a'.”

Nachi som huataxanaq le'ec ÿa'alaxalguete co'ollaq mashi datadeec 
soomayi. Qataq ÿaÿi'n. Qataq nam laÿipi dainaxan: ¡qauom!, ¡qauom!, ¡qauom! 
Qaq soomayi ivitra co'ollaxa ca loigue so aviaq, nachi nqatta'a't, nachi jec soomayi 
se'eso pe. Qaq mashi yaqta'a da yi'oxoñi, nachi ca lÿa na'aq, nachi ivildeu'a ca 
netaña na Qompi, nachi da'aqtaxaata'pe, 'eeta': 

“Ÿoqta da qomente' qaq noviyi' que'eca nta'a comandante cha'ayi 
qomi' ñi'otaqauec, cha'ayi qaica que'eca dauegaqtaxana na huataxanaq 
nogoxot, nallic, no'onatac.

Chaxan 'eesa ca yi'oxoñi qaq 'ida noviyi' se'eso nta'a. Qalqa'a na Qom mashi 
naÿamaxatta'aguet somayi, nachi ÿataqta qan'aqtaxaatague' se'eso nta'a. Ime da 
ntaxaÿaxac, nachi somayi ÿi'iguelaq.

Qanauane' so cashiiqui Moreno

Qaq mashi salcoshigue'gom de'eda sa'axattac, nachi huo'o so na'aq, nachi 
noviyi' so cashiique Moreno. Ÿacoota'agueta soua lalo lÿa't caaÿo cai nvideu'a yi 
netaña na Qom. Somayi na'axasoxotta co'ollaxa yi Qochiiñi Lai' (Fortín Roca). 
Nachi ÿapagaxanaxaadeec soua lalol, qalaxayi na huataxanaq sa ishit da ÿauatton 
somayi. Cha'ayi somayi 'ico' na doqshi le'ec da lataxac, qataq somayi hua'aqa 
qataq ÿaÿate'n naua Paraguay la'aqtaqa qataq naua lhue 'ooro. Nachi co'ollaq 
qailo'ot, nachi maichi nhuo' le'ec. Qaq somayi co'ollaxa ishiiteta'po soua lalol 
qalaxayi sa qaÿaconguet aso alom. Qaq mashi qaÿata'ague aso nala' caillayi, nachi 
nvita yi netaña na Qom, qalqa'a na Qom mashi sogote da ÿaÿaten qataq mashi 
naÿamaxattac. Cha'ayi nachiso so ita'a so nale'ena da icoyigueetac na lauo' da 
se'eso na'aq nachi huetoigui da noviyi' somayi. Qalaxayi huo'o nataq'en na sa ishit 
da ÿa'amaqten de'eda la'aqtaxanaxac somayi caillayi. Qalaxayi qalota na ÿi'imaqta 
se'eso na'aq nachi ishit da ÿauaata'aguet se'eso Moreno qataq na'axaÿaxaatega 

de'eda la'aqtaxanaxac somayi, 'eeta': 
“Ñi presidente 'eetegalo qami' da huo'o ca ÿoqta qalavilliÿa ne'enaua 

'ale'u cam ÿoqta tachiguiña da qadvilÿaxaqui qaq nachica qami' qoÿanañalo 
da qadmayi. Qataq qaÿauo'o cam lpaqtaxat cam tachiguiña ca qauacoñiÿa 
ne'ena 'alhua.”

Qaq ime, de'eda la'aqtaxanaxac, nachi somayi ÿi'iguelaq se'eso na'aq. Ime, 
nachi na Qompi caillayi maichi detaqtega't se'eso na'aq. Qataq qainattac so ita'a 
da yaqto' iÿalapegue cam ÿanaña nam lauo' mayi ca'attague' somayi, cha'ayi 
ÿataqta qalota. Qaq somayi yi naquitchigueme' da ÿauanalo ne'enaua 'ale'u nam 
huañalo na ÿataqta no'on na 'alhua, cha'ayi somayi ÿataqta nmatta da coleetac 
co'ollaxa ña nsoqolec. Nachi 'eetega caillayi na lauo', 'eeta': 

“Saxato' qome na Taxalas, Pioq La'asat, Coral, mayi nachina na 
ÿoqta lapiaqa' so ÿapiyilpi qataq yimayi ÿataqta atoxo, no'on na 'alhua.” 
Qaq lloqo'oyi lca'ateu'a yimayi.

Qalaxayi ÿataqta lhuotta'a caillayi so Moreno. Cha'ayi cai ime, da 
qai'aqtaxanem, nachi somayi qataq nqo'oneu'a so presidente da da'aqtaxanem da 
ne'ena Qom mashi ÿasat da ÿauo'oi naua ÿoqta lma'te. Nachi nale'en da ÿaxaañi 
da lqueuoxoc, qataq 'eetega da nale'en da qoÿaxanapec da qaicaatac cha'ayi 
mashi qataq qalota na llalec dalaxaic. Qaq somayi co'ollaxa qaÿasateguet de'eda 
la'aqtac. Qaq mashi qaÿoqtegue, nachi somayi qataq noviyi' da ndouec de'eda 
na'axaÿaxac.

Huaña, caillayi nachi ne'ena Qom naÿamaxat, qai'ot ana pedaxanaxa da 
ÿapagueec da naitague na le'ego so tala. Qaq ivi' cuaatrole caillayi soua 
lapagaxaqui' canoual, qalaxayi ñaq hueta'a yim netaña ÿataqta qalota. ¡Coff! 
Cha'ayi huo'o na Lcaxaic qataq na Huaguiilot, Ÿolopi. Ime, nachi 
qanqo'onaxaama so tala qataq qai'odaxaama ana qagueta qataq 'enauac na laÿipi 
'atetpiolec: huaaca, caaÿo, 'ashinapi. Qaq ivi' soua seisolqa na'axa'te da 
qaÿapagaxanaxaatapeguec na Qom cha'ayi huo'o na qalligueme da ÿaÿaten da 
lalogonaxac. Nachi daloxootague da le'ego so tala na Qompi, nachi qanqo'ona añi 
Touaxadaale, nachi qai'atchiguiña caillayi aso hua'auchiguiñi aso nhuoqtepi. Qaq 
yim Taigoyi', nachi ÿanaña yi loigue añi Touaxadaale so lma'.

Ime, da nalec yimayi na Qom. Nachi somayi iÿaxanaxaama nam Qom mayi 
lauo' mayi ñaq pa'ataxaama na loigue so tala. Ime, qataq qaicoyiguen na qadhuo' 
mayi ñaq huetaxaama yi Las Palmas. Locchi qaq anac so tesoqo'olec Ndachiiyi 
som ÿoqta lqaÿa so ita'a. Cha'ayi mashi qai'axat da qoÿan na lma' 'alhua na Qom. 
Qalaxayi ÿoqta 'eesa de'eda cha'ayi cai qaÿata'ague de'da, nachi novideec so 
Juan Mac Lean. Somayi nachiso caillayi so na'auteec da ÿa'a'n naua lma'te na 
Qom. Qaq somayi mashi ÿa'axaiqui cai hueta'a yi La Pampa del Indio. Qaq so 
loga't na alhua mayi qoÿan da lma' na lauo' so Taigoyi': chigoqchiguiña yi 
Qa'imoolec [qa'im imoolec], Piaro'che, Chiguianguio Lai', Alto Alegre, 
Salaxasatangui, 'Omqaic , Huedai Lai' , Palo Santo. Qaq aÿim caillayi mayi 
seca'attague', nachi sevittalo ne'enaua loga'te nam 'alhua mayi qoÿanen na Qom. 
Ÿataqta ñanomchigui de'eda no'onataguec qataq sauanalo naua nañalo ana 
mojónpi mayi qai'ayiñi.

Huaña, caillayi nachi ÿaÿamaxañi ne'ena Qom, qalaxayi huetoigui so l'año 1914- 
1920. Qaq aso la escuela huetoigui so l'año 1923 can qannoxonaqchiteuga na 
lauo' so Taigoyi', qalaxayi somayi mashi sogote da ÿoxogue da ileu, huasouaigui 
so daloxo, qataq qalota so lÿaueegue' na lauo'. Qaq se'eso daloxo 

ÿachigoxotta'ague da Ingenio Ledesma na Qom, cha'ayi damayi nachi 
lo'onataxanqa' naxa namayipi.

Qalaxayi na Qom mashi huo'o caillayi na do'onataxaatac, mashi huo'o na 
languishec, cha'ayi yi'iyi 'alhua ÿataqta 'onaxaic. Camachaqca ca qoÿaalec, qalaq 
ishit da ñaxaalec.

Qalaxayi se'esoua qadta'al sa qaÿaloq caillayi da mpa'aguena't souaxat da 
allishec qanpa'agueñigui. Qalaxayi ÿataqta qalota caillayi na qaÿachiguiñi ne'ena 
'alhua ivida'a yi Qashe Lola, Daua' Naship. Qalaxayi souaxat da mpa'aguena't 
se'esoua ÿale't, nachi - ¡cóu! - qalligueme na qaÿañaxot. Cha'ayi qai'axattac 
caillayi aca roollo na lamde qataq setenta ca 'araopi cam qai'axatta'aguet. 
Qalaxayi souaxat da huo'o da huaiguilo soomayi, souaxat mpa'aguena't, souaxat 
da nachina nam qai'axatta'aguet. Cha'ayi som Taigoyi' sa ÿaÿamaxaden da 'ico' 
chochi qaÿatenachit, cha'ayi mashi qanÿateguet chilaguio' da noviyi camayi. 
Cha'ayi mashi qanayiitalec yim 'alhua. ÿoqo'oyi qaiueetac cam qai'onataxana. 
Qataq mashi qaividaxaama caillayi so cashiiqui Moreno da qainattac, qoÿiita': 

“Ca 'eetec ca aloic cam lamde qataq ca 'araopi mayi 'au'axattac 
caillayi da qomi' qanamaxaugalo, cha'ayi yi 'alhua mashi sogote da 
sonaqtalec qataq mashi so'onataxanaqtac.”

Nachi so Moreno 'enapeco': 
“Qomyi aÿim mashi salcoshi'gue da sa sevidapegueu'a ca 

presidente, ÿoqo'oyi qaica ca saÿaten cam que'eca qaÿachaxanapec 
caillayi.”

Qaq nachida caillayi da huo'omshi mpa'aguena't se'esoua qadta'al, 
nalemataÿa'a't. Huaña, nachi ncolaxadachi soomayi. Ñi 'oonolec maichi 
ÿoiqueetac cam ishit da ÿacoolec da ÿi'ot. Qalaxayi ñi 'oonolec ÿauo'o na 
na'anaxat [la contraseña] yaqto' ÿataqtac nam laÿipi ñi 'oonolec soomayi. 
Huaña, caillayi nachi huesochigui nam Qom, ÿataqtac nam quegue so 
Moreno qataq na quegeue so Taigoyi'. Huaña qaq - ¡cóu! -, na Qom sa ishit 
da nhuoga't.

Orlando Sánchez: ¿Chaq hua'ague ca 'eetec co'ollaxa ca l'ogueÿaxac que'eca 
'anaxat?

-- Qomyi chochi género [tela], laÿi lapagaxaic qataq malaxadaic som 
qalapaxau'a ana nado'o na ÿallippi, nachi ñi 'oonolec maichi ÿaÿateetac ñim 
hueto'ot ne'ena nta'al qataq qaÿaÿataxadeeta. Nachi ñi 'oonolec naxa da ila'aguet 
na lÿa, nachi maichi ÿauatton, cha'ayi ne'ena Qom qaillapeguem da chochi 
detaqtague' ca lÿa da huetangui na nqa'aic. Huaña, nachi ÿataqta mashi huangui 
de'eda lchic cha'ayi ÿataqta qaillapega't namayi.

Qaq 'eda da huo'omshi ncolaxadachi caillayi ne'ena Qom souaxat se'esoua 
lta'al Taigoyi' qataq so Moreno. Qataq souaxat ne'ena sa'axattac 
qaÿachaxanapeguem co'ollaxa qalaxayi qaica cam qaÿaconguet, chochi 
qai'axattac.

Qaq 'eda da lataxac se'esoua qadta'al, cha'ayi soomayi ÿataqta sa 

nomchiguilo de'eda lataxa'c, cha'ayi maichi ipa'axa'u qataq maichi chigoxoguet 
se'eso qadta'alpi. Qalaxayi co'ollaq nviyi' de'eda ncogaxanataxanaxac souaxat 
ne'ena lma' 'alhua, cha'ayi mashi nviyi' na doqshi qataq nam huataxanaq, nachi 
laga't naq'en namayi, nachi ñi 'oonolec maichi cam ipeta'ague. Qaq nachica 
ÿi'iguenegue cha'ayi qaica ca qaiden se'eso na'aq.

So Matoli, Bachooyi, Taraxat

Qaq nachida da 'eetec so qadhuo' laÿi da maichi lpa'axac som ÿa'axaiqui 
Matoli, Bachooyi, Taraxat. Soomayi nachi lma't cam Mójo, Arenales, cam 
ÿoqta lma'. Lconnec co'ollaxa se'eso Qompi qoi so lauo'. Cha'ayi co'olloxochiyi 
qanayicot so Meguesoxochi, nachi huaña qaq chigoqta't ne'ena Qompi. Ñi 'oonolec 
maichi ca ÿaueegue da ÿiltaxan na lauo' qataq na llalaqpi. Qaq nachi 'en'am 
co'ollaxa se'eso ita'a: maichi ÿi'iguena nam ÿataqta lauanatac 'alhua da yaqto' 
ishit da nca'alaxateec ne'ena llalaqpi. Lloqo'oyi ishit da huo'oi qomi' lca'alaxaiqa. 
Qaq nachida da 'eetec co'ollaxa so Matoli da ÿi'iguenegue de'eda 'alhua. Qaq 
lloqo'oyi se'eso lauo', nachi lvidaqa' de'eda Salta, Pichanal, Ingenio La 
Esperanza. Qalaxayi cai mashi ntogueñi, nachi ne'ena Qom nashistauec, chochi 
ivitta'a da huo'o so na'aq, nachi lta nauana't. Qaq lloqo'oyi ÿataqta noÿiita'a't cai 
nauana't se'eso ÿa'axaiquipi.

Nÿoteec na lauo' so Dashiloqyi

Qaq cai huo'o de'eda ncotaxa'c se'eso qadta'al. Nachi so ita'a caillayi 
qoshiuec qataq ca'ai yi La Pampa souaxat se'eso ldaua Moreno da qoÿiitega 
itauaatac somayi caiilayi. Nachi huo'o so na'aq, qaq qomi' 'eetegalo, 'eeta':

“Soqoshaxauco' qome qami' ÿalqolqa, soqolqa'ai ñi qantesoqyii, yaqto' 
qom maichi nayiteetega't namayipi.”

So cashiique Moreno qaÿamaxague da Mójo

Huaña, caillayi nachi qataq ñanaxague na Ltañi Lai' (Zapallar). Qaq cai 
mashi souaqta'a namayi, nachi huo'o so na'aq, nachi se'eso cashiique Moreno 
qaÿamaxague da Mójo da nqo'ona cam Qom souaxat ana huaaca chictac. Qaq 
somayi qaÿamaxa da icochaq da nale'en ÿaxanapec ana'ana huaaca. Qaq somayi 
chigoqchiguiña yi Las Palmas, nachi naÿalec ne'ena Zapallar, nachi 
nacoodashigue'm som lÿa Corshe (José Segundo) qataq so Taran qataq so 
Selson qaq treesolqa soua lÿa't Qom lashi', qataq jec so sargento Yordan qataq 
cabo Ocampo, qataq doosolqa soua lÿa't agentes policias chigoqdaña yi Fortín 
Roca, nachi ivi' na 'oocholqa somayi co'ollaq je'c da tadegue da Mójo.

Qaq soomayi co'ollaq mashi ivita na netaña so mpa'ateec na Qompi mayi 
netaña yi Ÿolo Lqaic. Nachi hua'a da nmataqa' huo'oi soua na'axa'te da hueta'a. 
Imo', qataq taÿa yim 'Ele' Lpata'c (Espinillo). Qataq huaña da nmataqa'. Qataq 
da'aqtaxaatapeguem qataq huaqattega na Qompi co'ollaxa, 'eeta': 

“Qami' ÿalqolqa ñanac, cha'ayi ne'ena sallaxanecpi mashi qami' 
talaxanque souaxat ana lalo huaaca. Qaq aÿim qami' seteltegalo, cha'ayi 
qami' qauaÿachiñii da qomi' qalota da qadachoxoyic qome. Qataq dalemata 
na ÿale, cha'ayi sa yaloxoguet qome namayi, cha'ayi qaica ca 
qado'ogoxonaxat. 'Eesa da qomi' ÿale't, qalqa'a qaica que'eca 

qad'ogoxonaxat. Qaq maxachiichaxa qome ana huaaca, qami' 
ÿaqaÿañicpiolec.”

Imo', de'eda ltaxaÿaxac so Moreno da detaqtapeguelec yi'iyi Espinillo. 
Qataq 'eetego' so Qompi, 'eeta': 

“Qauauo'oi qome nataq'en ca la'axaÿaxac que'eca qadaÿipi mayi lma' 
da Mójo yaqto' ÿaÿateeta'aguet de'eda qadvidaxac, cha'ayi nataq'en 
camayipi ñoqo'onaxa.”

Qaq huaña yimayi, nachi nataq'en chigaqaña na laÿipi mayi ca'ateguelo 
soomayi. Qataq huo'o cam ÿalectauo Qom le'ec mayi chigaqa'ague da Mójo, 
camayi 'enapeco': 

“Aÿim saneuo qome aca ÿo'ogoxonaqte wincheete. Acamayi 
sepatano'ot caillayi ca ÿaqaÿa Tolaaba. Qauacoñiÿa qome yaqto' 
qau'ogoxoñiÿa acamayi.”

Qachi se'eso Qom le'ec co'ollaxa imenoto' aca'aca lo'ogoxonaqte, som 
Tolaaba naiguet naq'en aca lalo mola. Qaq aca'aca lo'ogoxonaqte ÿataqta imen 
co'ollaxa. Qalaxayi chochi hua'aqtapeguelec da qaiueetac na no'ogoxonaxat 
souaxat da qalota na huotaique da jec da detaunaxan. Qalaxayi qaica ca 
lo'ogoxonaxat cha'ayi doosolqa co'ollaxa naua huotaique da dechimaqtaxalguete 
so Moreno da ÿoqta 'eesa na Qom da ÿalauattac ana huaaca. Qataq da huo'otaq 
noma'a cam ÿalauat co'ollaxa, acam doqshi lashi ltai mayi cañoto caua llalqa da 
qaÿalaua't.

Qaq co'ollaq imetom na Qompi, nachi ca lÿa na'aq, nachi ltaq jec so Moreno 
da nqo'ona na Qompi mayi lma' yi Mójo. Qaq co'ollaq mashi qaivita cam loga't na 
na'alhua mayi netalec somayipi, nachi qotateu'o' ca lma' so Tolaaba, nachi 
qaiÿaxaatapegueu'a acam 'ogoxonaqte, qalaxayi somayi 'enapeco': 

“Ayim 'ogoxonaqte sa ishit da saneec, cha'ayi maichi ÿalamaqte. 
Ÿataqta ishiinaxanaqte, naiguet aso ilo mola. Qaq cam ÿaqaÿa mayi 
sachigoxoto'ot da huo'otaq imen. Qaq no'ono' da ÿa'auaxaañi da ñi'iguelaxat 
acam ilo mola mayi taÿot, qaq yaqto' ishit da saneec ayimayi.”

Qaq ÿaÿamaqchiguiñi co'ollaxa da la'aqtac que'eca Qom le'ec, qalaxayi 
ÿataqta qaÿi'iguelaqto'ot, qataq qoÿiga da mashi sa qaÿashin da huo'o ca hueto'ot 
camachaqca shiÿaxaua ana'ana 'ogoxonaqte. Nachi somayi qancotatague' 
co'ollaxa, nachi ivitta'a da dalemata. Nachi ÿacooshiguemco' ca nmacheete, nachi 
dequesoxosoxongui som nallippi so cashiique Moreno, nachi huo'o co'ollaxa so 
lque'emaqtac. Qataq nataq'en somayi que'emaq, co'ollaxa qai'adeec na laÿi. Qaq 
co'ollaq itena'aguet da sa qaiden somayi, nachi datauec. Qalaxayi mashi sogote da 
que'emaq. Qaq huaqteguet da mashi huo'o de'eda la'axaÿaxac som laÿipi Qompi 
mayi hueta'a cam lÿa nma'. Nÿomtac, qanÿomtapigui nam lataxa amap, cha'ayi 
ñaq chita'ague co'ollaxa da nvideec se'eso Qompi chigaqa'ague da Salta, mayi 
lo'onataxanqa' naxa. Qaq se'eso Qompi mashi huo'o co'ollaxa na taxaic, nachi 
qanayica'aguet co'ollaxa de'eda na'axaÿaxac, nachi qanatena'agueto' co'ollaxa 
se'eso Tolaaba. Mashi ividaxaama aca lachiugue, nachi hueto'oto' na loigue, 
hua'aqto'ot aca qo'oipaq, cha'ayi que'emaxaic qataq ÿagueec na lqui'itaxa. Cha'ayi 
ÿataqta qancotatague' co'ollaxa. Qaq co'ollaq itena'aguet da noxonec, nachi 
padenaxanoigui ca lauo', nachi ÿapacaueegue da laÿi, nachi datauec. Qaq se'eso 
Qom co'ollaq natenalec somayi, nachi sa ishit da iqolguet de'eda na'aqtaxanaxac, 
nachi ÿataqta nqalgoqtaÿi co'ollaxa da qanqo'ona ca hueta'a nam Qompi mayi 
chita'ague da ivideuo da huotaique da qan'aqtaxane'. Qalaxayi mashi huo'o de'eda 

qanayiuaigui sa ÿaÿamaxañi.

Qaq co'ollaq qanvita ca hueta'a so cashiique Moreno, nachi qaica da 
huo'otaq qaichimaxata huo'otaq da qaitaxaÿapegue'. Qaq somayi qataq so lÿatacpi 
mashi huotaique co'ollaxa da nsogueñi na lalopi caipi da ÿauotaique da nmateec. 
Qalaxayi co'ollaq qanvita nachi sa qaitaxaÿapegue', nachi qalhuotaigui da 
qailoquiaxan. Ÿataqta qanhuaxangui co'ollaxa nam huo'o no'ogoxonaxat, nachi 
qaiqoshaata so laÿipi so Moreno. Qaq yim nale lÿa so Moreno, naasaxai', 
coleetapiguio' na lma'pi na Qom da dequinaxaatac, cha'ayi qaica ca ÿauotaique. 
Nachi co'ollaq qanatenalec yimayi, nachi qaipa'axanauec. Nachi qanatachigui 
co'ollaxa, nachi qaÿaÿin, nachi lhuotteec da ileu. Qaq som laÿipi co'ollaxa so 
Moreno nataq'en co'ollaxa huo'o na huac da qaÿalauat. Qataq huo'o na ÿalauat na 
laquip qalchaq qaivita aca lachiugue, nachi nÿomtac somayipi. Qaq co'olloxochi 
ÿoxogue de'eda loquiaxac, nachi qailayiñi som Selson. Qaq se'eso shiÿaxaua 
ÿataqta hua'axaÿa ltai na Padauai la'aqtac, qataq loguedaic.

Qaq 'eda da 'eetec da huaigui co'ollaxa se'eso ÿallippi. Huaña caillayi, nachi 
nquicteec da sa nhuojna't na Qompi souaxat ne'enaua qanayiuaiguilo se'esoua 
hua'au' vi'iyi.

Chemole (El Colorado)

Qaq ne'ena soota'a nagui mayi ima' le'enaxat da Chemole. Qaq yi lma' so 
Moreno qalaq le'enaxat da La Estanacia La Roza, qaq nataq'en nachi huaña 
co'ollaq ileu. Qaq yim lÿa Taigoyi' (Juan Tóma), nachi huaña yi lma' 
Touaxadaale. Qaq yimayi daloxo so ilem. Cha'ayi naamayi caillayi qaiÿaxanoto da 
yaqto' ÿama'q nam llalaqpi da do'onataxan na caaña da Ledesma (Salta). Nachi 
nam Qom co'ollaq mashi ñi'iguelaq da naÿa na lma', nachi huaigui da huec se'eso 
daloxo. Qataq soomayi caillayi qaishiite'n naxa da ivita da ÿama'q na Qompi. Qaq 
nachida nataq'en da huo'omshi sa nhuojna't se'esoua ÿale't souaxat añi plaata. 
Qaq yim Moreno chochi qanquemoxonot co'ollaxa, que'emaxam aca lhua 
qa'añole, cha'ayi mashi qoshiuec co'ollaxa aso lhua Padauai lashe. Nachi anaga'to 
anam qa'añolepi souaxat dam lsallaxa, qaq nam llalaqpi yi qaica co'ollaxa ca 
na'añaxatec yi'iyi lma' 'alhua. Lloqo'oyi ishit da daqat nagui. Qataq aso late'e 
namayi yi mashi salcoshi'gue da qaicoshaxanec. Qaq yimayi caillayi ÿataqta qalota 
na llalaqpi. Qaq soomayi qaica da huo'o cam pa'adegue, nachi huañalo naua 
maichi lma'te qataq qaica da huo'o ca ilem da lquedoxo.

Qaq som iquedoxonec nachiso som ÿapaxagueetalguete co'ollaxa soomayi 
qataq yi maichi lalamqa'te yiimayi. Lloqo'oyi ÿataqta itauaata'pe. Qalaxayi sa ishit 
da nalo'ogueta. Qaq som l'año veinte, nachi huetoigui da delocta'pe soomayi, 
nachi huaña yim Las Palmas.

Nota: So Nachicyi, so na'aq lasouaxaqui somayi, nachiyi 13 de enero de 1979.

Nedec 3 b

Da ÿaqa'aguet la'aqtaxanaxac so Nachicyi  (Juan Zorrilla)
Colonia el Colorado – Chemole, Formosa (8 de diciembre 1.977)

-- Qaq se'esoua qadta'al Taigoyi' qataq so Moreno, soomayi 
sachigoxogueta. Qaq ÿoqo'oyi sauaachiguilo naua no'onataxaco, cha'ayi mashi 
ishit da ñachattapoiguilo caillayi. Ÿoqo'oyi sauaachigui nam ÿa'axattac so Po'oro' 
qataq so loquiaxac mayi huaña caillayi yi Las Palmas. Cha'ayi huo'o so 
ÿalectauopi mayi lma' na La Pampa da detaunaxan da ÿi'odauec so Padauaipi 
mayi icogaxaatac nam 'aco'pi souaxat da nquigaxattapiguishiguem añi lashiue ana 
vagompi cha'ayi sa qaÿaua'a. Qaq somayi nachiso so pa'ateec nloquiaxac na 
Qompi caillayi, qaq somayi nataq'en sa nomtau'a. 

Qaq qomi' caillayi souaqta'a na Qochiiñi Lai'(Fortín Roca), qataq ñaq 
souaqta'agueta soua Natoxochi, cha'ayi so ita'a nachi nnaictague' somayi, sa 
iÿoteec. Qaq cai ime, de'eda loquiaxac, nachi na Qompi nqochina yi Ltañi Lai' 
(Zapallar). Huaña yimayi, qaq nam Qompi 'enauac da huaqta'a't cha'ayi se'esoua 
ÿale't ÿataqta qalota na lauo' na ca'attagueto soomayi. Nachi ivi' naua doosolqa 
vi'iyi da souaqta'a yimayi. Qaq se'eso Natoxochi nale'ena da pio'oxonaq, qaq 
'ena'amso' da cada'ac da nquigueec da napinshicolec. Qalaxanachi ÿi'oxodaq 
souaxat da qalota na nca'alaxateec. Nachi jec de'eda le'enaxat tata'acda, chochi 
ivittaigui co'ollaxa na qadhuo' La'añaxashic, nachi ne'ena La'añaxashic - ¡coff! - 
na anac, lapa da qananaÿa somayi.

Qaq na'auchi' caillayi da nvideuo na lauo' so Miguel Durán, somayi navigui 
so lauo' cha'ayi huo' na sa no'on. Qaq somayi caillayi ñanomta'aguet, ÿoqo'oyi 
sochi shinaqtac caillayi: 

”Nasho' qom noviyi', nachi ña'axaÿaxanaxa qome naua la'aqtaqa.”

Qachi 'elaqta na chochi nvideu'a na Zapallar. Mashi sogote co'ollaxa da 
napacalec yim pueblo l'ec. Qaq na doqshi 'enauac da lhuala'a se'eso Moqoitpi. 
Qaq huo'o co'ollaxa na qainattac, qoÿiita': 

“¿Chaq negue't ca la nación ne'ena Qompi?”

Nachi nam qainattacpi, huo'o' na 'eeta':
“Mocovi le'enaxat ne'ena Qompi.”

Qaq so Taran yi 'oopaic, nÿomaxaic, nachi 'enapeco': 
     “Ne'ena Moqoit yi'oqta da huo'o ca 'eetapeguec, ÿoqo'oyi naigue ne'ena.”

Qaq 'enapec de'eda co'ollaxa, cha'ayi taxaic. Ÿoqo'oyi sa lyiÿalec de'eda 
la'aqtac. Qanachi neguettoxo' ca iuatta'a nam 'itaxaloxoic huataxanaq. Qaq se'eso 
Moqoitpi mashi nvittague co'ollaxa na le'ego so piaxala' mayi naña aso lachiugue, 
yim ñaq hueta'a nagui na Qompi le'enaxat barrio Los Silos - La Toma. Qaq nachi 
huaña yimayi co'ollaxa da na huataxanaq ÿaÿiilec se'eso Moqoitpi, nachi huo'o 
co'ollaxa soua ileu nsoxodolqa, ÿale qataq 'alo. Qalaxayi huo'o na mashi 
nlamaxata'atague na le'ego aso lachiugue, nachi 'a'añi da qoÿaxaañi, sa ishit da 
qaÿaÿiilec qataq mashi huo'o na nvideu'a yi latanaqa' so ÿa'axaiqui Natoxochi.

Nachi jec co'ollaxa so Corshe da desoxonataxaatapeguelec se'eso Qompi da 
ñaq cada'acolec da hua'a yimayi. Cha'ayi huo'o nam qanauec dalolaxaicpi mayi 
qanauega so Natoxochi mayi nachiso so qananaÿa'a. Nachi somayi 'eetego' na 
huataxanaq, 'eeta': 

“Qauauaqaita'a qome na Qompi cha'ayi namayipi jegatai' da ÿi'ot ca 
sa ÿaÿamaxañi. Cha'ayi ñim qananaÿa'a Natoxochi natadeetac na sa no'on. 
Cha'ayi da huo'o na sa no'on qataq qanauega ñimayi qataq nataden. Qaq da 
no'oita qataq ÿi'iguelaxat, chidata mayi huo'omshe anac ne'ena Qompi.”

Qaq cam qaÿalaxaguet co'olloxochiyi chochi tenataxanaxaic.
Qaq se'eso Taran, somayi maichi nale so Corshi (cashiique Juan Segundo) mayi 
nataq'en ltaua co'ollaxa so cashiique Moreno qataq so maichi llalec so Natoxochi 
le'enaxat Yiinaxachi, nam tadeu'a co'ollaxa na huataxanaq da datenataxa'n. 
Nachi se'eso comisario ÿataqta huo'o da lqaigaxa co'ollaq ÿaÿaten de'eda 'eeteque 
soomayi, nachi 'eetaco': 

“¡Pobre gente inocente!”

Souaxat da na'axaÿaxaatega da la'aqtaxanaxa'c soua Corshi co'ollaq 
desoxonataxaateguelec se'eso Moqoitpi da yaqto' qaÿauaqta'a, cha'ayi qaica ca 
llic, nachinata naxa na lÿa nqa'aic mayi tateuga na Laguna Limpia mayi nachina 
naxa na tateuga da huo'o na taigue da la'añaxa. Qaq mashi lcopa'agom co'ollaxa, 
nachi qaÿasategueta soomayi som Corshi (Juan Segundo). Nachi se'eso 
comisario, 'enapeco': 

      “Hua'a, qomoxochictaxa ÿi'iguelqo' qome, namayipi qaica ca machaqca.”

Qaq 'eda da 'eetec se'eso cashiique Miguel Durán som datatalec se'eso 
lauo' Moqoit. Qaq somayi cada'ac da hua'aqa qataq ÿaÿaten ana papel. Cha'ayi 
somayi nataq'en qainattaco' qalaq 'enapeco':

“Qomi' sa ishit da ñanaguenaxa cam sa ÿaÿamaxañi, cha'ayi 
qauaÿajñi da qomi' da huo'o ñi sa no'on, qalaq ca lata' qaica. Qami' qalca'a 
huo'o na qadatanaxanaxachii, qomi' qalaxayi qaica. Qaq qomi' ñanaxa ñim 
ÿa'axaiquiolec Natoxochi mayi datannataxaatac, natadeetac na sa no'on. 
Qaq ñimayi nam mashi no'oita, nachi ÿi'iguelaxat. Ÿoqo'oyi qomi' ñomenagui 
ñimayi, nagui da qolaq. Qataq huo'o qome ca lÿa anac, nachi 'eetai'. Qaq da 
nachi qoñiita'aque qomi' de'eda qalaq sa ÿaÿamaxañi cha'ayi qomi' qaica ca 
sasouataxataq huo'otaq qadasouaxashit.”

Nachi so comisario 'enepeco': “Aja', qalaxayi qaica ca machica.”

Huaña nachi so comisario dashilaxaalec se'eso Qompi, ÿashila so Alberto 
Burli, nachi qoÿami' na 'ayiiña, qaÿaxadai, 'asooca, ÿierba, nachi chigoqo'ot 
somayi, cha'ayi somayi ÿataqta soxodaic.

Qaq cai ime, de'eda nqadenaxac se'eso Moqoitpi, nachi somayipi ÿi'iguelaq 
caillayi, nachi sa lÿa da ñi'iguelaxa so Natoxochi. Ime de'eda, nachi mashi 
salcoshi'gom. Qaq huo'o so na'aq, nachi aÿim nÿaxanaxaama so Natoxochi, 
'eeta': 

“Ÿalec, aÿim 'ampactaxaama qome”. 

Qaq somayi ñaq netaña yi Laguna Liva. 
Qaq cai sovidaxaama, qaq aÿim 'enapega, 'eeta': 

“'Am ÿalec, yishitaique da ashic da saitague da le'ego mayi ña 

ÿasattalec.”

Nachi shinapec: 
     “Aja', maichiyi da 'ansa'a da qojec, cha'ayi 'eesa yimayi da ña ÿasattalec.

Qaq somayi caillayi 'eeta': 
“Aja', nachida da huo'omshi 'am seÿaxaxanaxaama cha'ayi 

ñishitaiique da aÿim 'anauana'aguet qomchi ivita da ashic, cha'ayi nachi 
satta na qoueta'a.”

Nachi shiitega caillayi, shiita': 
“Aja', maichi 'am seuata'agueto' qome que'eca na'aq qom ivita da 

qojec da 'avita yi tala.

Huaña, caillayi nachi nqochin se'eso Natoxochi, nachi naña yi nalotta yi 
sonaqtaña, nachi qai'ot so lma' qataq qaÿauo'o aso npooso qaÿauapeque 
laquipiaxaqui. Qaq mashi qaÿoqtegue da netaña yimayi qataq anac na qadhuo' La 
Pampa le'ecpi, anac yim tesoqo'olec Qadaaxachi (Francisco Cabaña), 
nqadeetacot aso lqaÿa Isabel Cabaña Sánchez qataq nnaictague' so lauo'. Nachi 
hueta'a ne'ena caillayi souaxat da dataiguet so Natoxochi, qalaxayi somayi 
jegatai' da 'oiquiaxaic, chochi napiishec damayi. Qaq huaña namayi, nachi na 
Qompi qataq nnoictai', natapiguiña ne'ena ima'. Qataq souaxat da huo'oi soua 
qadllicotal, nachi sapagaxanaqtapegueec naxa na Qom da huo'o na noviyi'. Qaq na 
ÿoqta na'asom naxa, nachi lÿatta ñaq'enaq na lalo caaÿo. Saloxonaxanaxauec, 
cha'ayi 'enauac ne'ena souaqta'a nagui nasattalec qaica ca lamde. Aja', de'eda 
sauaachigui no'onataxac se'eso tesoqo'olec Natoxochi.

Huaña caillayi, nachi somayi huo'o na lo'onatac qo'oipaq nashilte. Qaq da 
huo'o na ÿami', qalaq 'eeta': 

“Na, 'adquedoxoua qome ana'ana ¡'auaÿamaxatteco'. Anamayi 
ntela'a 'am da 'au'ochi qaq 'auauo'o aca la'axasoxolate, nachi 
'an'axaata'aguet. Qalaxayi anamayi qaÿauo'o na nmenguet qanqoÿin, 
lomaxaqui, maxaso, copaxa. Qaq ana'ana qo'oipaqole qandoxottec ana 
na'alaic lcom qaq ana'ana nala'alaic toc na lco'oue'. Qaq nachana ana 
namadec somayi, nachi ÿataqta huo'o da lyac.”

Qaq somayi cai qaica, nachi hua'ague de'eda La Reducción Bartolome De 
Las Casas (Formosa). Cha'ayi nachi taigue caillayi souaxat cai huo' so obraje. 
Qaq nachi hua'ague damayi co'ollaq ileu. Qalaxayi ÿataqta mashi ÿa'axaiquiolec. 
Qataq somayi caillayi iÿateuo da ñiqo'onaxau'a so gobernador Iglesias Páez 
souaxat da qolaqtapegueu'a ne'ena 'alhua mayi sonaqtaña nagui. Nachi qomi' 
qoÿanema so la resolución de tierra No. 42, qaq ne'ena qomi' qoÿanema ivi' 
cuatro legua. Huaña caillayi, nachi ñauanaxai' se'eso nta'a.

Qaq aÿim ñaq chita'ague caillayi da salat asom qaÿauapeque da 
ÿashilte caillayi, souaxat cai nviyi' so Juan Lagar, qaq soxooñi, sedaxaama 
so tala loigue, nachi selayiñi. Dam qaicopita'aguet caillayi ÿoqo'oyi ÿataqta 
qaica ca saq hueto'ot asa'aso nashilte. 'Enauac na Qom, ivida'a na ña nsoqolec 
qoÿami'. Qataq da ivita da qanqo'ona somayi da qanamaqtega qalaq qaÿachitac, 
qalasoqta'a, cha'ayi nachi na'aqtac da huo'o ñi qoÿañi', qoÿiita': 

“Taxamaq, 'auÿoteec qome ana'ana, cha'ayi anamayi 'am 
ÿapaxaguen qomilchiyi.”

Qalaq laguio', qaica ca sa'axaÿapeguelec da huo'otaq chigoqchigui anamayi 

da huo'o ca ÿi'ot lataxac, qaica.
Aja', se'eso ñitesoqo' Natoxochi, qaq somayi caillayi nataq'en sa iÿoteec so 

Corshi. Qaq se'eso Corshi (Juan Segundo), nachi huaña caillayi na Zapallar da 
qai'ot, qaÿauo'oi soua alogo da huataxanaq le'ec qanqoÿin, nachi huaxaiguet 
qanqoÿin da ltaua so cashiique Moreno, Juan Tóma, Taigoyi', Juan Burgos, 
qaq somayi qalligueme da hua'aqa choxodaicolec. Se'eso shiÿaxaua qalaq 
qoÿanagui da huataxanaq le'ec, chochi doqshi l-latacolectaxa. Da ÿaÿaten qaica, 
qalaxayi qoÿanagui da huataxanaq le'ec. Huo'o aso lapiiguishi qataq hualaxauaic 
da huo'o yi qaÿamaxalec qalaq isóu jec, ÿi'ot, nachi 'eetai'.

Qaq mashi ivita so l'año 1922 cha'ayi huetoigui so 1920 cai huo'o so loquiaxac yi 
Las Palmas souaxat da qanquigaxattapiguishiguem añi lashiue ana vagon cha'ayi 
ñaq 1,20 centavos añi lashiue. Qamaq qalota da no'onataxanaxac, ÿoqo'oyi 
qailoquiaxaatac se'eso 'aco'pi caillayi. Qalaxayi nam Qom mayi mpa'axanguet 
se'eso Padauaipi, nachi ÿi'odauec. Nachi huac caillayi da huaigui so Taigoyi' 
co'ollaq qaÿaÿin, nachi nda'a't aca nado'o mayi tagui ana 'ogoxonaqte ala. Qaq so 
Francisco Moreno cam huetapeego' co'olloxa sa ÿalegueuo, qalaxayi somayi 
'eesa da huo'o da nachitaguec co'ollaxa. Qalaxayi se'eso Qompi ÿataqta 'eesa da 
mpataxalec yi Las Palmas ÿoqo'oyi qai'odauec so Anchin. Qataq mashi noman so 
López Baltazar mayi nachiso so ÿi'otchiguiñi de'eda loquiaxac.

Huaña, caillayi nachi qaÿauota'a la tonelada qanqoÿin na caaña chigoqchigui 
de'eda lchoqtaxanaxac na Qom. Qaq soomayi nataq'en huo'o da maichi ncotaxa'c, 
cha'ayi nachi huaña yimayi da qoÿiitega so Moreno, qoÿiita': 

“Ÿaqaÿa, de'eda qanloquiaxac mashi ime, qalaxayi na qoyalaqpi 
iqouat. Qaq no'on da 'anmitaique ca lataxac da yaqto' huo'o ca aloq namayi 
yaqto' machiguiñi. Ime, qaq nale'en da ñi'guelaq se'eso Qompi, cha'ayi ime, 
da loquiaxac co'ollaq qai'odauec se'eso Padauaipi.

Qaq se'eso Taigoyi' (Mayordomo) mashi qaÿoqtegue da ilem so daloxo. 
Qaq nda'a't caillayi naua lÿa't: Franciso Moreno, Juan Segundo mayi ña 
no'oidañi.

So Ñoxochiiyi'

Qaq so Ñoxochiiyi' datauec co'ollaxa ime da qaÿaÿiilec som Qom mayi 
huangui so lshidec co'ollaq huotaique da nalaate' so huataxanaq. Qalaxayi somayi 
chochi ÿaxan na maichi lauo' qaica ca 'ena'ac. Huaña, caillayi nachi qaltaq jec na 
Qom qotaÿa so Qoÿaxaqui mayi netaña yi Lchigo. Nachi huaña da qataq 
detaqtega't se'eso ÿa'axaiquipi, qaitaqtapigui ca llic de'eda neltaxac na 
huataxanaq.

Qaq so ita'a le'enaxat da Dashiloqyi (José Escalante Zorrilla), somayi 
chigoqchiguiña yi Corrientes. Qaq yimayi, nachi lañoqo' qataq nachi huaña da 
qoÿideuo qataq qaidou'a aca la capilla, nachi qoÿanagui de'eda le'enaxat. Cha'ayi 
yi'iyi Corrientes, yimayi qoÿiitega qaica ca machaqcom co'ollaxa qanqoÿin na 
Qom, ÿataqta qoÿaxaatac. Qalaxayi huo'o co'ollaxa so gobierno mayi ÿoqta 
damaxasoxoolec da qaÿalauat na Qom da qanmatchiguiñi.

Qalaxayi so Hipólito Yirigoyen mayi nachiso so nca'alaxateec na Qom. 
Cha'ayi ishit da icochaq na laÿipi da ÿaxaatac, ÿauaqta'a na Qom cha'ayi qaica ca 
huasoilec namayi. Qataq nachiso se'eso Moreno mayi ÿoqta detaxaÿapegue' 

co'ollaxa se'eso nta'a da yaqto' qoÿaxaañi da qaicaatac na Qom mayi lma' ne'ena 
'alhua. Qaq aÿim cada'acolec da sevidalec se'eso pa'ateec l-loquiaxac se'eso 
qadquedoxonecpi de'eda chigoqta'ague co'ollaxa. Qaq huo'o so ÿoqta ñaloxouapi 
qalaq 'enauac nmichiguiñi, qaq nachiñitom ñi ÿasoshic le'enaxat Tañiichi 
(Lorenzo Ramírez) mayi ñaq huo'o netaña na qadma' Chemole (El Alba, 
Formosa).

Da lÿa la'aqtaxanaxac so Nachicyi

Qataq huo'o so na'aq ña nte'etom, nachi shictalec, sopagaxalec, nachi sela'a 
so qashilecta'a, qachi nqolaco'. Qaq somayi ÿataqta aÿim ÿi'elaqchit cha'ayi 
no'onaxa yi huetalec. Nachi somayi sacona, nachi sachiu'a so ima'. Qaq se'eso pe, 
nachi huetoigui da huo'o so auot lta'adaic, cholaxan naq'en na 'alhua na l-llimiaxa. 
Huaña caillayi, nachi da ñachil qataq huo'o na auot souaxat se'eso nqolac. Qataq 
huaña, nachi aÿim qañi'iÿa da setaqtac. Qaq aÿim, nachi ÿañoqo' yi le'enaxat 
'Olgoqole, yim datatta yi La Estancia Ojalo, nachiyi yi ÿañoqo' co'ollaxa. Qaq 
chochi qoÿanagui da ÿañoxoqui so l'año 1910 souaxat da qaica ca ivi' da ÿaxa da 
ñitestigo. Qaq ÿoqo'oyi huo'oi soua qaÿala't vi'iyi da ÿaxa.

Soua ÿale't mayi 'oiquiaxaiqa

Huo'oi soua sachigoxosoxogueta 'oiquiaxaiqa. So 'oonolec le'enaxat da 
Maisoxochi, Nayaxaiyi, Yiguiÿaayi, Qatoxoqui. Nachisoua soua ÿoqta 
'oiquiaxaiqa, soomayi pi'oxonaxayi maichi lañaxataqa't yi La Pampa del Indio. 
Qaq soomayi huo'o so na'aq co'ollaxa da detaxaÿapega't da huotaique da 
nqo'ooda aso nala' qataq so ca'agoxoic. Cha'ayi huotaique da detaxaÿapegueto 
aso nala' qataq so ca'agoxoic. Qaq soomayi nqo'ooda co'ollaxa aso nala' qataq so 
ca'agoxoic. Qaq soua ÿoqta huo'o da lo'oiquiaxa'c nachisoua soua Shillinchin 
qataq so Yiguiÿaayi. Qaq nachisoua co'ollaxa soua qaÿatalguete, soomayi 
ÿataqta pi'oxonaxayi, ÿataqta huo'o da no'onataxa'c. Qaq soomayi co'ollaxa 
ndotrapegueuo naq'en na nnatacpi na nogoxot dalaxaicolec, nachi ÿachitaigui 
cam noÿic mayi no'onatac. Huo'o na lomaxaqui, maxaso, copaxa, ado'o, nqolac, 
saataxaqui, pela'. Qaq nachi huo'o na noviyi' na Qom da ilotaique ca napiishicolec, 
nachi qaÿauegoigui se'eso noÿic. Nachi qainattac ne'ena nogoxotpi da huo'o ca 
ca'ategue ñim huo'o ca ilotaique napiishec. Nachi ne'ena nogoxotpi maichi 
dedaÿapec nam nashiita da ca'ategue da nhuataxaua nam Qom le'ec, mayi 
qoÿami' da napiishicolec.

Qaq se'eso noÿicolec ÿataqta 'en'am ana tannaxai na pa'auo souaxat ne'ena 
nqolacpi. Ÿoqo'oyi huo'o caillayi se'eso nqolacpi huetaigui na Qompi mayi huo'o da 
napiishec. Cha'ayi naxa da huo'o na noviyi, nachi 'eeta': 

“Tesoqo'olec, aÿim ñanac cha'ayi sauotaique ca ñapiishicolec yaqto' 
ishit da huo'o ca llicochiÿa na iuo' da huo'o ca sa no'on.”

Nachi se'eso shiÿaxaua qaÿauegueu'a se'eso noÿic, nachi ÿauaachigui da 
qainattac ne'ena nogoxotpi da chaq negue't ca ca'ategue somayi. Cha'ayi qainatta 
namayipi, qoÿiita': 

“¿Negue't qami' ca ca'ategue da qochalec, nachi maichi ndaxan nam 
nshapeque da quegue somayi. Qaq nachina na qaÿaconeu'a, nachi qoÿami' 
somayi da ÿachi.”

Qaq se'eso na'aq ñaq saxanaxa da huo'o na doqshi. Qaq chigoqtapego'na 
ne'ena nogoxotpi. Cha'ayi se'esoua ÿale't Shillinchin qataq so Yiguiÿaayi, 
soomayi ÿataqta imeda'aguet ne'ena 'alhua da qaitaxaÿapegue' ivida'a na la'at, 
aviaq, shiguiÿacpi, qoÿopi.

Qaq huo'o so na'aq, nachi detaxaÿapega't da qanqo'ona so ca'agoxoic, 
nala', qaq 'eeta'po': 

“Ñoqo'onaxa qome ñi ca'agoxoic cha'ayi ñimayi qoÿiitega ilo'ogue 
na lcat qataq ilapegue' na norec. Cha'ayi da sañoxotaq da 
setaxaÿaqapegue' ñimayi, nachi ishit da nquigueec da qomi' hueto'oto 
qanapiishec, chaxan 'eesa da huo'o ca qañi'iguenataxaatai' qalaq qaica 
ca qomi' ishit.”

Nachi se'esoua ÿale't je'c co'ollaxa, nachi qaÿauec na nnatacpi, 
na'adaxanaq late'e, qomoxonalo, 'enauac nam 'añaxaicpi lta'alpi na 
shiguiÿac. Qalaxayi sa ishit co'ollaxa da qaivita so ca'agoxoic. Ime, qataq 
qanqo'ona aso nala', qalaxayi nachi 'en'am sa ishit da qaivita cha'ayi co'ollaq 
qanayiita, nachi huaña cam 'ico' palachiyaxa lo'oxonec, nachi sa qaÿañoxot 
qataq ÿapacteec na le'edaxa aso nala', sa qanalo'oguet. Temaqyi da no'onataxa'c 
se'esoua ÿale't. Qalaxayi sa qaÿañoxot da qaivita so ca'agoxoic qataq aso nala'. 

Qalaxayi se'esoua ÿale't da huo'o na qandota'alo sa no'on qalaq no'oita. Sa 
ishit da ÿoqta qanpachi chochi qaÿashittalec. Qaq mañaxasaco' da mashi iviyiñi na 
nhuaq da qaipot, qachi mashi qaica na le'edaxa, nachi no'oita. Cha'ayi soomayi 
ÿataqta huo'o da no'onataxa'c. Ime, nachi qai'aqtaxanem da mashi no'oita na 
shiÿaxaua, nachi 'esóu jec cha'ayi nca'aleec, ÿale, 'alo, nogotolec.

Da chigoqchiguiña na norec qataq na auot

Qaq ÿoqo'oyi soomayi ÿa'axa't soua ilotrague' na auot namaxa'shi 
co'olloxochiyi ñaq tojlecna, nachi Ñim Lo'onatacna lamaxa'shi soomayi, 
qaÿamaxalec da ichictrac ana qo'oipaq. Qaq avit naxa, nachi ÿataqta qalota ana 
ima't da nquesoxoñi qo'oipaq yi 'oonolec na'aq. Qaq ana nqachepe soomayi 
ÿataqta late'edai qataq qapa'atte'. Ÿoqo'oyi ana qo'oipaq 'eeta'am da qaica ca 
la'añaxac da qanquesoxoñi, ivida'a na lquesoxonaq ÿataqta lta'adaic qataq 
qapa'atta nataq'en. Qaq soomayi ÿataqta sa ilaua'aguelo da iqueso'q ana qo'oipaq, 
pasa'a naxa, nachi hua'axañi. Qataq sa qaÿaloq da qanchiguiñi nachi 'eetai. Qaq 
co'olloxochi qaividelec da nsallaxa, nachi soomayi qai'axanguet de'eda 
lo'onataxanaxac qataq qanaueguedela't se'esoua ÿale't. Nachi qoÿiitego so ÿi, 
qoÿiita': 

“De'eda na'asa 'adqaÿa 'auataÿaueegue qome, qalqa'a 'aucochaqpec 
qome, ÿaxana'po' naua lame'te, ÿaxanaco' camachaqca yaqto' qaica ca dá. 
Qaÿapaxaguen cha'ayi somayi qoÿami' na le'edaxa aso nala', huetaigui 
na lhuaq lauel qanqoÿin. Qalaxayi somayi huo'o yi na'aq qalaq sa 
ÿalemaq souaxat da layiloxo, nachi huo'o da ÿi'igueeta'a ana qo'oipaq, nachi 
iuaxan, ¡qappoff! Temaq lca ada qo'oipaq late'edai qalaq nlaxatchiguiñi. Qaq 
se'eso na'asa soomayi le'enaxat da San Lucas qaq so lÿa l'enaxat da San 
Los Niños.” 

Qaq ÿoqo'oyi co'olloxochiyi se'eso Qom ishit da iÿaxanaique na auot qalaq sa 
iqalanapec, cha'ayi ÿataqta qaima'aguet se'eso ilotague' na auot.

Qaq se'esoua qadapiyil nachi lconnaqa't yi La Pampa, cha'ayi nachiyi yi 
ÿoqta lma' na No'olgaxanaq.

Qataq se'eso Shillinchin qataq so Yiguiÿaayi, nataq'en ÿa'axatta'pe naxa 
da co'ollaq qanayiitega so ca'agoxoic, nachi datauec, 'ico' naq quiguiñi. Cha'ayi sa 
saÿashin da aloic, cha'ayi jegatai' da yiloxoic somayi, qalaxayi chochi sa ishit da 
ÿan da aloic. Qalaxayi da ishittaxa da qaÿaconeu'a da qanllañi, nachi ishit da ÿan, 
nachi iuen da ÿoqta 'enapega ca ÿale, 'eeta': 

“Hua', ÿalec, 'ena na 'an'onataxac. Ÿataqta 'aumatta't qome da 
ñi'onataxac. Sa 'aulem qome na norec qataq na lcat ['ogoxonaqte]. Qaq 
qom mashi 'am ÿa'axaiquiolec, qalaq da 'anachil, qataq 'am qovittta 'am 
nsoqolomc.

Qaq 'eda dam quetapegueu'a se'eso shiÿaxauapi. Cha'ayi se'eso ca'agoxoic 
da mashi ÿa'axaiquiolec, qataq nachil, qataq nnoxoneec, nachi 'iñii' nsoqolomc. 
Qaq nachida da qaiqopitta'a, cha'ayi ÿataqta nca'alaxa de'eda hueto'ot.

Qaq ÿoqo'oyi se'esoua ÿa'axaiqa co'ollaxa da huo'o na qandou'a na'asom 
qalaq huo'o da chochi qaiqaualec, nachi lta nca'aleec. ¡Ten!, de'eda qaiqopitta'a. 
Qaq lloqo'oyi som ÿa'axaiqui Yiguiÿaayi co'ollaq jec, nachi ÿauec so lauanec 
Quiyoc, qataq shinco aso na'adaxanaq late'e, da chochi nauectapegueto da 
yaqto' ntela'a de'eda lliquiaxac. Qalaxayi co'ollaq qanayiiteu'a so ca'agoxoic, nachi 
qañi'iguelaxat se'eso shitpi souaxat da sa nalouo. Cha'ayictaxa da qai'auaxaneuo, 
nachi sa ishittaxa da ñi'iguelaq se'eso shiguiÿacpi. Cha'ayi camayi 'eeta'am 
ne'ena palachiyiyaxa lo'oxonec da sochi qaisomaigui, nachi donaÿau'alo naua 
lapia'te ne'ena shiguiÿac. Qaq qaÿaÿaten de'eda cha'ayi huo'oi soua ÿale't, mayi 
huac da ivildau'a se'eso ca'agoxoic. Qaq soomayi ÿataqta ilodapiguiñi som 
Shillinchin qataq Yiguiÿaayi. Qaq soomayi ishit da ÿaÿate'n da ÿo'o'n da lalac 
aso nala' qataq so ca'agoxoic.

Qaq cai ñaq aÿim nogotolec, nachi ña'axaÿaxaatega naxa da qai'ootac da 
lalac so ca'agoxoic qataq aso nala' qataq so lalac na aviaq, cha'ayi se'eso 
ita'a nataq'en ÿaÿate'n se'esoua nalaco qataq na laÿipi no'onecpi.

Cha'ayi naxa da huo'o ñi qaÿapaxaguen na nsoqolec, qalaq qoÿiita':
“'Am ÿalcoleec, qom qonetagui aca qo'oipaq, qalaq 'au'on da lalac na 

aviaq yaqto' qom qaica ca dá 'am. Qaq qomelom, nachi 'aula'aguet ca 
mañic, nashicteec ca lapeec. Qalaxayi qom 'auachiguiñi, qalaq 
'auaÿamaxatchiguiñi da huo'o ca 'aupatan na lapat qataq na logoxoshitpi 
yaqto' ÿaÿamaxadeeta na aviaq.”

Qaq aÿim caillayi saÿaten da so'on so lalac aso nala' qataq so ca'agoxoic. 
Qaq 'enauac caillayi se'eso ñaloxouapi huo'o yi na'aq qataq ñapaxaguenaqtega 
se'eso lalac aso nala' qataq so ca'agoxoic qataq na aviaq. Soomayi ÿataqta 
'onaxaiqa, lloqo'oyi qanmeteeta'a da qan'axaÿaxaatega yi na'aq.

Dashiloqyi

Qataq huo'o so na'aq co'ollaxa, nachi so qadta'a Dashiloqyi ÿalat aso lhua 
mayi qadate'e, nachi ca'ategue aca qa'añolom. Qalaxayi co'ollaq mashi 
qaÿoqtegue, nachi ñi'iguelaq, iuennate na llalaqpi. Qaq co'ollaq anacta, nachi 
hua'axaÿa co'ollaxa so na'aqtac, tateuo'ogue na ltelala lauac, qoÿinac: 

“'Auÿaxaataico' ca auot, qamaq maichi 'adasouaxashit. 'Am qoÿiitega 
co'ollaxa 'am qaÿapaxagueeta, qalqa'a sa ishit da 'au'aqa. Qalqa'a nagui 
huo'o ca auot mayi 'auÿaxaataique.”

Cha'ayi somayi ÿi'ootaco' da lalac na auot cha'ayi iÿaxaataique da yaqto' 
huo'o ca auot se'eso na'aq. Nachi nque'elaxatta da anac so auot, ¡qaueff, qaueff! 
Qaq somayi ÿachitac so nsaaco, paaño qataq huo'o so lapoxot na lqaic, nachi sa 
ishit da ÿoqta dapapi, nachi hua'axaÿa so na'aqtac, 'eeta': 

“Aja', cha'ayi sa 'auaÿaanataxan, 'am ÿaqaÿa.”

Nachi iuaxan somayi aso qasoxonaxa, ¡qappof! ¡Cóu! Somayi ÿavicchiguiñi, 
nachi huetaiya', sa ntouen. ¡Coppom!, nachi hua'axaÿa ca na'aqtac, 'eeta': 

“Nachi sa ishit da qonetec nagui qomeltaxa, nagui mashi 'adome, sa 
ishit qomeltaxa da huo'o ca lÿa 'au'ot, nale'en 'ai'axaañi da huo'o ca lÿa. 
'Au'ot da 'anadalaxat aca 'adhua, nale'en 'ai'axanapeco'. Mashi ime, 
co'ollaxa da 'am shiitega da 'oonole qome añi 'auatata'aguet 'adhua, 
'ai'alqolqa 'auchoxode'n.”

Nachi qaltaq qaÿapaxagueetaco' somayi. Qaq mashi tomtom co'ollaxa 
somayi, nachi nloteec. Nachi noma da huetalec aca chiplliaxai nchilliichiguiñi, 
netalec ana lmilo. Asomayi 'ico' da qanso'onaxanaxaatalec asomayi. Qalaxayi qaca 
aso nado'o, lo'ogoxonaqte, nsaaco, chi taiguelo' soomayi. Qaq mashi coppom, 
nachi ÿataqta nca'aleec. Nachi sochi nmittac que'eca huetaña, ivitta'a da 
huaxaiguet cam nqa'aic, nachi quegue, sa naden qaq nlochiguiño'. Nachi ilalec aso 
lo'ogoxonaqte. Qataq jec, nachi qataq ilalec so lapo', nado'o, lainec. Nachi ltaq 
hua'axaÿa so na'aqtac, 'eeta': 

“'Ayala, ÿaqaÿa, 'auanaicna'a, ñaq 'am setaxaÿapegue'.”

Nachi jec, nqo'ona cam chimaqtapiguiña so deÿaxaatac. Ivito', nachi so 
na'adaxanaq lta'adaic huetalec aso chiplliaxai late'edai, nachi 'enapeco':

“Seÿaxana 'am, cha'ayi chochi 'am sechoxodeetac souaxat da 'am 
iuaxan aso qasoxonaxa, asomayi 'am ÿavigaxat. Qaq nagui ñishitaique da 
'aulotelec qome da ÿapaxaguenataxanaxac. Ana'ana ñoqo soxona 'aulaico' 
qome ne'ena la'atec qataq 'anmitaico' na qo'oilala' lli'i. Naamayi 'aualecna't 
qome, nachi 'au'ameelec 'enauac na 'adaviga, 'auauavigaxat na la'atec ana 
soxona yaqto' qom pasa'a da 'am no'oita. Qaq nachida da huo'omshe 'am 
seÿaxana. Nachi doosolqa huo'otaq treesolqa caua na'axa'te, nachi 'am 
no'oita. Qaq 'eda da ÿi'aqtac.”

 
Detaqtac se'eso na'adaxanaq co'ollaxa qataq 'enapeco': 

“Qataq da ivita da huo'o ca ilamaxata'a da inac na ÿalaqpi, 'adqaÿa, 
'ai'alec, 'adhual, qalaq 'au'on de'eda ÿalac mayi chimaqtapoigui añi 
iteguete. Huaña, qataq camayi no'oita, qaica camachica, cha'ayi ishit da 
'anmatashiguem da 'anapigoxoshiguem na lshinataxanaxa, qaica ca aloic. 
Qaq nagui 'an'axaÿaxano' da lalac añi saatañi iteguete, nachi 
ÿasaquiaxangui asomayi. ¡Qachaff, qachaff, qachaff!”

Nachi somayi co'olloxa hua'axaÿa se'eso nalac, ¡qachaj, qachaj qachaj!, 
chimaxaigui so sa no'onolec nalac. Ca, 'eda ishit da ÿaÿaten se'eso nalac. 
Mañaxasac so ita'a da datalec na na'adaxanaq ltoc, qalaq ÿa'auaxaañi da ilotalec, 
¡palaxa! Qa do'onaxaalec qataq 'enapega, 'eeta': 

“Daigo'taq huo'o ca taÿapigui yi 'adhuel qaica ca 'an'onataxac, 
na'aictaxa da mashi nauoiguilo naua 'adtela lauaco qataq naua 'admic 

lauaco na 'adtago'q. Qalaxayi nagui ñaqat 'enauac na lshinataxanaxa. Yaqto' 
qoyo'oxoñi, qalaq 'am no'oita.”

¡Cóu!, huaña nachi qataq machiguiñi qataq lacchiguiñi da huo'o na 
nqadeetac na'adaxanaq ltoc.

Ime, de'eda huaigui. Qataq jec co'ollaxa so ita'a qaq mashi nayiitau'a caillayi 
yi sonaqtaña, nachi aso qadqaÿa ila'agueto' co'ollaxa somayi, nachi 'eetaco':

“¿Chaq ta'ainco' na taxade 'en'am da que'emaq?”

Nachi jec da nqalgoqta'aguet, ividegueto', nachi qai'aqtaxaatapeguem, 
qoÿiita': 

“Qaica 'aÿim iuaxan so 'itaxaloxoic 'oopaic, aÿim ÿavigaxat.

Nota: Dam lÿa napaxaguenataguec saq cha'a na pi'oxonaq da sa ilolec dam 
ÿoqta napaxaguenataguec co'ollaq chita'ague da qai'ot da napiishec. Qataq da 
'eetec naua lta'adaiqa la'a'chi lta'al qataq na nalataxa da ivita anac na auot.

Qaq cai mashi nvideu'a so lma', nachi nsogueñi. Qaq na lo'oc ÿataqta 
ÿavicta, na lqasac qalaq 'eeta'am da huo'otaq qaicodelec na 'etaxat dapaxaÿaxaic. 
Ÿataqta ÿoqovi ne'ena laviga 'enauac na lo'oc. Nachi somayi da'aqtaxanem na 
llalaqpi da yaqto' qanmitaique se'eso lata' mayi qaÿapaxaguenec co'ollaxa, 'eeta': 

“Qanmichiÿaique qome ca qo'oilala' lli'i qataq na soxona la'atec.”

Nachi je'ec soua ladonaxanqa da qanmitaique na qo'oilala' qataq na soxona 
la'atec. Qaq mashi avit, nachi nvildeuo soomayi. Nachi qanque'eguenna'ac da 
qanataden, qai'amen na laviga na lo'oc, cada'acolco', nachi ÿatomaxaalec na lo'oc, 
nachi vi'iiguet so lqui'ic, imeuec, nachi sa qaÿaloq da no'oita.

Huaña, nachi so qadta'a sochi quedoqta'ai aso lhua, cha'ayi somayi ÿataqta 
qaiuaxan co'ollaxa. ¡Aja', se'eso ÿa'axaiqui! Qaq somayi ÿataqta lta'adaic da 
la'añaxac. Cha'ayi nachi aloic nam hueta'aguet na ilapegue' ana 'alhua. Ÿoqo'oyi 
da detaxaÿapigui' qalaq sa la'axaic. Qalqa'a yi da huo'o da mpe'enaxac, nachi 
¡cóu!, nmañi da nachaalataxac.

Qaq ÿoqo'oyi da huo'o yi na'aq da ña'axaÿaxaatega da l'aqtac Ñim Qar'ot 
Qarta'a, qalaq nataq'en ÿi'axatta da chigoqchiguiña 'enauac na shiÿaxauapi. 
Qataq da 'eetec da lque'emaxa, qataq da ÿapac sa ÿalaq, nachi Ñimayi ÿauo'o da 
nhuaxanaguec, cha'ayi ÿauotaique da ca shiÿaxaua sa ishit da maichi quetague ca 
maichi 'eetapeguec mayi sa ÿaÿamaxañi. Cha'ayi taÿa'a da nque'ejnaxac qataq da 
ne'enaguec camayi.

Qaq so ÿape, so lta'alpi mayi nachiso so chigoxoguet na No'olgaxanaq. 
Somayipi co'ollaxa, nachi lma' yi La Pampa del Indio, lloqo'oyi cai mashi 
ntogueñi so alaataxac. Nachi somayipi caillayi ÿauo'o so ltaxaÿaxac souaxat da 
mashi nviyi' da l'axaÿaxac mayi ndouec caillayi so cashiique Moreno. Qaq cai ime 
so ltaxaÿaxac, nachi so ita'a 'eetega so lquedoxouapi da nqo'ona yimayi, cha'ayi 
ÿataqta no'on na 'alhaua atoxo da yaqto' qoÿanaxaalec. Qataq nachiyi lanataqa' 
naq'en na llalec qataq na laualpi, nachi jec da nqo'ona yi Taxalas, Coral, Pioq 
La'atsat, Qa'imoolec [qa'im imoolec]. Cá, qataq qaipactelec yim nachi 'eetai' da 
lma' som hua'au nta'alpi co'ollaxa.

So Ÿaqaaroi

Aja', de'eda no'onataxac se'eso ÿa'axaiquipi ÿataqta sa la'axaic. Ÿoqo'oyi 
huo'o so na'aq da'aqtaxaatac so pichoqo'olec Ÿaqaaroi mayi ÿataqta ima'aguet so 
shiÿaxaua lma'na. 'Enapec somayi yi ÿataqta ÿamo'she huac naxa da ishit da 
naÿoshiguem, 'eeta': 

“Mashe saxanaqca qapio'olec, nachi ishit da ñaÿoshiguem. Mashi 
yaqta'a naxa da nchileedeec naua ÿapiquel, huac naxa da saÿo, souaxat 
de'eda la'añaxac so shiÿaxaua lma' ne'ena. Cha'ayi somayi ÿataqta ishitoigui 
aÿim da la'añaxac. Qaq somayi nachi coleetac ne'ena qadma', ÿaxatto'ot na 
lqosot na la'adaxashit.”

Qaq se'eso Ÿaqaaroi ÿataqta ÿi'axatta co'ollaxa da chigoqchiguiña da 
no'onataxac mayi chigoqo'ot se'eso lma' ne'ena 'alhua. Cha'ayi se'eso na'aq ñaq 
saxanaxa da huo'o ca lasoqtega da le'enaxat Ñim Ÿi'otapecna souaxat naxa da 
qoÿiitega yiloxoic Ñimayi. Nataq'en so Ÿaqaaroi huaqattega da sa ishit da 
qai'ashaaxatac da le'enaxat Ñimayi.

Qaq se'eso Ÿaqaaroi, somayi nachi lapo' so lo'oc na quiyoc qataq so lqaic 
lo'oc na quiyoc, nachi nado'ootaña. Qaq lloqo'oyi naxa da qanalattague' na 
huataxanaq. Qalaq somayi nachiso so qaÿatatalec, ÿataqta ayaqaic, huaÿoxootac 
ana naloxo. Lloqo'oyi ishit da nhuaxaañi na huataxanaq da ÿalauat, ÿaÿineec ana 
lchicna, nachi qalagoqta ÿataqta sa ilaua'ague huo'o da chochi ivittaigui na 
huataxanaqpi, nachi iuaxana'ague. Lloqo'oyi ÿataqta ncolanaxat qataq ntenaxat na 
lauo' somayi.

Qaq so ÿape mayi sa'axaata'pe naxa naua la'aqtaxanaxaco, somayi 
sevidalec mashi ÿataqta ÿa'axaiquiolomc da ñiqochinaxat. Qalaq sochi sacoosop, 
somayi naxa da aÿim ÿapaxagueetac qalaq, 'eeta': 

“Iual, taigo'ta 'au'ashaxanapec qome da le'enaxat Ñi Dios, Ñim 
Ÿi'otapecna. Ten, ÿataqta ilapiguiñi, cha'ayi nachida da chochi 'ai'axaneec 
da 'ad'aqtac, nachi soguete da ividot. Qaq taigo'ta 'au'ashaxan qome, ten, 
qom 'am iuaxan, 'am ÿalauat. Sota se'eso qadta'attóu mayi ÿaquiaxaic, 
¡rey! ¿Qalaq le'enaxato' rey so lÿa nta'a? Mm, ... mm... . Qaq nachisota 
mayi lo'onatac da qanapiishec.”

De'eda la'aqtaxanaxac so ÿa'axaiquipi, damayi ÿataqta qaÿoqtegue da 
chigaqa'ague qalaq 'en'am da saqaÿapeque nagui da sa'axattac, qamaq ¡quetsom! 
Qaq se'eso ÿapi'olec cai qaica nachi huaña yi Co'xoic. Qaq somayi le'enaxat 
Tecolqui'. Somayi nachi chigoxoguet so ita'a qaq huetoigui so l'año 1930 cai 
nsalliñi so ÿape Tecolqui'. Somayi nataq'en huo'o so na'aq qataq ÿi'axattac da 
nnaictague' co'ollaxa so llalaqpi qataq lasoshecpi. Nachi mashi qanayiguingui aca 
cospi qoÿoiqueetac. Qaq somayi demailtac co'ollaxa, nachi qoÿiitego': 

“Tesoqo'olec, 'au'enaxaatai'. Ten, ayi cospi qom datauec, ten mashe 
ñayinaqta'a.”

 
Qaq somayi lamaaxa da detaqtac, 'eeta': 

“Aja', nachi qoñiitec. ¡Cóuc! 'Au'enaxaatai' ÿape. ¡Cóuc! 
Qanaÿaanaxanaqchiñiÿo' qome, qauloÿa qom qai'ichii ayimayi. Qaicochaqtac 
somayi qalaq sa ishit da ÿalaq, nachi ivitta'a da ndaqa' naq'en aso cospi, 
nachi datauec. Qaÿoqtego' qataq qailauga so mañic, nachi qoÿanem aso 
'ogoxonaqte, nachi qoÿiitega': «Na, ana 'ogoxonaqte, 'aualauat ñimayi mayi 
'auaÿaten».”

Nachi somayi jec, qaÿatauego', nachi nachatchiguiñi, napotaña aso lapoto. 
Lloqo'oyi so mañic sa ishit da ila'a somayi. Nachi chochi ÿi'iguenot, nachi huañi. 
¡Iyóu! Nataqna so ÿape saq ÿaquiaxaicolec, choxodaicolec, cha'ayi mashi 
ÿa'axaiquiolec. Qaq se'eso lÿa ÿape le'enaxat da Llisoqui. Qaq nachiso so 
pa'aiguet so Nayaxaiyi, qochi so Huandaxai. Qaq de'eda sa'axattac, nachi huaña 
caillayi yi Qa'imoolec. Qaq nachi huaña yimayi da nvita na Qom so daloxo, nachi 
qalota so nmichiguiñi Qompi, sa ishit da qailayiñi. 

So Desoqui' ÿa'axata'aguet da no'onataxanaxac

Qaq so lÿa qadapi' nataq'en nachi lo'oiquiaqa' yi Moxoÿaxai. Yimayi nachi 
naloteuga yi Pioq La'asat. Qaq somayi le'enaxat da Desoqui', qaq somayi 
do'onaxaatac naxa palom, ÿashiltangui ana lmilo, mashi 'ina naxa na na'aq, nachi 
iÿaxaatapeguelec na Qompi, 'eeta': 

“Da huo'o ca naÿamaxattac da ilaique ca llipaxatolec qalaq no'on da 
ñishiguem. 'Ina, na na'aq novi', nam qanachaalataxaqui, namayi 
novidoxoua, qalaq 'enauac qadamachiguiñi, qalaxasa'a Ñi aÿim ÿi'ot Yos.

Nachi lasoqtega ca Yos qataq 'enapec yi detaxaÿapegue' qataq ÿataqta 
nvidapiguiña somayi naua la'aqtaqa da detaqa. Qaq aso lhua somayi huo'o naxa 
da 'eetega, 'eeta': 

“Ña 'anso'ooñi naxa, cada'acolec da 'anmateec.” 

Nachi somayi 'enapeco' naxa: 
“Aja', ñiso'ooñi da aÿim qanso'onaxanaxaañi, cha'ayi 'ico' na 

huo'octoxo' ca ÿoqouaxa. Cha'ayi aÿim imaigui da la'aqtac Ñim Ita'a Yos, 
lloqo'oyi qaica ca ÿoqouaxa, maichiyicnaxa da ñañaxaañi da itaxaÿaxac. 
Qan'axaÿaxañiitega da itaxaÿaxac nam sa'axatta'aguet salcoshapeque 
co'ollochiyi, qalqa'a nagui sa 'axattac.”

Nachi 'eeta'ac somayi yi na'axalóu da detaqtac. Qaÿoqta somayi ca hueta'a 
qalaq 'enauac da qai'aqtapega cha'ayi ÿataqta alam da l-lamaxayic da detaqtac 
se'eso Desoqui. Ÿale lta'adaxanec somayi na lapiquel qalaq lcala'pe late'el.

Orlando Sánchez: ¿Qaq se'eso ÿale nachiso peta'a so qaÿauegueuo co'ollaxa?

-- Aja', qalaxayi nachiso caillayi so Natoxochi mayi pi'oxonaq so 'eetego' na 
Qompi, 'eeta': 

“Ni'iñi qadquedoxonec, qom ÿoqta 'eesa da 'oiquiaxai, qaq no'ono' da 
sauegaxauo. Sa ishit da sochi detaqtac. Qataq ñimayi yi lasoqtega ca Yos, 
qaq 'onaxaico' da sauegaxau'a ñi noÿic, ñiqalagoxotaxauec na nallic qataq 
'enauac na nogoxot, huaaca, caaÿo.”

Qaq somayi 'enapeco': 
“Aja', aja', nachi 'eetec ÿalqolqa, cha'ayi yi'iyi sa'axatta'aguet sa 

ichiÿa'a da noviyi'. Qaÿauo'o qome ca lo'o na 'alhua. Camayi sa sauana, sa 
sauatton. Negue'tona... Qataq qoÿinac yi qaÿauo'o ca lauegaxala' da yaqto' 
qailaxat na 'alhua. Ime, qaq qai'añiiñi ca qonoqoi, 'auaxa, ltañi, cha'ayi 
nachiñi Ñi Qadta'a Yos.”

Somayi le'enaxat Pedro Largo.

So Desoqui qaÿauegueuo

Qaq somayi co'ollaxa qaÿauegueu'a na nta'alpi, souaxat da sochi nman so 
lauo'. Qataq somayi sochi qanquiÿatega souaxat da chochi da'aqtaxaatac, 
natapiguishiguem yi na'aq. Qalota na la'aqtaxanaxac. Nachi lÿateuo som lauo' 
co'ollaq tau'a yi Yaicangui (Resistencia). Qaq co'ollaq nayiitau'a na huataxanaq, 
nachi qanayicta'aguet qataq qaÿaÿiita'aguet, ¡qauom, qauom! Qalaxayi nachi 
queta, chochi ivittaigui cam ÿaÿiitac somayi, nachi qoÿaxaañi. 

Nachi 'enauac som lauo' qaÿauega cam qoÿanalec 'alhua. Qaq 'eda da 'eetec 
se'eso lauo' co'ollaxa so qadapi'. Qaica ca qoÿina'ac, qaÿaÿamaxatchigui.

So Desoqui nataden ana 'alo sa deco'o, ÿauo'o na ÿalec

Qaq se'eso Desoqui ÿataqta qalota na shiÿaxauapi co'ollaxa na natega 
somayi da ÿauotaique na llalec souaxat da sa deco'o ana lhua. Qalaq somayi ishit 
da ÿauo'o na llalec. Qaq naxa da huo'o na nvideu'a, qalaq inattac, 'eeta':

“¿Chaxan lcate' ca 'ai'alqa?” 

Caamayi sa huo'oi, qalaq qaica ca machaqca qome.

Qaq somayi nachi queto'ot da ltaxaÿaxac. Chochi natapiguishiguem, 'eetega 
yi ÿataqta imaigui Ñim Yos. Qaq nachictaxa da qaÿauaqta'a, nachi ishittaxa da 
chochi nvittai' cam ÿa'axatta'aguet da qaichoxoden na Qom. Qaq som ÿoqta 
dataÿa'aguet, somayi le'enaxat da Quemoxoñi.

Qaq so Nolgaxai, nachiso so pa'ateec co'ollaxa da nqo'ona somayi da 
iÿaxanaique ca llalec. Qaq somayi qaÿauo'o som iÿaxanaique llalec. Nachi so 
Desoqui ,somayi detaqtac, 'eeta': 

“Qoviitauecna, qami' qaÿaugalocnaxa. Ten, sa lhuotta da qami' 
qaÿama'aq, qami' qaÿaugalo naxa.”

Qachi nachina na nogotolec mayi ñi'oxoic nam qai'ottapegueeguet naxa, 
souaxat da na'auteuo naxa nqalgaqauo. Huaña co'ollaxa, na Qom nachi huo'o na 
llalec, nam sa deco'o ana lhua. Qaq nachi 'eetec se'eso Nolgaxai. 

Nedec 4

Da la'aqtaxanaxac so Shiuen (Juan Alegre)
Colonia Miraflores, Chaco (11 de noviembre 1.977)

Orlando Sánchez: Tesoqo'olec, ne'ena na'aq sauotaique ña'axaÿaxana ca 
'ad'aqtaxanaxac, da 'au'axat da na'aqtaguec so qadhuo' 
Qom mayi pa'auec.

-- Aja', ishit da huo'o ca ÿa'aqtaxanaxac. Qalaxayi sa sa'axat cam sa 
sanoma, ÿalec, chicata cam ñanomchigui mayi sa'axat. Cha'ayi huo'oi naua lÿa't 
lhuennataxaco qauema so ita'alpi ÿapiyilpi. Qalaxayi ñidoxotta't nam ÿoqta 
sauaachigui da 'eetec. Qataq chaqsota so sachigoxoguet ita'a mayi ishit da sa'axat 
cha'ayi sauaachigui. Qaq somayi le'enaxat da Shiquiau, som ÿoqta lma' ne'ena. 
Nataq'en llale añi Quiÿaxai mayi lhua ñi Cabito Leiva. Qaq nachiso so ÿa'aañi 
ne'ena noÿic co'olloxochiyi. Qaq somayi ÿataqta soxodaic qataq somayi sa ishit da 
chic na lataxa qataq na nashiidec. Somayi nataq'en lma' yi La Pampa. Qalaxayi 
cai ncotaÿapega't na Qom, qancotatague yi Taigoyi' (Mayordomo). Yimayi 
nataq'en sevidalec, qalaxayi ñaq aÿim nogotolec caillayi. Huaña, nachi 
nlagaxatapec na Qompi, nachi nlona't, huo'o na qaÿamata'ac da La'añaxashic, 
Dapicoshic, Tacshec, souaxat da nlagaxajñi namayipi. Nachi ñi 'oonolec maichi 
ÿataqtac naq'en na maichi lauo' le'ecpi. Qaq chochi sevitta'a da aÿim ÿalec ne'ena 
'alhua nagui, saqca da huo'otaq ñoqochiitac. Qataq na ÿalaqpi, nachi lañaxataqa 
ne'ena 'alhua. 

Qaq se'eso ita'a co'olloxochi ivita da jec, imeuo. Qalaq somayi 
desoxonataxaata, isoxoota na lauo'. Qaq somayi ilem so daloxo. Qaq somayi 
'enapec yi maichi nañanguet se'eso napijna, ÿaconguet da nmatala't. Yaqto' na 
lauo' sa ishit da huo'o ca ilem somayi cha'ayi sa ÿashin. Qaq co'ollaq ivita da 
nsalliiñi se'eso qadta'a, qalaq huaña yi Lchigo (Fortín Lavalle). Qalaxayi cai 
yaqta'a da nsalliiñi, nachi qomi' laÿona't, nachi aÿim detaxaÿot, 'eeta':

”'Am, ÿalec 'ateugo' qome ne'ena, 'auca'attaiguilo qome naua lÿa't 
'adta'al qataq naua 'adapiyil. Qaq maichi qom ivita yi ÿaloqnec qom chochi 'am 
ÿijlec, qanachi huo'o ca 'am sami' 'alcochaxac, na'aictoxo' da aÿim qaÿoqtegue 
que'eca saigue sa 'auauanapega. Qalaq qaica qome ca dalemata souaxat aÿim, 
cha'ayi aÿim qai'auaxaalec yi'iyi qadma'. Ñi Yos ÿauo'o yi ima', qaq ca sa 
ÿalemaq, qalaq maichi selo'ot qome yi'iyi qadma'. Qaq ca ÿalemaqta, qalaq 
chochi quedoqtalec qome ne'ena 'alhua.”

Ime, nachi qaiÿaxana yi iÿa ltai Piguiñi (Julio Sandoval), qoÿiita': 
“'Ayala, ÿaqaÿa Sandoval, 'ayala ÿaqaÿa Do'xoi, 'ayala ÿaqaÿa 

Tolaaba, qayalliitac, aÿim qauanaiua'a. Qaq 'am ÿaqaÿa Sandoval, 
'ai'ashiguemo' qome ana 'anado'o.”

Nachi somayi ÿalaq da ÿashiiguem aso nado'o, ÿachaxaatashiguem nachi 
chochi ivitta'a co'ollaxa da huo'o so nanomteguet da tangui aso nado'o. Nachi 
nqajñi na lhuaq, nachi ÿachaxana 'enauac na laÿipi aso nado'o, nachi 'enauac da 



64

qailaña so nqolac huetangui asa'aso nado'o.

Nachi so Sandoval ÿachaxaña somayi se'eso nqolac, cha'ayi so ita'a mashi 
huetangui asa'aso laÿi'. Qalaxayi ña nca'altauec qataq ña detaqtac, nachi somayi 
qataq 'enapeco': 

“Aja', 'am ÿaqaÿa Do'xoi, 'am ÿaqaÿa Tolaaba, qami' 
qauchoxoyiñiÿo' qome de'eda qadÿai, damayi sami' ana qadhuoqte. 
Damayi sami' da qadataxalayi da huo'o ca dataigue qalaq qaunoiquejlec 
'eeta'am aÿim co'ollaxa.”

Qataq qoÿinapega so Sandoval, qoÿiita': 
“Qaiteugo' qome ne'ena qanqo'oñiÿo' yi le'enaxat da Mogri Lai' [lma' 

na moc]. Qaq qom qaviyiÿa yimayi, nachi qau'ochii ca noÿicolec, 
qau'amñita. Ime, nachi qai'añiÿaigui ne'ena nqolac. Huaña qome, nachi 
ishit da huo'o ca qad'axaÿaxaquii.”

Huaña caillayi, nachi jec se'eso Qom. Qalaq deque'eta, queto'ot na loigue so 
tala, chictac na nÿaq, dapic qataq na chochaqna nam llipaxat. Qaq cai qaivita yim 
'alhua qalaq mashi vi'itac, huaña nachi naña na noÿic. Qanachi qai'oxon se'esotai' 
noÿicolec, qai'ameeta. Ime, somayi nachi qoÿanaigui se'eso nqolac. Qaq so mashi 
napanñi, nachi chitapegueu'a so nqolac, qaitaqtague', detaqtague' yi qadÿa 
Sandoval. Qaq ÿoqo'oyi se'eso lÿa na'aq, nachi somayi iÿaxangue na lauo', nachi 
da'aqtaxaatapeguem, 'eeta': 

“Qauÿalliitac, qan'axaÿaxañiÿa qome da ÿi'aqtaxanaxac. Aja', mashi 
qomi' nvitalo so qadqaÿa, som 'enauac da qadta'a. Qaq somayi 'enapec yi 
ÿaÿamaxadeeta da qaltaq ñi'iguelaxa ne'ena 'alhua, mayi maichi lma' qataq 
chigoqojlec co'ollaxa. Qaq de'eda imejnaxanaxac mayi aÿim qoÿami', 
damayi ÿataqta qaÿoqtegue, qataq aÿim qoÿanem da ishit da ñataren da 
huo'o ca sa no'on huo'otaq da huo'o ca daloxo. Cha'ayi ca dalolaxaic sa ishit 
da saq nau'a ca sootaña. Qaq ishit da ñica'alaxateec da mashi imeuo. 
Cha'ayi nachi ña'aqtac damayi, qataq qaica qome ca chochi nque'eteetac da 
shinaqta. Qataq qomi' qome ÿataqta ñichoxonnaxa't. Qaq qole qalaq 
sevitaqta'a ca lÿa no'onataxanaxac, qalaxayi camayi chaq [huo'o da lchic]. 
Qalaxayi camayi sa ishit da saconaxaguet. Yaqto' chochi qomi' napaltalguete 
que'eca lchic, qaq da maichi saconaxaguet qalaq camayi sa ishit da qomi' 
napactalguete. Aja', 'eda da ÿa'aqataxanaxac, qami' ÿaqaÿa't.”

Qanachi ica'n naua na'axa'te da la'aqtaxanaxac somayi caillayi. Qaq cai 
mashi qaÿoqtegue de'eda sa'axattac qataq mashi sonaqtaña yi Lachiugue, nachi 
huo'o so na'aq, nachi anac yim qadta'a Tolaaba chigoqta'ague da 'Ele' Lpata'c. 
Qataq yi huaxam ne'ena mayi lta'a ne'enaua ÿaso'shi Salami', nachi huetra'a 
ne'ena qadma'. Qaq huo'o so na'aq co'ollaxa, nachi no'ottrec soomayi, nachi 
nqo'ooda so Lcaxaic le'ec, nachi qaÿalauat somayi, cañi' qanqa'en so laual. Nachi 
co'ollaq qananoma dam ÿi'o't, nachi soomayi 'ena'po': 

“Taloxochiyo' da huo'o ca qomi' qai'oteque, qamaq huo'o cattaq 
qai'axattapec 'onataxac da qomi' huetaiguilo.”

Qaq yim qadÿa Sandoval chochi ÿapogui na lashic. Chaxan 'eesa co'ollaq 
ncanguelo soua ÿale't na Lcaxaicpi. Cha'ayi que'eca ÿallolec mayi qaÿalauat, 
camayi lpatanec naxa na lauo' da ivita da huo'o da taigue. Ÿoqo'oyi ndalec que'eca 
lma' co'ollaxa ÿoqo'oyi qandojlec da qaÿalauat.

Nachi se'eso na'aq nque'elaxatta da chapegueu'a se'eso nqolac da ÿoltaq 

datovigui, chimaqtapoigui se'eso noÿic. Nachi jec so Sandoval da na'aqtaxane'. 
Ime, nachi iÿaxangue na lauo', nachi da'aqtaxanem, 'eeta':

“Qami' ÿaqaÿa't, qanaÿamaxachiitaco' qome. Ten, mashi anac na 
Lcaxaic, nagueu'alo qomi'.”

Qanachi no'ot yi shiÿaxaua, ÿaayiñi soua alogo qataq ÿacona na 
lo'ogoxonaxat. Ime, nachi jec so Qompi da qanayica'aguet so Lcaxaic souaxat da 
qanteltega na 'alpi qataq na ñaqpiolec, cha'ayi ÿataqta qantela'a na noÿic. 
Qalaxayi huo'oi se'esoua shiÿaxa'u chigoqdauec mayi sa detelaqtaxa'n, nachi 
ÿasouaxa't nam daÿaanataxanpi se'eso na'aq qataq dam hueta'aguet 'onataxac. 
Qalaq 'euaxauaco' da qaica'ata'aguet se'eso Lcaxaicpi, nachi ÿataqta qailoctague' 
qataq ipactegue da qaique'emaqtaxangui se'eso na'aq. Qaiqoshaxaata co'ollaxa, 
nachi qailalco' na ltago'q som shiÿaxauapi mayi qaique'emaqchit. Huaña, nachi 
qoÿaxaañi da qaicaatac.

Huaña caillayi, nachi qaltaq anac na Qom, chigoqteguelo da anaÿa ne'ena 
'alhua mayi souaqta'a nagui Lachiugue. Qaq ÿoqo'oyi nachi huaña namayi caillayi 
so l'axa lta'adaic. Aja', qalaxayi aÿim sa ishit da sa'axat da ñalattac qaica. 
Qalaxayi sochi sa nomchigui, qalaxayi saxanaqca cam ÿaÿaanataxanaxac. 
Qalaxayi mashi saÿaten da satauec, ÿoqo'oyi satauec se'eso na'aq mayi huetoigui 
se'eso nloquiaxac nam Qom mayi huaña ne'ena Lachiugue.

Huaña, nachi qalaÿona't se'eso shiÿaxauapi lto'om. Qanachi huetoigui 
caillayi da qaÿalauattac ana huaaca. Qalaxayi sa ishit da lalamaqte lalo nam Qom 
ÿaqa'a, qalaxayi qaicachiÿa. Qaq nachida de'eda maichi nallishic naxa na 
shiÿaxaua. Qaq yim qadÿa ltai Sandoval sochi nallitañi naxa, qaica ca 'eetec 
ca la'aqtac. Cha'ayi nachiñi ñi maichi lÿa Soria ñi ÿaatapeguec ana huaaca 
mayi qaÿalauattac.

Qaq so na'aq co'ollaq ivita da qaitaxaÿot so Moreno, detaxaÿot na doqshi, 
nachi somayi anaga caillayi da ñi'iguenauxa ne'ena ÿallippi, nnaictague' so 
huataxanaq. Qalaxayi se'eso huataxanaq ÿataqta qailogui' caillayi, cha'ayi na noÿic 
ÿataqta qalota. Se'eso shiÿaxauapi ÿalecta't. Huo'o na chigoxogue da shi'u, qaq 
ÿoqo'oyi qalota ana nmañi yi 'oonolec na'aq ana huaaca. Qaq yi'iyi qadÿa 
Sandoval sa ishit da lo'onatac de'eda, cha'ayi nachi lo'onatac ñim ÿa'axaiquiolec 
Soria mayi lma' ne'ena, qaq qalota aso qaÿalauat huaaca.

Qaÿaÿiilec na netaña yi Lachiugue

Huaña, nachi nvi' se'eso huataxanaq, qaq yim qadÿa Sandoval co'ollaq 
mashi huaigui de'eda loquiaxac, nachi nqa'ato' soua alogo, nachi aca lamaxaso 
chochi ÿaxatchigui na lasot, nachi ÿataqta huetec. Nachi na lasot yimayi ÿataqta 
'ico' nviguec na llic ana 'ogoxonaqta ala. Qalaq qaca acam tagui se'eso na'aq, 
ÿataqta qalota da la'añaxac. Ÿoqo'oyi se'eso huataxanaq ÿataqta qalota so ileu 
qataq na que'emaxaic. Qaq co'ollaq mashi qaÿañoxot da qanqoshaxan se'eso 
huataxanaq, nachi qancana'atague na le'ego aso Lachiugue. Qaq co'ollaq 
qanvideeta somayipi, nachi qaltaq qancogai'. Nachi noxona aca naagona, acam 
naagona mayi huetagui na no'ogoxonaxat qataq acam huetagui na nallic qataq na 
nogoxot. Nachi 'enauac da qaÿacona, nachi qataq huo'o na qaÿavigaxat qataq 
huo'o na qaÿalauat na molapi.

Ime, se'eso loquiaxac, nachi qanayicoto da qaiuaxaadeuo naua ÿale't Soria, 



66

Sandoval, Cabito Leiva, chigoqchiyiña yi qoÿiitega le'enaxat Qa'imoolec 
Cuarenta y Cuatro. Tres nam qaÿaueguedeuo se'eso na'aq cai ime se'eso 
loquiaxac. Qaq nam seca'attaigui Qompi, nachi qaÿamaxa da nqo'ona so qan'aco' 
da yaqto' sonqaña da so'onataxanaq. Qaq se'eso ÿa'axaiquipi ÿataqta lta'adaic da 
lqaigaxa, souaxat da qaÿaue'c naua llalqa. Nachi huo'o naxa da sa ishit da do'ochi 
yi pe. Cha'ayi se'eso Qompi mayi lma' ne'ena, sa ishit da huo'octaxa ca na'aq qaq 
ncotatega't qaica, cha'ayi maichi nhuo'. Qaq mashi sovidaxau'a ñi qan'aco' naña yi 
La Pampa Florida. Huaña, qaq jec so ÿa'axaiquipi da chochi qaivitteu'alo som 
qaÿaueguedeuo. Qaq na qaÿaueguedeuo co'ollaq huaña na Sáenz Peña, nachi 
qoÿanañalo. Qaq co'ollaq ivildeuo, nachi qailalec na huataxanaq dachoda't, nachi 
ÿataqta huo'o da nyaxa da qaÿalaua't, qaq 'eetaco' nam huataxanaqpi: 

“¿Chi laguio' da qaÿalau't ne'enaua Qom lashi'? ¿Chi laguio'?”

Qaq novi' ca na'aqtac. Qaq nam huataxanaq ÿamaxa co'ollaxa aca 
panadería yim Sandoval: 

“'Audo'ÿo' qome ana'ana nede añi panadería.”

Nachi so Sandoval jec co'ollaxa da qaÿamaxa aca'aca panadería da ida'a 
acam nede mayi qaÿamaxai'. Cha'ayi qaÿachitta'ape co'ollaxa se'esoua ÿale't na 
nallic, cha'ayi nachi pa'atrauec qanqoÿin, qataq qaÿauo'o aca lataxaqui, na paava. 
Qaq som Sandoval co'ollaq ivita aca panadería, nachi cam lo'o aca panadería 
chochi 'eetaco': 

“Chaxan 'eeteco' da ÿo'oxodaqtac cashiique Sandoval, negue'to' 
cam naigui da naÿiitague' na huataxanaq yi choxodaq. Qaq nagui 
chochi quetegueua'a da lachoxoyic qom qaipeteguec na lqaic.”

Qaq yimayi chochi na'axaÿaxaatañi qamaxale' hua'aqa. Qaq co'ollaq mashi 
mpa'auec ca noÿic, nachi ÿashileu'a ca noÿic, nachi ÿalaqnoigui da ÿavic, nachi 
ÿavic co'ollaxa 'enauac na le'ec. Huaña co'ollaxa, nachi na doctorpi 'eetego' na 
huataxanaqpi, 'eeta': 

“¿Ta'ainco' yi sa ishit da qauauaqaita'a na choxodaqpi yi 
namayipi sa ishit da huo'otaq qami' ÿashilata'pe. Qataq cam 
gobierno yi mashi la'aqtac da namayipi qaÿauaqta'a, qalaq qami' ñaq 
queta da sa qauaÿaanataxañii.”

Qaq so lÿa na'aq, nachi nvi' aca nnotaxaqui', nachi qainotaxaadeuo da 
qaÿaue'c da tadegue da Resistencia. Qalaxayi ÿataqta qaÿaÿamaxatte', qaÿauo'o 
ca lo'ochaqa't qataq na aloq co'ollaq mashi ivildeuo. Qaq ca lÿa na'aq ña nte'etom, 
nachi detaqtagueto se'eso nta'a. Nachi ÿataqta qaimapegueto da qaÿauegeu'alo so 
gobernador. Qaq co'ollaq ime, da qaitaqtagueto, nachi qañi'iguelaxa't 
qanpagaqteeteugalo na lma't, cha'ayi qanteltegalo da huo'o ca sa ÿalemaxa't 
naamayi, cha'ayi so nta'a, maichi 'enapeco': 

“Nagui, qaica qome ca dalemata, ñañaxanaxaañi, qaica ca 
quetalec ca l'axashit. Huo'o da qañaxanaxac, qaica ca quetalec 
que'eca nqa'aic qauem. Chaqdato' da 'enauac ñichoxonnaxa't, 
nchoxonna't na shiÿaxauapi.”

Huaña, co'ollaxa nachi so Sandoval iÿaxaneu'a yi La Legua 17 La 
Matanza da ÿauo'o lma', nachi qoÿami' yimayi co'ollaxa. Qaq co'ollaq mashi 
qanayinalec, nachi anaco' co'ollaxa so qadÿa Damooñi' (Ramón Gómez), nachi 
ñi'iguelaqta'a yim qadÿa Sandoval, iÿaxaatacot da yaqto' qaÿauo'o 
nedaxanaxanec, souaxat da ÿaÿaten ana papel yimayi. Nachi qaÿasateguet 
co'ollaxa, qoÿanagui de'eda lo'onataxanaxac. Huaña, nachi nqonaxatta co'ollaxa 

na Qompi da nqo'ona yimayi da qananatega yi Sandoval. 

Qaq co'ollaq mashi qaÿoqtegue de'eda, mashi depoxoÿa't co'ollaxa na 
hualoq, nachi qataq huo'o da l'axashit, nachi qaÿamataxaateeco' yi lÿa ltai 
le'enaxat Maidana, yim lacho' ñi'iñi inoq Do'ÿo' llalec ñim Augusto. Cha'ayi 
nÿomta'apo' na ÿale't datata'a't, nachi nashilteu'alo' soua huataxanaq lashi' nachi 
qoÿainaxanguilo. Qalaxayi naamayi nlagatchiyiñi co'ollaxa, cha'ayi saxanaxa da 
taxaiqa. Nachi yim Sandoval nquemoxooshiguemec co'ollaxa aca lo'ogoxonaqte 
yim Maidana, nachi naÿiitagueto que'ecaua huataxanaq lashi'. Nachi co'ollaq mashi 
latenec ca 'oonolec, nachi datauec ca lÿa, cha'ayi nataq'en mashi que'emaq. Qaq 
se'esoua huataxanaq lashi' chochi decachiÿalec co'ollaxa ne'enaua Qom lashi' 
souaxat so lqaÿañicpi mayi qaÿalauat co'ollaxa. Ÿoqo'oyi nachida da huo'omshi 
dalematatac, dalematatega ne'ena Qompi. 

Huaña, nachi jeeco' yim qadÿa Sandoval da nqo'oneuga cam huataxanaqpi 
da chochi ichimaxata, da huo'otaq huo'o ca na'aqtac. Nachi qai'aqtaxaatapeguem 
co'ollaxa, qoÿiita': 

“Sa ishit da 'am seca'ataxague, nda'a't da 'auenotshiguem, qolaq.”

Nachi yimayi 'ena'aco': 
“Sa ishit da ashic, cha'ayi da qami' huo'o ca qad'aqtaqui, qalaxayi 

aÿim nataq'en huo'o ca ñi'aqtac. Qaq aÿim sa ishit da qami' seca'ateguelo 
nagui.”

Nachi nqatshiguemo' aca lo'ogoxonqte, nachi ÿaÿinguilo naua lasaxannal aca 
notaxaqui camión qataq ÿaÿinoigui cam lauo', nachi 'eetego' ca huataxanaqpi, 
'eeta': “¡Qaualematai!” Qalaxayi cam huataxanaqpi datauec, qalaxayi acam 
notaxaqui yi qaca aca naloxo. Ÿoqo'oyi qaividalec co'ollaq qaicaatac, nachi 'oonolec 
ca natenec.

Nachi huaña, caillayi qataq ipactegue da setaqtac, sonaqtaigui na laÿi 
doqshipi. Qaq 'eda da ÿi'aqtaxanaxac, 'am ÿalec. Qaq co'ollaq imeuo se'eso 
qadÿa Sandoval, nachi qataq jec da sataxalec ñi'iñi qadÿa Do'xoi (Augusto 
Soria), Cabito Leiva. Nachi, ¿laÿoqte da qomi' nqoochiileguete ne'ena 
qadataxala'pi? Cha'ayi nachi tachiguiña co'ollaxa ne'ena qadataxala'pi 
mayi qomi' ÿauecta'agueta de'eda sachigoxosoqta'ague co'ollaxa.

Qaq nagui ñaq 'eetalec da sataqtalguete ne'enaua qadÿa't mayi sa'axatta'pe 
naua le'enqa'te. Qaq ÿoqo'oyi aÿim huo'o naxa da sa'axattac de'eda chigoqta'ague 
se'eso qadhuo' mayi ÿoqta sevidalec. Qaq aÿim sa ishit co'ollaxa da sevida'a da 
ñalattac. Qalaxayi huo'o yi na'aq, qaq sochi setaqtac shiita': 

“Huo'o ca qadÿa, huo'o ca chigoxogue, qalaq ÿataqta 
'auqocha'a. Cha'ayi 'amóu da ñachaataqta'a't, qataq da sataqta'a't, 
qataq da qadaÿalliguiyic. Cha'ayi ca na'aq 'anauane' ca 'adÿa, qalaq 
qaica ca dá.”

Qaq aÿim sa'axatta da ne'ena soota'a qaica ca sategueu'a, qalaxayi sa ishit 
da huo'otaq sa ña'axaÿaxan. Qataq huo'o so na'aq aÿim soota'ague da Buenos 
Aires. Souaqtau'a so presidente, huaña nachi qomi' qoÿiitegalo qoÿiita': 

“Qami' mashi qaualliquitauo. Qaica ca qami' ÿi'gueeta'alo.”

Qataq aÿim qaica da huo'o ca sepa'ata'ague, nachaqnata ne'ena soota'a 
nagui. Qataq aÿim sa ishit da saÿamaxaden da pa'aiguet ca ÿalec ca sa 

ÿaÿamaxañi. Ÿoqo'oyi 'enauac na ÿalaqpi samaxau'a da na'aqtac, ivida'a na iual 
qataq aca iual. Yaqto' da 'eeta'am nagui qalaq shi'imaqtom qataq qaica ca dá, 
qataq qaica ca lasoqtega da ÿi'enaxat souaxat da huo'o ca ÿi'itaxaloxo. Chaqdata 
da ñishitaique da ca ÿalec qaica ca machica qataq quejlec ca ÿaÿamaqchiguiñi 
qataq da la'aqtac Ñim Yos, cha'ayi mashi qomi' qanvitalo. Co'olloxochiyi se'eso 
souaqtaigui; qalaq qalqa'a ÿaqa'a, cha'ayi naamayi sa nchidapega't na shiÿaxauapi 
naq'en, qataq nalattega't. Qalaxayi nagui mashi sogote da qomi' qanvitalo.

Qaq ÿoqo'oyi no'on da qami' qauloitegue ca ÿaÿamaqchiguiñi, cam sa 
ÿaÿamaxañi, qauauaqaita'a yaqto' huo'o ca ishit da sepi'aqa'a da qoñiita. 
Teno', na qadqaÿañicpi doqshi yi huo'o na doctor, maestropi.

Qaq na na'aq ÿataqta huo'o da ñitonaxac da 'am ñauane' qataq da huo'o da 
sa'axatolec, na'aictaxa da saq 'amataq.

Orlando Sánchez: Qaq ¿ca 'eetec ca 'ad'enaxat?

-- Qomyi ÿi'enaxat da Shiuen (Juan Alegre).

Nota: Se'eso daloxo mayi ÿi'axattac so Shiuen nataq'en ÿa'axattac caillayi so 
'Icoyi (Pablito Rodriguez). Da co'ollaq ñaq saxanaxa da niviyi' se'eso daloxo 
chochi ÿa'axata'aguet nam pi'oxonaqpi. Nachi huo'o co'ollaxa so na'aq se'eso 
pi'oxonaqpi da detaxaÿapega't da qaica'ateguet se'eso daloxo da chochi 
qaÿashaxaneec, ÿaqa'a ca taigue qanqoÿin. Nachi so pi'oxonaqpi 
qaitaxaÿapigui' nam nnatacpi mayi ishit da qaÿauec, qainojlec, da yaqto' 
qancane' se'eso daloxo da chochi qaÿashaxaneec, ÿaqa'a ca taigue qanqoÿin. 
Qaq co'ollaq ime, de'eda qai'ot, nachi 'oonolec so pa'aiguet qanqoÿin da ileu, 
yaqto' se'eso Qom qaica ca ileu. Qaq de'eda qai'ot, damayi ÿataqta ipacchigui. 
Ÿoqo'oyi se'eso ÿi'axattac so Shiuen - lta'a le'enaxat da Shiquiau - somayi ñaq 
nca'altauec co'ollaq qailayiñi, cha'ayi nachiso se'eso daloxo.

Nedec 5

Da la'aqtaxanaxac so Cabito Leiva
Juan José Castelli, Chaco  (2 de diciembre 1.977) 

Orlando Sánchez: Tesoqo'olec huo'o da inataxanaxac da qoneta, cha'ayi 'am 
co'ollaxa 'am huataxanaxa le'ec co'ollaq ilotague' na doqshi so 
gobernador Centeno, nachi ishit da 'auauaachigui co'ollaq 
qaÿaÿiilec na Qom mayi netaña yi la Colonia Chaco, qataq 
co'ollaq ñaq qaicaatac na Qompi mayi lma'a ne'ena 'alhua.

-- Aja', yim La Reducción can qaÿaÿiilec souaxat daasaxai' qoÿiitega da 
huo'o ca 'oiquiaxai. Qaq nachida da huasoilec na Qompi mayi netaña yimayi.

Qaq so gobernador nmanaqchittac caillayi na Qom, qalaxayi namayipi sa 
ishit da noman. Qaq 'eesa da lapa caillayi da aÿim qaÿamaxauga souaxat da 
qanshitaique da qaÿaÿaten chaq negue't cam iueetac huo'otaq cam 'eetapeguec. 
Qalaxayi se'eso Qom nañajla't, huotaique da qaÿalauat na doqshi. 

Qaq 'eda da 'eetec cha'ayi ñanomta'a. Qataq ñanomta'a cai qaÿaÿiilec yi'iyi 
La Reducción. Qaq cai qaÿaÿiilec se'eso Qompi, aÿim mashi sevi' na veintolqa 
vi'iyi. Qaq aÿim nachi sooto'ot so gobernador Centeno na Resistencia. Qaq nachi 
aÿim lamaxashic yi lfinau Carlos Trotali, sargento qataq nasom lo'o so 
gobernador. Qaq ne'ena Qom ÿasouaxat de'eda na'aqtaxanaxac cha'ayi huo'o so 
shiÿaxaua mayi ÿi'axattac da huo'o ca ichoxoden. Qaq nachida da ilamaxata'aguet 
se'eso Qompi, sochi qaÿatenachit. 

Qaq se'eso Qompi, nachi ÿalecta'aguet caillayi na qadhuo' Moqoitpi qaq 
namayi nataq'en ÿalectauo. Qaq damayi sa ishit da huo'otaq ÿi'axaÿaxac cha'ayi 
ÿataqta sootapega yimayi. Cha'ayi som gobernador aÿim ÿamaxauga naxa yimayi, 
qataq ÿataqta qaisoxoota caillayi so cashiique cha'ayi qanshitaique da nañaxaañi. 
Qataq qainattac da chaq negue't ca iueetac, qanachi qoÿami'. Qanachi qaica 
que'eca la'axa, ÿataqta qanshitaique da ña noman na Qompi yaqto' qaica ca 
lachoxoyic ana 'alo qataq na nogotolec, cha'ayi ana 'alo qataq na nogotolec qaica 
ca lasouaxashit. 

Qalaxayi som shiÿaxaua mayi qan'axaÿaxaatega somayi, 'enaco' yi ÿalauat 
qome na doqshipi.

Qaq 'eda da ilamaxata'aguet se'eso qadaÿipi, chochi ilamaxata'aguet de'eda 
moxoÿaqshic na'aqtac. Cha'ayi yim Qom le'ec chochi ÿagaqnapeguec da 
'enapega da huo'o ca no'onataxac.

Qaq 'eda de'eda sa'axat damayi, qaica da ÿi'axaÿaxac cha'ayi ÿataqta 
sauaachigui, cha'ayi aÿim qaÿamaxauga naxa se'eso qadhuo' cai ñaq saxanaxa da 
qaÿaÿiilec. Qaq ÿoqo'oyi naxa da sevideuga, nachi sa'aqtaxaatapeguem da 
la'aqtac se'eso gobernador, shiita': 

“Aja', qami' ÿaqaÿa't, qami' ita'al ÿolta aÿim qanamaxauec, 
namaxauec aÿim ñi gobernador, ñimayi sa ÿaÿamaxaden da qaualematai 
qataq huotaique da qami' ÿaÿamajyiñi qataq ca qaviñi qalaq qami' 
qoÿanema, cha'ayi ñimayi ichoxodeetac na ñaqpiolec da pa'aiguet da l-leuxa 

qataq na 'alpi mayi qaica ca ÿasouaxat.”

Qaq se'eso Qom ÿataqta qanmanaqchittac, qalaxayi sa ishit da ÿasat. 
Ipactega da nalaate' na huataxanaq.

Qaq, mashi qaÿoqtegue, nachi huo'o so ñauane' Qom le'ec, nachi aÿim 
'eetega, 'eeta': 

“Aja', 'am ÿalec, sa'aqtaxanem 'am, cha'ayi yi'iyi qadhuo' 'enapec yi 
sa noman ÿataxaatega da nalaataxac. Qaq yimayi 'enapec yi qomente' da 
qataq 'añi'iguelaq, nachi 'am qaÿalauat. Qaq 'am Qom, 'aualaxaguet da 
ÿi'aqtaxanaxac. Qaq no'on da nachi 'ayi'iguelaxasoqo' ne'ena.”

Qaq se'eso Qom le'ec ñauane' cai ñaq soota'a yi Quitilipi. Qaq shinapec: 
”Aja', moxochaqa, sacongueto' da 'ad'aqtaxanaxac.” 

Qaq nachi ÿi'iguelaxasoqo' ne'ena. Nachi somayi sauegueu'a so comisario 
Machado. Nachi sa'axatem somayi da 'aÿim ÿa'axattapeguem se'eso Qom le'ec, 
qataq shiitega, shiita': 

“'Am comisario, 'auamaq qome ca telegrama, taÿaxaama ca 
gobernador da aÿim sa ishit da sepagueu'a yi'iyi Qompi, cha'ayi huo'o 
de'eda Qom le'ec aÿim da'aqtaxaatapeguem da huotaique da aÿim 
qaÿalauat. Qaq ÿoqo'oyi aÿim nachi ÿi'iguelaxasoqo' ne'ena Quitilipi da 
qaltaq saigue da Resistencia.”

Qaq cai sevideu'a so gobernador, nachi sa'aqtaxaatapeguem da 'eetec yi'iyi 
Qom, qaq nachi tachiguiña caillayi da sevideuga. 

Qaq se'eso na'aq ñaq huo'o so Piguiñi (Julio Sandoval) mayi nataq'en 
cashiiqui, nachi ltaua so Augusto Soria mayi lma' na Miraflores cha'ayi 
doosolqa caillayi naua qadataxala'te. Qaq naamayi, nachi aÿim ltaxaÿaxanaxane'c 
qataq aÿim nale't.

Orlando Sánchez: ¿Chaq 'eetec ca le'enaxa't se'esoua shiÿaxa'u mayi 
qaÿatatapeguelgute yi'iyi La Reducción?

-- Qomyi so 'oonolec le'enaxat da Maidana, qaq so lÿa le'enaxat da 
Ÿachaxanaxauaic qataq so cashiiqui Machado. Qaq se'eso Maidana, somayi 
chochi ale, qalaxayi naasaxai' yiloxoic.

'Enapec so Augusto: 
“Qataq huo'o aso 'alo le'enaxat Qaleetaxa (Dominga), Moqoit lashi, 

qataq so lÿa Moqoit le'ec le'enaxat Colaasho. Cha'ayi aÿim nataq'en 
salectauo qoi yi qadÿa Sandoval. Qaq se'eso Burgos sa ishit caillayi da 
ñashinaxaguet naxa cha'ayi somayi nale'ena da mpa'aguenaxaua 
ne'ena Qom mayi lma' yimayi. Qaq ÿoqo'oyi naxa da qolaq nachi saqteu'a 
yi lma' yi qantesoqo' le'enaxat da Daxauaic qataq so qadapi' Chara, cha'ayi 
nachi ntesoqo' aso qadate'e. Qaq cai ñauane' se'eso Ÿachaxanaxauaic, 
nachi shiitega, shiita': 

«Ÿa'axanapeco' que'eca qonapec 'an'onataxac cha'ayi camayi qaica, 
cha'ayi chochi 'auaÿin na 'adhuo' Qom, qamaq huo'o da lchic da 'am 
'auasouaxat na nogotolec qoi ana 'alo, cha'ayi ñi gobernador huotaique da 
ÿataqta qami' detaxaÿapegueto yaqto' saqca ca dá».”

Qaq yiua qadta'al Poguen, Polenta, Peraxauaic, naamayi caillayi qaica ca 
l'aqta'c, ÿaÿamaxadeete' de'eda qad'aqtac.

Qalaxayi soua ÿale't Maidana sa ishit da ÿala'q caillayi ÿoqo'oyi qaipaca'a 
caillayi da qaÿaÿiilec se'eso Qompi.

Qaq nachi 'en'am caillayi ne'ena qadma' Miraflores. Namayi caillayi 
nataq'en qaÿaÿiilec, qalaxayi nachiyi yi maichi qadta'a Moreno. Qaq se'eso na'aq, 
nachi huaqteguet da huo'o da huaigui ne'ena Qom yi La Reducción. Qaq se'eso 
qadta'a hua'auñi caillayi da nagueu'a na Qom mayi lma' yi Mapsatangui (Mójo).

Qaq ne'ena qadma' Lachiugue mashi sogote da qomi' qoÿanema aso 
lmalate. Qaq 'enauac da ña ÿalecta'a't so qadquedoxonecpi Bachooyi, Sariiche, 
Ÿanegueso', Qoÿaxaqui, cha'ayi ña nalota't se'eso ÿa'axaiquipi. Na Qompi 
caillayi ivi' so shiite milolqa yi lcata ÿallippi qataq na 'alpi. Qaq nachiso 
se'eso ÿa'axaiquipi som qomi' ÿamaxau'alo so gobernador da seÿaxanaxau'a 
ne'ena 'alhua. Qaq somayi caillayi qaica ca la'aqtac, nachi qomi' ÿanema aso 
lmalate ne'ena 'alhua Lachiugue.

Huaña caillayi, nachi qomi' qanamaxaugalo so cabo de policia da yaqto' 
qomi' ilo'oguelo, cha'ayi mashi huotaique da qomi' qaitaua'n.

Qaq cai qaÿaÿiilec na Qom qalaxayi nachiso se'eso maichi qadta'a Moreno 
qalaxayi somayi huaxaiguet na doqshipi, qalaxayi chochi nmittaique so doqshi 
le'ec mayi ÿalauat aso doqshi lashi mayi cañito co'ollaxa soua llalqa. Qalaxayi 
asomayi ÿalauat co'ollaxa na Lcaxaic. Qaq sa ishit da nachina na Qom, qalaxayi 
som Qom le'ec mayi chochi ichimaxattac na lauo' Qompi. Qamaq so gobernador 
mashi ÿaÿaten de'eda huaigui aso doqshi lashi.

Orlando Sánchez: ¿Qaq asa'aso huaaca, peta'a 'eesa co'ollaxa da nachina na Qom 
da ÿalauattac?

-- Aja', 'eesa caillayi da qalota aso qaÿalauat ana huaaca, qalaxayi damayi 
sa ishit da lo'onataxanaxac naua qadta'al. Cha'ayi damayi lo'onatac na Qompi 
mayi chigaqa'ague da shi'u. Qaq yim qadÿa le'enaxat da Antonio López mayi 
ÿataqta sa ÿashinem na Qom qalaxayi sa ishit da qaÿalaxaguet. Qaq cai mashi 
qaica, nachi qataq anac so qadÿa Sandoval. Qalaxayi ñaqaiyita ne'ena Qom naxa 
da jec, nachi no'ottec da decachiÿa ana huaaca nachi 'eetai'.

Na Qom caillayi mashi ivita da chochi ÿalauat ana huaaca, nachi ipelca'ague 
ana ltogue qaq da ÿapo'ota, nachi ÿalat. Ime, qataq qaÿauo'o ana lÿa nalaata. Qaq 
ÿoqo'oyi ÿoqta 'eesa da huo'o da lasouaxashit na Qompi.

Qalaxayi huo'o caillayi so teniente Grauz da ÿoqta detaxaÿapegue' na Qom, 
nachi ÿaÿamaxajñi de'eda huaigui na Qom. Qalaxayi da'aqtaxaatapeguem na 
Qompi da ishit da hua'auñi da detaxaÿapegue' cam cashiiqui Moreno, nachi sa 
ishit da qaÿaÿiilec na Qom. Qalaxayi somayi na'au, nachi ishit da qaipaca'a da 
qaÿaÿiilec ne'ena Qompi souaxat ana huaaca da ÿalauattac.

Qaq ÿoqta 'en de'eda l'aqtac, cha'ayi cai ime, da qaÿaÿiilec na Qom, nachi 

somayi qataq nvideec, nnaictague' so Manuel Araujo qataq so cabo Leiva. Qaq 
so Araujo, nachi netaña na Fortín Lavalle cai ñaq huo'o so ejército mayi 
ilotague' na la frontera. Qaq cai noviyi' se'eso la comisión, nachi aÿim qaiÿaxana 
da yaqto' setaxaÿapegue' somayipi souaxat de'eda souaqaigui. Huaña, nachi 
qaÿaÿamajñi de'eda huaigui ne'ena Qompi, nachi vi'iiguet de'eda qanayiuaigui.

Orlando Sánchez: Qaq aso destacamento mayi qaÿalauat so ilotague', ¿chaq 
hua'ague co'ollaxa?

-- Aja'. Huo'o somayi qalaxayi qaltaq pa'auec, qaq nachi huetoigui so Matoli 
co'ollaq qaÿalauat somayi. Qalaxayi soua dalaataxa'n, nachi lauo' lashi so 
Qoÿaxaqui soua dalaataxa'n, ÿalaua't so ilotague' asa'aso destacamento. Qaq 
som cashiiqui Matoli chochi pa'aiguet de'eda qai'ot, cha'ayi yimayi caillayi mashi 
qaÿauo'oi soua alogo da huataxanaxa le'ec souaxat da qaÿauegueu'alo soua mola 
qataq aso naigona mayi huetagui so no'ogoxonaxat mayi nhuotaxanaxat. 

Qaq yimayi co'ollaxa maichi ÿauegueuo aso naigona qaq ivideuo', nachi 
qaÿacooteguet, nachi qancoñiyiñi so laÿipi qataq somayi. Sa ishit da qaitaxaÿaxan. 
Qaq yi huaña yi'iyi qadta'a le'enaxat da Toxonaxaqui. Qaq cam nta'a mayi 
dalaataxan, treesolqa co'ollaxa soua nale't se'eso capitán. Huaña yi Palo 
Marcado le'enaxat da Huaaca Lcoue.

Qaq se'eso qadapi' Matoli sa ishit da lasouaxashit de'eda huasoilec mayi 
ÿi'ot da nalaataguec. Qataq sa ishit da alaataxac ca huasouaigui, cha'ayi chochi 
huotaique co'ollaxa da ÿa'axatreuo soua lo'onatac de'eda da yaqto' qaicoñi't. 
Qalaxayi sa ishit da ÿaÿaten ca llic ca la'aqtac souaxat da sa hua'axaÿa na doqshi 
la'aqtac.

Qaq soua dasouaqtaxa'n, nachisoua soua Corbácho, Pi'soñi qataq so lÿa 
lqaÿa't. Qalaxayi de'eda, qataq pa'auec, ÿataqta qaÿoqtegue, ñaq cha'ague 
co'ollaxa so Meguesoxochi, co'ollaq huo'o de'eda.

Qaq yim Matoli, nachi cañi yi llalec Ÿoxosoxonaxauaic, Qadeno'oi, 
Ñaxanqai, So'olqui'. Qaq huo'o caillayi da huac da dalemata na Qom da 
huotaique da qaltaq qailogui na huataxanaq. Qalaxayi nllapega't caillayi souaxat 
da mashi qalota na dalaxaic ñalaqpi, souaxat se'esoua qailanguilo nÿa't. Qalaxayi 
yi Matoli 'enapeco': 

“'A'i, qauaqaita'alo qome ne'enaua huataxanaqashi'. 
Shapeegueto' da qomi' qaichoxode'n.”

Qalaxayi hua'aguectaxa qaica nda'a't da qaÿalaua't yiimayi. 

Hua', ÿome de'eda ÿi'aqtaxanaxac ne'ena na'aq.

Nedec 6

Da la'aqtaxanaxac so Petoxoi  (Pablo Yorqui)
Miraflores, Chaco (1 de diciembre 1.977)

Orlando Sánchez: 'Am tesoqo'olec, ñishitaique da aÿim 'au'axatem ca 'eetec ca 
chigoqchiguiña na Qompi, qataq ca 'eetec ca na'aqtaxaguec so 
Meguesoxochi, Matoli, Bachooyi, Burgos, Piguiñi.

-- Aja', cha'ayi 'eesa se'eso qadapi' co'olloxochi huotaique da ÿacongueto' 
de'eda naÿamaqtaguec qalqa'a yi saq 'oonolec nam huo'o da no'onataxac, nachi 
nanaxattac se'eso ÿale. 

Qaq mashi qaÿoqtegue de'eda nloquiaxac, nachi ÿaconguet de'eda 
nnogoxonaxac na laÿipi, huaña nachi ishit da deloqui. Qaq nachida da huaigui 
somayi souaxat ne'ena laÿipi qataq na 'alhua mayi lma' na Qom mayi nachina na 
qailoctapeguelec.

Qaq negue'to ca sa nqopita yimayi da qai'axat ne'ena doqshi, qamaq mashi 
ÿaÿaten. Qalqa'a huo'o yi na'aq qataq qomi' qainatta'pe da qaltaq sa'axataxague 
ca llic damayi. Qaq de'eda na'aqtaguec somayi, qalaxayi qole, qaq ÿoqta 
sa'axattegue da huo'om ñapeu'a ne'ena soota'a nagui, damayi sepa'axaateec.

Aja', nachi cot co'ollaxa da sa'axattac nloquiaxac somayi, chochi ivitta'a da 
noxonec, nachi qaÿaconeu'a. Somayi ÿataqta 'añaxaic da deloctague' na 
huataxanaq. Lloqo'oyi ÿataqta ntenaxat na lauo', somayi ÿataqta qaÿoqteec 
co'ollaxa da nloquiaxac se'eso Meguesoxochi.

Somayi ÿi'iguena'aguet na doqshi, ÿoqo'oyi huaño' ca qoÿiitega Charata 
yim hueta'a co'olloxochiyi somayi na lauo'. Qaq nachi huaña co'ollaxa da nashila'ai 
ne'ena huataxanaq, cha'ayi nachi qanayicta'aguet ne'ena doqshipi. Sa ishit da 
qanashineuga ne'ena sonaqtaña 'alhua qalaxayi co'ollaq mashi qanqoshaxan 
se'eso Qom. Nachi qanca'attaueegue, sochi qanhualtalec na llicpi. Qaq co'ollaq 
mashi nvideuga ne'ena 'alhua na huataxanaq, nachi lamaaxa de'eda loquiaxac. 
Ÿoqo'oyi qalota so qaÿalauat. Qataq nam huataxanaq qalota na qaÿalauat. Qaq na 
Qom co'ollaq nhuogoq, nachi ÿi'igueetague da le'ego so tala, souaxato' yi huo'o 
yim la'axasoxonatac le'enaxat da Huaaca Lligueta, yim nagui qoÿanagui da 
Huaaca Lligueta.

Cha'ayi huo'o asa'aso huaaca mayi hueto'ot se'eso lashilpi se'eso Qom lta'a, 
¡coff! Qaq nachaso aso quetapegueu'a ne'ena doqshi, huotaique da deuotaxanec, 
qataq som caipi. Cha'ayi ÿataqta qalota asa'aso huaacapi qataq so caipi. Ÿoqo'oyi 
ishit da ÿi'igueetague de'eda le'ego so tala se'eso Qompi. Nachi na huataxanaq 
qaltaq lÿachiguiñi, nataq'en cha'ayi nachi qaicaatalec somayipi qataq asa'aso 
huaacapi.

Qaq se'eso Qom noÿic ÿataqta qalota, nachi chigoqta'ague de'eda taguiñi. 
Qaq ivito' yi shiitega tala, nachi pagueec, qataq se'eso 'atetpi mayi qai'ottalec 
se'eso na'aq. Qaq yi'iyi lligueta, nachi qoÿanagui da Huaaca Lligueta, maichi 
l-lonataxanaxat nam Qompi.

Qaq nam huataxanaq co'ollaq ivita yimayi, nachi iualtac, nachi lamaaxa da 
lyaxa da deuotaxanec asa'aso huaacapi qataq so caipi. Qaq somayipi ca'ai ne'ena 
da taitague da le'ego, qaq ÿataqta qalota da nhuaxanaxac somayipi. Qalaxayi 
huo'o na qaica ca nhuaxanec na lo'oc qataq qaica da tagui ana'ana 'ogoxonaqte 
ala mayi qaidotega. Nachi chochi ivitta'a co'ollaxa da qaÿaconeu'a se'eso 
Meguesoxochi.

Qaq se'eso huataxanaq qoÿinac yi ÿataqta ÿaqalana'a da taitague da le'ego 
se'eso tala, qalaxayi sochi qaiualtac se'eso tala souaxat da qailalec na latoc so 
Qompi salaq, nachi chochi 'eetaco': 

“Yi'oqta da nachina ne'ena na lapagaxala' se'eso Qompi souaxat 
da qoÿaxatta't ne'ena salaq.”

 
Qaq de'eda qoÿinac yi doosolqa co'ollaxa naua netañalo se'eso Qompi, 

netaña co'ollaxa yi Salaxasatangui (Perín) qataq yi Dachipiaapigui (Ing. 
Juárez). Yimayi qoÿanagui de'eda le'enaxat cha'ayi 'ico' da dachipitapigui. 
Souaxat da nte'etom naxa, qataq qai'aqtega ne'ena nllimiaxa 'ico' dachiptapigui, 
¡qauom, qauom, qauom! Ÿoqo'oyi qoÿanagui de'eda le'enaxat.

Qaq se'eso Meguesoxochi co'ollaq ivita da nañan, nachi qalota co'ollaxa na 
'enapec da sa ishit da ÿasat da jec da nañan. Nachi 'eetego' somayi, 'eeta':

“Qomi' sa ishit das qolaq.”

Qaq ÿoqo'oyi so Meguesoxochi 'eetega co'ollaxa, 'eeta':
 “Qomoxochictaxa da sa ishit da qauacoñiiguet damayi, qalaq 
qauacoñiigueto de'eda qami' sanema. Nachi ÿaconoiguio' na alap, 
nachi anolec na ntago'q mayi chigaqaigui na alap, nachi ÿanem so 
laÿipi da yaqto' nÿomgui se'eso ntago'q mayi chigaqaigui na alap.”

Cha'ayi souaxat da sa qaÿaconguet de'eda lasataxac da ÿasateguet nam 
doqshi da ca'ategue, qalaxayi som laÿipi yi sa ishit da ÿasat da nman. Qaq se'eso 
qadhuo' mayi lÿateuo ÿataqta qalota naxa da qai'axattac: Qalaxayi huo'o co'ollaxa 
so qaltaq qanauane' huaña na Tucuman souaxat da ÿi'iguelaqta'ague caillayi. 
Damayi na Qompi lo'onataxanqa' na caaña.

Qaq ne'ena 'alhua mayi souaqta'a nagui, namayi 'eesa da ÿataqta maichi 
lañaxataqa' se'eso hua'auteec Qompi mayi qadta'alpi.

Qaq cai mashi qaÿoqtegue se'eso noÿic da qaÿaconeu'a. Qaq nam no'onañi 
co'ollaxa mashi ishit naxa da taigue da Salta, Ingenio El Tabacal, Tucuman. 
Qaq nachi huaña yimayi caillayi da qataq huo'o so qanauane' so nsoxotpi. 
Qataq huo'o so maichi ishit da ñi'iguelaq, qaq nachiso so ÿi'axat co'ollaxa so 'alpi, 
nsoxotpi, da huo'o na chochi qoÿami' nam doqshipi mayi sallaxanecpi da ÿauo'o 
l-latac qataq ÿauo'o lhua ana 'alo nam ilotague' na fortínpi.

Qaq dam na'aqtaguec yi 'alhua le'enaxat da Lca'achi Lhue (Pampa 
Vargas). Qalaxayi qataq pa'auec se'eso loquiaxac co'ollaxa mayi huaña yimayi, 
ÿataqta qailogui' co'ollaxa se'eso huataxanaq. Qaq nataq'en, nachi huaña so 

qalota qaÿalauat na Qom qataq so huataxanaq.

Qaq naxa da huo'o de'eda loquiaxac, qaltaq anac ne'ena huataxanaq qataq 
qailoctague', nachi nquictauec de'eda loquiaxac nachi 'eetai'. Nachi se'eso Qompi 
chochi qanqoshaxaata co'ollaxa, qalaxayi mashi sa qanchidapegue' ne'ena 
doqshipi qataq na huataxanaq da qailogui'. Qaq huaño' co'ollaxa na qoÿiitega 
Huaicurú, nachi qaltaq qailoctague' ne'ena huataxanaq. 

Qaq yim ÿale Meguesoxochi qoÿiitega yi sa ishit da tagui ana huaala da 
ivita da qaÿaÿiitac. Qaica da chochi ichipala ana huaala na lo'oc, ivida'a so lalo 
caaÿo, sa ishit da que'emaq. Nachi ivitta'a naxa da ilagaxatapec na huataxanaq da 
deloctague'. Nachi ivitta'a naxa da no'oitec na nta'a mayi qaÿatatalec, nachi 
qanhuaxane', ivitta'a da imeuo qanqoÿin na lo'ogoxonaxat. Qataq qai'ogoxona na 
chicnec, qaiuaxanaxana. Qaq nachi huaña yi'iyi Huaicurú - Lachiugue cam nta'a 
co'ollaq qaÿalauat. Yimayi nachi pa'aigue da Espinillo, sa qaÿapeque yi qoÿiitega 
La Libertad. Qaq yimayi, nachi netaña co'ollaxa som paagrepi, netalec yi'iyi 
'alhua. Qaq co'ollaq qaÿalauat so sargento, nachi datauec so paagrepi mayi 
na'aulec co'ollaxa. Ne'ena datauec da qaica'aguet, nataq'en da qaÿalauat, nachi 
'et.

Cha'ayi cai mashi qaÿauec so Meguesoxochi, nachi ishit da anac na 
doqshipi. Qaq so Meguesoxochi paguetague co'ollaxa naq'en so lauo' da le'ego so 
tala. Qataq so huataxanaq paguetague da le'ego so tala. Qaq co'ollaq hua'atague 
da le'ego, qataq qailoctague' se'eso huataxanaq. Nachi pa'ateec se'eso loquiaxac. 
Qaq yim ÿoqta huaña da noxonec le'enaxat da Salaxasatangui (Perín). Qaq 
co'ollaq mashi ÿoqta noxonec, nachi qanauegaxaama na Fortín Lavalle, mayi 
nachi netaña se'eso huataxanaq mayi naguelecna co'olloxochiyi. Nachi huo'oi soua 
na'axate da hueta'a qanqoÿin. Lloqo'oyi huo'o co'ollaxa na datauec, no'otauec da 
naneltaxan. Cha'ayi chochi qaicoleeta'asop co'ollaxa se'eso Qompi. Qalaxayi so 
mashi qaÿoqtegue da jec. Nachi qaltaq huo'o na ñi'iguelaq na Qompi.

Qataq huo'o caillayi da lÿa na'aqtaxanaxac. Qoÿinac yi camayi 
co'olloxochiyi qaividaxataxaama aso auaxai, nachi qoÿaxategue aca lo'oc, 
nachi qaÿasaxangui aso auaxai. Nachi somayi taiguio' aca chimai, nachi 
huaÿoxoota. Qalaxayi sa ishit da qaÿaÿaten cam 'eetec.

Qaq som ÿapi' mayi lta'a aso ÿate'e, somayi nachi ÿalectaigui so noxonecpi 
co'ollaxa. Somayi 'en'am na doqshi le'ec da lataxac. Cha'ayi so hua'au ÿallippi 
co'olloxochiyi lanataqa' da la'añaxa, nachi ivida'a naxa ca le'enaxato' Campo 
Bonito. Qaq nachi qaÿachigoxota'ague ne'ena noxonec doqshi llalec, cha'ayi 
se'eso na'aq ñaq saxanaqca ne'ena no'ogoxonaxat.
Qaq ÿoqo'oyi huo'o ne'ena qanqajñi noÿic, nachi qaÿachi nam huo'o qailalec qataq 
natai' nogotolec. Qaq ÿoqo'oyi se'eso ÿapi', nachi chigaqa'ague de'eda co'ollaxa. 

Qaq so lÿa, somayi maichi lañaxataqa' ne'ena. Qaq so 'oonolec soomayi 
le'enaxat da 'Antaco'oi. Qaq yiua lÿa't cuaatrolqa, qalaxayi maichi lma't ne'ena 
'alhua. Qaq yi 'oonolec le'enaxat da Dashiguetoyi, Qaxasoxoi, Niño, Basilia. 
Qaq soomayi ÿataqta doqshi lashi'.

Qaq cai mashi qaÿoqtegue da qaÿauec so Meguesoxochi, nachi anac so 
huataxanaq da naña yi Lchigo (Fortín Lavalle). Qalaxayi mashi qaÿaleeguet 
caillayi na doqshipi qataq na huataxanaq, qataq na Qom mashi 'oxoÿaxaic. 

Nachi huo'o so na'aq, nachi lapaqtreuo cattaq Qom lashi' chigoqda'ague da 
dapiguem. Nachi qaÿauota'aco' cattaq 'oonolec huataxanaxa le'ec. Nachi 
qaiqopijlec da qaÿalauat souaxat da 'oonolcom, qalaxayi camayi qaica ca 
huotaique co'ollaxa. Qaq ivildeuo' soua Qom lashi', nachi ÿalaua't somayi. Qaq 
asa'aso destacamento netaña caillayi yi Santa Ana, yim loigue so tala llalec mayi 
tajlec yi la confluencia.

Qaq yim cashiiqui Matoli huotaique co'ollaxa da nmanaqchit so huataxanaq. 
Qalaxayi sa ishit da nman se'eso huataxanaq. Huaña, nachi qaÿaconeu'a somayi, 
nachi qaÿalauat, cañi' qanqoÿin so ltaxanaÿaxanaxanec huedaña yim qoÿiitega 
Palo Marcado - Quebracho Baleado. Qaq co'ollaq ime de'eda, nachi qanauego' 
yim huaña co'ollaq ÿoqta qaÿalauat. Qaq ñaq huo'o adam qo'oipaq mayi huetalec 
da le'enaxat Matoli. Qaq nachiyi yi huaña se'eso qadapi'.

Hua'a, nataq'en sa'axat da lataxac so Piguiñi (Julio Sandoval). Qaq yi'iyi 
ÿaqaÿa co'olloxochi ñatamnaqtac, nachi hua'ague da 'alhua Ledesma, cha'ayi 
yimayi nachi iÿatac se'eso na'aq. Lloqo'oyi aÿim qalashitac naxa da huo'o yi na'aq 
da sa'axattac de'eda, seunnate som hua'auteec, chita'ague da sauanaxa yim 
Ledesma, naamayi doosolqa nqaÿa't.

Qaq yi'iyi Sandoval sa ishit da huo'octaxa ca na'aq. Qaq huo'o ca taigue da 
ivita da nhuaxan, qaica nda'a't da qaica ca ldaxac ne'ena hueta'a lma'. Qaq yimayi 
co'ollaxa chigoqchiguiña na Lavalle co'ollaq qaica'attague' yi qadta'a Shiquiau, 
'Igánte [gigante], Bachooyi. Qaq co'ollaq ivita da imeuo yim Shiquiau, nachi yim 
Piguiñi (Sandoval) qataq qaipataxaguet da ilo'ogue na lauo' Qom, nachi 
qoÿiitego': 

“'Aulo'ogo' qome na qadhuo'.”

Ÿoqo'oyi cai huo'o so nodec daloxo, qalaq qaica ca qomi' 'ena'aque, qaica ca 
machica. Qaq nda'a't so Qompi mayi chigaqa'ague da qasoxonaxa, qalota so ileu, 
¡coff! Qaq qomi', qalaxayi qaica da huo'o ca ileu. Cha'ayi nachiso se'esotai' 
natameetac naxa, ÿoqo'oyi nca'aleec na lauo'.

Qaq yimayi sa ishit da nqopita da nhuaxanaxac, qaica. Qaq cai qolqa'ai yi'iyi 
Lchigo, nachi ñanaxa ne'ena Lachiugue. Qaq huo'o so na'aq, qaq nhuogoqtega 
na lauo' da yaqto' sa ishit da huo'o ca ÿi'ot ca qauem, souaxat na Qom 
decachitega ana huaaca, ÿalauattac. Cha'ayi huo'o so na'aq, nachi anac so lauo' so 
Bachooyi, nachi qaÿaleeguet, hueta'a ne'ena Lachiugue. Qataq nachiyi yim 
Sandoval mayi natega na Qom souaxat da huo'o na sa no'on. Cha'ayi yimayi 
pi'oxonaq qataq qalota na ÿaÿamajñi da sa no'on, nachiyi co'ollaxa yim qadta'a 
Shiquiau.

Qaq 'eesa de'eda, so Qom chictac ana huaaca. Qaq qomi' se'eso vi'i mashi 
saxague da Salta da so'onataxanague souaxat de'eda nalaataguec ana'ana 
huaaca. Ÿoqo'oyi anac co'ollaxa na huataxanaq, nachi qaÿaÿiilec co'ollaxa ne'ena 
Qompi mayi lma' namayi. Qaq cai ña qaÿoqta de'eda, nachi na doqshi mayi 
ñauattonaxauapi, aÿim da'aqtaxaatapeguem, 'eeta': 

“Pablo, ¡maxatchoxo' qome! Ten, ne'ena Qompi mashi huotaique da 
qaÿaÿiilec, mashi yaqta'a da nviyi' na huataxanaq.” 

Qalaxayi ne'ena Qom, nachi lamaaxa da chictac ana huaaca. Temaqyi yim 
qadÿa Sandoval da nhuogoqtega na Qom, qalaxayi sa ishit da qaiqocha'a. Qaq 
co'olloxochi ivita da qaileguemaxat na Qom. Qalaq ñaq hueta'a't se'eso maichi 

'atetpi; caaÿo, huaaca, mola, qagueta, quetaq. Namayi nachi qaÿachigoqta'ague 
caillayi da Ledesma. Qaq cai mashi ñividaxauec, nachi mashi qaÿaÿiilec ne'ena 
Qompi. Huaña caillayi, nachi qomi' sauanaqchigui yimayi da ÿataqta delogui' 
se'eso huataxanaq, qaiqoshaxaata naq'en so lauo' chochi ivittaigui aso aviaq, 
nachi ivitto'o añi lapel yi Lachiugue co'olloxochiyi, nachi mashi pe. Qaq so 
Bachooyi, nachi datauec na lauo'. Qaq se'esoua lÿa't na'axa'te, nachi nvideec so 
comisario mayi le'enaxat da Araujo. Cha'ayi somayi nachiso so pa'aiguet so 
maichi lauo' huataxanaq. Qaq nam ÿale't Soria 'etta'pe, tadegue da dapiguem. 
Qataq so Piguiñi, qaq so Araujo nachi ican. Somayi denataxaata co'ollaxa inattac 
nam salteeñopi da huo'o ca ila'ague 'eltaxaiqa. Qaq co'ollaq mashi qaÿaÿate'n, 
nachi qaÿamaq ca 'oonolec huataxanaxa le'ec. Nachi camayi co'olloxochi mashi 
nayiita'alo, nachi nqasshiguem ca ncopaq llalec, nachi iconnaxaatac, nachi 
naamayi 'ena'po': 

”Souaxai' qomi' ichoxode'n namayi, ÿoqo'oyi nam lapagaxaic 
laÿi yi iconnaxaatai'.”

Huaña, nachi qaÿa'aqtaxaateguema, qoÿiita': 
“'Am Sandoval qataq 'am Soria, 'enapec ñim Araujo da qanqo'oñiu'a 

ñimayi mashi pa'aiguet na lauo' da qami' sa ÿashi'n, cha'ayi ñimayi ime da 
detaqtague' na maichi laÿipi.”

Huaña, nachi qañi'iguelaxatreuo soua ÿale't. Ime, nachi qaÿaueguedegue da 
Sáenz Peña, qataq da Resistencia. Ivildeuo naua ÿale't, nachi qainatta'pe 
qoÿiita': 

“Qami' peta'a qalavilliÿa da qad'onataxanaquii.”

Nachi naamayi 'ena'po': “'Aja', yauelaxa da so'onataxanaq.”

Nachi yim Sandoval dashilaxaneec na la Legua 17, 15, 9, qaq 'enaua 
co'ollaxa naua dashilaxanque yimayi da yaqto' nalguete na Qompi mayi saxanaxa 
da huo'o ca lma'. Qaq huo'om huo'o caillayi na lma' ne'ena laÿipi Qompi, souaxat 
da inoxoneuo se'eso Sandoval. Huaña, nachi naÿamaxajñi na Qompi qaq 
qaÿata'ague, nachi noviyi' ne'ena misioneropi, nachi ÿapaxagueetac ne'ena 
Qompi.

Orlando Sánchez: ¿Qaq se'eso Araujo netaña co'ollaxa yi Lavalle?

-- Aja', somayi caillayi, nachi chigoqta'ague de'eda Lavalle. Qaq nachiso so 
lca'alaqtaqa ne'enaua ÿale't Soria qataq so Sandoval, cha'ayi nachiso so 
pa'ai'aguet na laÿipi qataq ÿataqta ÿauegueu'alo so nta'a da yaqto' 
qaitaxaÿapegueto naamayi.

¿'Oonolec co'ollaxa da qaÿaÿiilec na Qompi?

Ña nte'etom cai qaÿaÿiilec, chochi ivitta'a so na'aq laiñi. Qaq nam huo'o na 
na'atet, nachina caillayi na ÿataqta naÿine' se'eso huataxanaq, nachi latenec 
som huota'aisalo soua la'ai'te, qaÿaÿingui na lashic qataq huo'oi soua lÿa't 
nalaataqa'.

Qaq cai mashi qaÿata'ague de'eda, nachi qaltaq chapega som hua'ague da 
La Reducción. Qataq qaÿaÿiilec na Qom, nachi huo'o na 'eltaxaic caillayi na 
Qompi, huaña caillayi yi la Pampa Grande qataq yi la Aviaq Teraic.

Qaq so ingeniero mayi ipelec na 'alhua, le'enaxat da Enrique Sendra. Qaq 
ne'ena Qom huo'o naxa da ivida'alo yiua ÿa'axaiqa Taigoyi qataq yi Francisco 
Moreno.

Qaq nam iuo' caillayi ñaq sonaqta'ague da La Nueva Población, cha'ayi 
mashi salataq yi Arenale Tonale, nachi sonaqtaña yi La Nueva Población, nachi 
qomi' qaiÿaxanguelo. Qaq ne'ena sonaqtaña, nagui nachina na ÿoqta llic caillayi da 
taigue da Salta qataq da ñi'iguelaq na Qom.

Qaq yi'iyi Taigoyi', yimayi qaica da queuotac, qalaxayi sochi qaivittega 
naxa. Ÿoqo'oyi huo'o caillayi yi qoÿanagui da Doqshi Nalliuo. Cha'ayi huaña, 
co'ollaq nvita na Qom so huataxanaq, nachi mashi qanatachigui co'ollaxa na Qom, 
mashi qaÿallitau'a ca hueta'a. Qalaxayi yim Taigoyi' yi ÿataqta huo'o na 
lo'ogoxonaxat, ÿoqo'oyi sa ishit da qaÿi'igueetau'a cha'ayi qañi'itapegueu'a. Qataq 
yi mashi sa qandene' caillayi na doqshipi qalaxayi ishit co'ollaxa da 
qaitaxaÿapegue'.

Qaq se'eso loquiaxac mayi hua'atague da Qa'im Lta'a yi pa'aitague da 
le'ego so tala, nachi nalotta yi Fortín Roca. Yim huaña ca huataxanaq mayi 
ñi'iguena'a yimayi co'ollaxa da huotaique da ÿalauat, qalaxayi qaÿaÿamaqta'aguet. 
Nachi qaÿalauat ca nta'a, cañi qanqoÿin ca nallippi. Qaq se'esoua nale't so Taigoyi' 
huo'o so le'enaxat da Tenaxanaxaic (Gregorio González). Qataq huo'o so laÿipi 
qalota. Qaq huo'o co'ollaxa ca chochi qoÿaxan huataxanaxa le'ec, le'enaxato' 
Chaapa. Nachi qoÿiitego', qoÿiita':

     “'Avi'iguelaq qome, yaqto' qom maichi 'au'aqtaxaatapeguem ca 'an'aco'.”

Qaq somayi qoÿanagui da Chaapa souaxat da ÿataqta loquiaxaic, 
ÿapacaviigui na aloiguesat. Qaq somayi caillayi netaine'ena Zaparinki, somayi 
da queuotapigui' qalaq sa iÿoteec aso lo'ogoxonaqte qataq so laÿi' ana ala qataq 
aso ncanaana. Qaq yimayi ñaq chapegue' yim Chaapa ltai. Qaq nachiyi yim 
chochi qoÿaxan co'olloxochiyi.

Qaq se'eso Augusto Soria, nachiso so ÿoqta nomchigui de'eda, cha'ayi 
somayi, nachi nale so Taigoyi'.

Qaq cai huo'o so loquiaxac mayi hua'ague da Las Palmas, nachi yim 
Taigoyi' jec da chochi itauan so Moreno.

Qaq yi'iyi ÿaqaÿa Sandoval cai ÿoqta ñi'igueesop na doqshi. Nachi taigue da 
Salta souaxat da qanmaqtapeguelec da chictac ana huaaca na Qom. Qamaq 
doqshi na ÿapagueec da lcachaxac nataq'en.

Qaq yim Taigoyi' 'eesa da ÿataqta iuejlec co'ollaxa na lauo' qataq 
ÿaueca'aguet, ivitta'a da nmooñi naq'en na doqshipi. Huaña, co'ollaxa nachi 
naitague na le'ego so tala, cha'ayi ñaq neta'atague caillayi da le'ego, netaña yi 
Tacaic qaq nachi chigoqchiguiña cai nqo'oota yi La Pampa del Indio da naña. 
Qataq qomi' caillayi sonaqtaña yimayi qadhuodeua ne'ena Qom. Qataq nachi 
sonaqta'asop yimayi. Cha'ayi na Qompi mashi qoÿaxaañi da qaicaatac da 
qailoquiaxaatac. Cha'ayi mashi qaividau'a caillayi so presidente de la nación 
le'enaxat da Hipólito Yrigoyen. Qaq nachiso caillayi so ÿan na 'alhua, ÿami' na 

Qom na lma'pi 'alhua, cha'ayi qaÿauotaique da nale'en da nañaxaañi da 
lqueuoxoc. 

Qaq ne'enaua lta'al na Qompi, nachiso so Taigoyi, Moreno, Burgos, 
Segundo. Qaq yim Burgos, nachiyi yi ÿoqta lta'adaic na 'alhua na qoÿami' na 
lauo'. Ÿoqo'oyi nagui ñaq huo'o natai' no'onañi ne'ena 'alhua saq 'amaqtac 
qalaxayi 'oita, sochi huo'o.

Qaq huo'o so na'aq se'esoua qadta'al qomi' ÿaueeguelo da Salta souaxat da 
naamayi qaishiite'n co'ollaxa. Huaña caillayi, nachi qaltaq, coú, qan'onaxatchigui 
ne'ena 'alhuapi. Qaq nam no'onañi, cha'ayi mashi ishit da do'onataxaatac qataq 
mashi huo'o na na'arao qataq ana na'asaara, ÿoqo'oyi ishit da huo'o na languishic.

Qaq cai mashi qaÿoqtegue de'eda, nachi yim cashiiqui Moreno mpa'aguene' 
na maichi lauo' Qom. Ÿoqo'oyi ÿalectauo co'olloxochi, qaÿaÿiilec na Qom mayi lma' 
ne'ena Lachigueugue, souaxat so maichi delogueÿa't na Qompi. Nachi huo'o 
co'ollaxa so qaÿalauat nale, somayi huaña yi Mapsatangui. Cha'ayi somayi anaxa 
co'ollaxa da dechimaqtaxaatapeguelec da chaq negue't ca ÿoqta ÿalauat aso 'alo 
doqshi lashi mayi qoÿiitega lalaata co'ollaxa so laual so Ÿanegueso' mayi netaña 
cnaxa yi 'Ele Lpata'c (Espinillo). Qaq asa'aso 'alo, nachaso aso chigoqteu'a 
de'eda la'axa na Qom cai huac da delogueÿa't asomayi, cañito co'ollaxa soua 
llalqa.

Qaq co'ollaq ime de'eda, huaña yimayi, nachi so Moreno ÿi'iguelaxague da 
lma' Las Palmas. 

Qaq cai mashi copa'ague de'eda sa'axattac, nachi huo'o so na'aq nachi so 
Chorban detaxaÿapegue' na laÿipi doqshi souaxat ne'ena Qom. Nachi 
qaiÿaxaneu'a co'ollaxa da yaqto' qanqochinaxat ne'ena Qompi cha'ayi ñaq netaña 
caillayi yi Castelli. Qaq cai qaishit, nachi qomi' qanqochinaxateugalo ne'ena 
Miraflores mayi sonaqtaña nagui.

Qaq se'eoua hua'a'u' vi'iyi, se'eso qadta'alpi, somayipi nachi 'eetai' da 
lanataqa' ne'ena 'alhua. Qataq huo'o naxa da hueta'a yi Arenales, Santo 
Domingo, cha'ayi na doqshi mayi lma' yimayi. Ÿataqta soxodaic qataq ichoxoden 
na Qompi da ivita da ne'eptac, nachi sa ishit da idaatapigui'. Ÿoqo'oyi ÿataqta 
la'amqa' yimayi na Qom.

Orlando Sánchez: ¿Qaq na le'enaxatpi na doqshi mayi na'autelec co'ollaxa ne'ena 
'alhua?

-- Aja', som Berdeja, Palavecino, Gregorio, Soto, Zeta, Fernández, 
Rolendio, Roldán, Mario Pelloso, Pachon. Qaq yi'iyi Berdeja soxodaic, 
ichoxoden na Qom, nachi 'eeta'am yi Araujo, ichoxoden na Qom. Qataq nachiso 
so ÿoqta na'auejlec ne'ena 'alhua qataq so le'enaxat da Toloza. Qaq yi lma' 
somayi, nachi qoÿanagui da le'enaxat. Qaq som Troncoso, nachiso so lÿateec 
caillayi so Chaapa.

Nedec 7 

Da la'aqtaxanaxac so Po'ro' (Luis Núñez)
Lote 11, Pampa del Indio, Chaco (11 de noviembre 1977)

-- Aÿim co'ollaq ñaq aÿim nogotolec. Qalaq so ita'alpi netaña yi Yaicangui 
(Resistencia). Qalaxayi yi ita'a mayi netauga na n'onaxa, ni'iguelaqtauga na 
lauo'. Qaq aÿim ÿaatau'a yi'iyi 'alhua souaxat da ña qailoctague' ne'ena 
huataxanaq. 

Qaq soua sooto'oto lÿa't ita'al, soomayi do'onataxaata'pe, nataq'en aÿim. 
Qalaxayi ñaq aÿim nogotolec, qalaxayi mashi sevi' naua onse vi'iyi da ÿaxa. Qaq 
se'eso ita'alpi, nachi na'aco' so Coronel 'Uriguro [Uriburu]. Somayi lta'a na 
huataxananaq mayi netaña yi'iyi 'alhua.

Qalaxayi ÿi'otac naq'en na Qom ana naranca mayi hua'atague da 
Corrientes da ivita da qanqat ana ala. Qaq se'eso ita'alpi sochi qaipatanaigui 
aÿim souaxat de'eda sa'axattac alaataxac. Qaq so ita'a, nachi ÿalectaigui som 
lqaÿañicpi mayi nalattac. Qaq yim lqaÿa ÿataqta nhuogoqtega naxa. Somayi 
'eeta': 

“Pichoqo'olec, 'ananagueuoctaxa. 'Ameten, aÿim shi'imaqta cha'ayi 
mashi ñanagueuo, ñaneltaxan. Qaq jeegaco' da aÿim qai'igueeta'a, qaica. 
Nda'a't da nachitagueec qataq aÿim qaÿauotec.”

Qalaxayi sa ishit da ÿalaxaguet yi lqaÿa. Qaq nachiso se'eso ñitesoqo' som 
sooto'ot so aÿim qaipatano'ot, cha'ayi yimayi maichi ÿañoqo'. Qaq nda'a't caillayi 
yi'iyi ita'a mayi ÿalectaigui se'eso lauo' mayi deloctapeguelec ne'ena 'alhua. 
Cha'ayi ÿataqta sa ÿashin ne'ena 'alhua mayi maichi lma' se'eso lta'alpi.

Orlando Sánchez: ¿Ca 'eetec ca le'enaxat se'eso 'adta'a?

-- Qomyi le'enaxat Nayaxaiyi, qaq aso ÿate'e le'enaxat da Degueteme'. 
Qaq somayi nataq'en maichi lma'a ne'ena sonaqtaña nagui Pampa del Indio. Qaq 
aÿim sochi ÿañoqo' yi'iyi 'alhua mayi sa'axattac, ÿoqo'oyi nachi ñicotanaqa' 
co'ollaxa. 

Qaq se'eso na'aq cai mashi nta'a yi 'Uriguro, nachi ne'ena Qom qaica ca 
machica cha'ayi yimayi cada'ac da ichoxoden ne'ena Qompi mayi lma'na. Qaq 
se'eso vi'i na nallic, nogoxot ñaq saxanaxa qaÿau'a. Qataq da no'onataxanaxac 
ñaq 20 centavos añi lashiue yi na'aq.

Qalqa'a qaica ca lÿa qai'ot, nda'a't ana sa'axattac naranca da qanqattac. Ana 
naranca qalaq 'ico' aviaxayi naua lma'te hua'atague da Corrientes, cha'ayi nachi 
nanqa'. Qataq se'esoua vi'yi mayi huetoiguilo de'eda sa'axattac ÿataqta sa 
qaÿaua'a ne'ena nallic.

Qaq se'eso nta'a 'Uriguro somayi qaÿalauat co'ollaxa, huasoilec aca lmalate 

ne'ena 'alhua co'ollaq chita'ague da na'anaguec yi'iyi 'alhua Yaicangui 
(Resistencia). Yimayi coronel, lta'a na huataxanaq qataq ilotague' na doqshi. 
Qataq yimayi huasoilec yi ltaua coronel, cha'ayi mashi inoxoneec se'esoua cien 
vi'iyi, nachi qataq nnoxoneuo naua lÿa't vi'iyi 1900. Lloqo'oyi qanmittaique asa'aso 
hua'auchiguiñi lmalate na 'alhua. Qaq nachida da huo'omshi qaÿasaxauaq yi'iyi 
nta'a 'Uriguro, huasoilec aca'aca 'alhua lmalate mayi lmalate co'olloxochiyi, 
qalapaxañi yi'iyi 'alhua da pueblo Resistencia. Caillayi ñaq saxanaxa da 'amaqtaq 
yimayi. Nagui qalaq mashi pueblo lta'a'. 

Qaq 'eda da 'eetec da huo'omshi qaÿalauat, huasoilec acam papel lmalate 
na 'alhua souaxat da sa ichoxot. Cha'ayi se'eso lÿa coronel mayi nshitaique da 
nadalaxat aca lmalate ne'ena 'alhua.

Qaq se'eso ita'a Nayaxaiyi, somayi qoÿinapec yi Piilaxa le'ec. Lloqo'oyi 
somayi co'olloxochiyi deloctague' na Moqoit, cha'ayi som hua'au co'olloxochiyi 
deloctegue' na Moqoit, cha'ayi som hua'au nataq'en sa nañaxanapega't na ÿale 
cha'ayi ndochiguiñi.

Nachi se'eso ÿa'axaiqui ÿataqta mpa'agueetague' ne'ena Moqoit, 
souaxato' da maichi qai'auot, qaÿalauat na laÿipi, nachi ipaltaique lvi', nachi 
ÿi'iguena'a na Moqoit noÿigo lta'al, qaq ca huo'o da lvi'.

Qaq namayi maichi nhuo' qalaxayi maichi sa nañaxanapega't. Qaq nachi 'en'am na 
Piilaxa qataq na Moqoit da sa qanañaxanapegue' co'ollaxa. Qamaq maichi nhuo' 
qalqo'óu, ivida'a na Sotegaxaic mayi lma' cam tala l'ego, cha'ayi huo'o som lÿa 
tala da shi'u. Qaq namayi nataq'en sa ishit da qanañaxanapegue', qaivita qataq 
qanaÿiitapegue'. Qalaq 'ogoxonaqte ctaxa nada'a't ana chicna qanaÿiitapigui, 
cha'ayi lshapeque ctaxa ca lamde nda'a't na lpi'inec na shiguiÿac qataq 
qaiqapalaxanguet na 'epaq lshiinecolec. 

Qaq 'eda da 'eetec 'am iualolec da chigoqta'ague ne'ena qadhuo' Qompi 
ne'ena 'alhua mayi souaqta'a nagui.

So Meguesoxochi

Qaq so Meguesoxochi, qalaq sochi ÿa'axattac caillayi so ita'a, da somayi 
co'ollaxa qanqajñi. Qataq qalota so lÿauo. Qaq yim ita'a, nachi ntesoqo' se'eso 
Meguesoxochi. Ÿoqo'oyi ÿauaachigui co'olloxochiyi qanayicot. Qaq yimayi 'enapec 
yi Temaqyi da qanllitañi co'ollaxa somayi. Qalaxayi sa qaÿañoxot cha'ayi somayi 
ÿataqta qanmanaqchit co'ollaxa, nmanaqchit na huataxanaxaq. Qataq huo'o na 
huataxanaq Qom ÿalectauo, ÿoqo'oyi qoÿiitego', qoÿiita': 

      “'Anashiita qome, cha'ayi qaica ca 'an'onataxac, qaica ca qoÿina'ac 'am”.

Qamaq mashi qaÿapin da qaÿaÿiitac. Ÿoqo'oyi qaipactague' cha'ayi somayi nachiso 
so lta'a na Qompi. Qalqa'a co'olloxochi qanqajñi, nachi sa nqateguet qanqoÿin so 
llalaqpi, qaÿata'a ca qoÿaataña.

Qaq 'eda da 'eetec somayi. Camachi qaÿauegue co'ollaxa somayi qaica ca 
ÿaÿaten. Somayi qanauegaxaama co'ollaxa yi Ta'lto [tala ltoguec] cha'ayi nachi 
netaña so huataxanaq – lappom - co'olloxochi invidaxasom so lauo', nachi 'enauac 
da qancoñiyiñi.

Ime, nachi qanayicot, ÿataqta qalota so lÿateuo No'olgaxanaq nam lauo' 
somayi. Qaq co'olloxochi ivideuo, nachi 'enauac da qailagaxat se'eso Qom. Qaq 
ÿoqo'oyi somayi sa qaÿaÿaten cam taigue.

Qalaxayi cai mashi qaÿoqteguelo soua vi'iyi. Nachi ishit da huo'o na 
ñi'iguelaq, qalaxayi saq 'amaqtaq soua queuoiguilo vi'iyi. Cha'ayi saqaÿaloq da 
imeuo qanqoÿin souaxat da lhuaqÿaxac añi qadate'e.

Qaq aÿim qaica da sauaachigui. Nda'a'at yim ita'a mayi ÿi'iguelaqtauga 
caillayi se'eso lauo'. Qalaxayi sevidalec caillayi yim Taigoyi' qataq yi Moreno 
qataq yi Juan Segundo cha'ayi yiimayi maichi nta'u. Som Taigoyi' ilotague na 
lauo'o netaña na La Pampa. Qaq yi Juan Segundo qalaq ilotague' na lauo' mayi 
netaña yi Zapallar. Qaq so Moreno, nachi ilotague' na netaña yi Las Palmas, qaq 
so Juan Burgos qalaq ilotague' na lauo'o Dapicoshec.

Qaq ÿoqo'oyi na Padaguai cai dalemata, nachi huac da ÿalauat so na'aco'pi 
mayi ilotague' yi Las Palmas. Qalqa'a nachisoua caillayi se'esoua Qom lashe' 
mayi qanÿaxaneugalo. Nachi soomayi co'ollaxa mpaxattralec yi'iyi 
Las Palmas cha'ayi ÿi'oldauec se'eso padaguaipi. Somayi co'ollaxa sochi 
nquigaxattapigushiguem añi lashiue da lo'onataxac.

Qaq se'eso vi'i nataq'en so ita'alpi mashi netaña yi Las Palmas, cha'ayi 
nataq'en lo'onataxanqa', ÿi'ottac na caaña. Qaq ÿoqo'oyi sauanaqchigui caillayi yi 
'oonolec Qom le'ec da qaichiguec ana lapique souaxat da sa ishit da 
do'onataxan, nachi qaÿalauat.

Qaq nam ÿoqta lauo' so Taigoyi', nachina na ñaq netaña ne'ena 'alhua La 
Pampa. Nachi lconnaqa' namayi, ivitta'a nagui. Qaq namayi nachina na 
chigoxoguet som No'olgaxanaqpi, nam lma' na Coral, Touaxadaale, Cosole, 
Ponaguis, Quiyoc Lvique, Qashi Lola, Coqta Late'e, Taxalas, Viÿooyi Lai', 
Qoshiÿa'at Qa'im, Tacai Lana'q, Hualliquiaxai Naship, Taqaq Lai', Pioxo 
La'asat.

Qaq se'eso Taigoyi detaxaÿapegue' caillayi so nta'a, souaxat da ÿataqta 
qalota da ncanagueec na Qompi mayi lma' ne'ena 'alhua. Nachi somayi iÿaxaneu'a 
da yaqto' nañaxaañi de'eda loquiaxac. Qaq so cashiique Moreno chochi ÿi'ot 
co'ollaxa aso lede da ÿamaxau'a so nta'a. Qaq somayi caillayi ñaq neta'atague da 
le'ego Formosa.

Qaq somayi naxa da nhuoden, nachi quetegue' so tala, chochi peteu'a naxa 
yi Resistencia. Qaq huo'o so na'aq nvideec, nachi ÿa'axattac da huo'o ca 
lashilaxanaxat lamde. Cha'ayi na Qom mashi sogote da do'onataxaatac, 
danaxaatac. Qalaxayi qaica ca lpaqtaxanaxat. Qaq ÿoqo'oyi somayi co'ollaxa 
dashilaxaalec na llalaqpi. Qaq 'enac ivi' 80 rollos acam qoÿami'. Qaq asomayi 
qaÿa'axattac caillayi da mashi qanamaxa so Antonio Orban, nvito' na Zapallar, 
nachi somayi ÿapou'a. Qaq huaqchigui da mashi huo'o da lque'emaxa yimayi. 
Nachi cam lamde sa ishit da ÿaconguet na Qom. Qaq se'eso que'emaxam, so 
daloxo souaxat na Qom yi taigue caillayi da qasoxonaxa. Qaq hua'ago' damayi, 
nachi na Qom qai'a' huaña, nachi yim ltaua Moreno ÿileetaco' yim ltaua da yaqto' 
ÿashiita na lallac da qaÿauo'o ca nsogaxac. Qalaxayi sa ishit da ÿashiita.

Qaq yim Moreno, qalaxayi 'enauac nam lallaco qaiso'c co'olloxochiyi. 

Ÿoqo'oyi qaica ca ishit da huec se'eso napijna daloxo. Nachi qaica ca ileu. Qaq 'eda 
da 'eetec da lque'emaxa yimayi. Qaq nachi ne'ena lma' yimayi, nachi naloteuga 
añi la escuela No. 54, cha'ayi nachiyi yi lma' yimayi. Qaq 'eesa da qalota so 
lÿaueegue' da ileu maichi lauo'. Qaq co'ollaq mashi ileu yimayi, nachi aso 'alo 
detaÿaxapegue' so lauo' le'ec le'enaxat Quesoxochi da huotaique da no'onatauec 
asomayi. Nachi yimayi maichi ichoxot de'eda, 'eeto'jo': 

“'Am iualolec, 'an'añaxato' qome, 'aualauato' qome añi'añi 'alo, cha'ayi 
añimayi iyaqta. Huo'o so lauo' le'ec mashi detaxaÿapegue'”.

Nachi se'eso lqaÿa ÿi so Hilario Tóma ÿoxooñi co'ollaxa na logoxoshitpi so 
lta'a, ÿoxooñi aca cajon mayi huetangui ana 'ogoxonaqte ala qataq aso 
'ogoxonaqtepi. 

Chaxan 'eesa co'olloxochi asomayi, huotaico' da huo'o aca ÿachi ana 
'ogoxonaqte, qalaxayi sa ishit da ÿanata. Temaqyo' da nshitaique da ÿanata, 
qalaxayi sa ishit. Nachi ayimayi co'ollaq jec, nachi lÿateec som lauo' le'ec da 
no'otrauec. Qalaxayi co'ollaq qananoma, nachi maichi l'aalec llalec so ÿaue'c soua 
nale't so lta'a. Nachi qaicaalec asomayi, nachi qaÿalauat co'ollaq mashi qaÿanata. 
Huaña yi shaxadaic co'ollaq qaivi', nachi ña qaicoñico' co'ollaq qaÿaÿin, 'eeta'am 
qanqoÿin na mañic, cha'ayi ÿataqta naÿa'ac da nloquiaxac som Qompi caillayi.

Qaq tres caillayi se'esoua lta'al na Qompi: Taigoyi' (Juan Tóma), , 
Huapogoxoyi (Francisco Moreno), Corshe (Juan Segundo), qataq so Juan 
Burgos, so lta'a na Dapicoshec. Qaq ñi'iñi chaalataxaic, nachi lta'a so ltaua so 
Taigoyi' le'enaxat da Gregorio.

Orlando Sánchez: ¿Qaq co'ollaq qaÿalauat so capitán, peta'a 'auaÿaten ca 
na'aqtaguec?

-- Aja', qalaxayi chochi qai'axattac de'eda 'eetec da nalaataguec.
Qalaxayi nam huataxanaq maichi ÿi'igueeta'a nam Qom da ÿi'iguenauga da 
huotaique da ÿalauat. Qalaxayi na Qom nauana'aguet co'ollaxa somayi, nachi 
ÿalauat qataq so nallippi. Qaq ne'ena huataxanaq co'ollaq ipalaique lvi', nachi 
qataq deloctague' na Qom huaña yi Aviaq Lta'a yi Ÿoqovi 'Etaxat. 

Qataq huo'o so lÿa loquiaxac, nachi maichi huangui so lshidec na Qom 
co'ollaq qaÿaÿiilec, nachi huo'oi soua ileu'. Mallaqaigueme ctaxa da cada'ac 
namaxagui so nshidec lamaxasai' ÿashicteec, ÿoqo'oyi huo'oi soua qaÿalaua't.

Huaña caillayi, nachi jec yim Taigoyi' da nqo'oneu'a cam lta'a na doqshi da 
dashilaxanec da qoÿaxaañi na lauo' da qaÿalauattac. Aja', ÿataqta ipacauo somayi 
caillayi, qataq nachi vichigui da dashilaxanec ne'ena lma' 'alhua.

Qaq yim sa'axattac 'Uriguro, qalaxayi mashi qaÿoqtegue da qaÿalauat, 
huasoilec acam sa'axattac lmalate yim pueblo Resistencia. Qataq ne'ena 'alhuapi 
souaxat da qaiteeta'a da imeuo na dos mil año, qalaxayi yimayi sa ishit co'ollaxa 
da ichoxot acamayi, nachi qaÿasaxauaq da qaÿalauat.

Qaq so Qom mayi lÿateuo co'olloxochiyi so Meguesoxochi, somayi huo'o 
co'ollaxa so ñi'iguelaq, cha'ayi co'olloxochi qaividaxat, nachi qailagaxattac 
somayipi. Qaq cam Meguesoxochi mayi sa qaÿauangue ca qaÿataxangue. Qalaxayi 

se'eso lauo' sa ishit da ÿoqta qancoñitañi, nda'a't da qoÿaxaatauec se'eso Qompi, 
nachi chigoqchiguiña yim le'enaxat da Ta'lto [tala ltoguec]. Cha'ayi som tala 
caillayi ñaq ishit da quetapeegue ana barco [vapor llale] qalota so lÿateuo maichi 
lauo'. Somayi co'olloxochiyi chochi qaimaxa't, qai'oda'a't, qaica da ÿoqta ÿaguec 
nam qaÿalauat.

Qaq dam ÿanagui le'enaxat na doqshi ne'ena 'alhua mayi lma' na Qom 
Pampa Rodríguez Peña da hua'auchiguiñi le'enaxat qanqoÿin namayi. Nagui 
qalaxayi qaimata'aguet da le'enaxat na Qom, Pampa del Indio.
Yim Taigoyi' co'olloxochiyi qanamauga aso lmalate na lma'. Ime, nachi 
qanamaxauga so ÿi'aatac, somayi ingeniero. Qaq somayi nachiso so ÿoqta ÿami' 
ne'ena lma' na Qom. Qaq ne'ena Qom ÿataqta qalota, ivida'ague da qoÿiitega 
mojón na lma' 'alhua.

Qataq huo'o so na'aq qataq nqo'oneu'a ca nta'a yimayi, huaña nachi 
qaÿauo'oi soua lapiiguishel soua alogo mayi qoÿanema da yaqto' lta'a na Qom. 
Qataq qoÿanem aso la bandera.

Qaq yimayi 'eesa da ntoqnapegue' so ltaua Moreno. Qalaxayi souaxat aso lashiue 
cai qanpaxajlec yim Las Palmas, nachida da huo'omshe nquiÿa'a't se'esoua 
ÿale't. Cha'ayi yim Moreno mayi imata'a't acam lashiue na Qompi co'ollaq 
qaishiiten, deshiitenaxan cam ilotague' yim Las Palmas. Qaq 'eda da huo'omshe 
npa'aguena't soomayi.

Qaq dam loquiaxac mayi hua'ague da dapiguem qalaxayi sa saÿaten 
cha'ayi qaÿoqta, nam lpa'axac mayi ÿaÿaten cha'ayi maichi lpa'axac.

Orlando Sánchez: ¿Qaq se'eso dalaxaic cashiiqui chaq hua'ague co'ollaxa ca 
chigoqchiguiña?

Yimayi caillayi chigoqchiguiña yi Margarita Belén. Yimayi maichi lma' na 
qaica da huo'o ca chigaqa'ague, nachi lauo' na No'olgaxanaq. Qaq yimayi 
qaÿamaq co'ollaxa souaxat na huataxanaq da saq ÿaxanapec na Qompi nam 
netañalo. Qaq yimayi le'enaxat da Qachiÿoñi (Pedro Martínez).

Qaq yim llalec lÿa so Taigoyi', Hilario Tóma, yimayi No'olgaxanaq le'ec. Yimayi 
nataq'en lta'a na Qom cashiiqui. Yimayi nachi late'e ayi Piilaxa lashi. Aÿim ÿalauat 
yim lqaÿa mayi qoÿanagui caillayi da lo'onataxac so lta'a da lta'a na Qom, qalaxayi 
saqaÿaloq caillayi da qaÿalauat huasoilec aca qa'añole. Souaxat da qanllaq da 
qaÿamaxaguet, nachi qaÿalauat. Qaq yimayi caillayi mashi cada'acolec da 
do'onataxan da ilo'ogue na Qom mayi lauo'.
Qaq so ingeniero mayi ÿi'an co'ollaxa na lma' na Qom le'enaxat da Juan Mac 
Lean, nachiso caillayi so ÿoqta ÿi'an na lma' na Qom. Qaq ne'ena qoÿanem na 
Qom ivida'ague da mojón dapiguem. Qalaxayi namayi qalota na daqat, nachi 
qaiuotaxanec, deuotaxanec na doqshi, nachi ÿapou'a mpaxat.

Qaq ne'ena 'alhua co'ollaq qoÿan, qalaq qaiÿaxanaique da qoÿaneuo na 
shiguiÿac lo'oc. Qaq ne'ena 'alhua 'eeta'am da ÿoqta lshiinaxanaxat na Qom, 
lashiue so quiyoc lo'oc, chigaxanguio, 'altolec ndague. Qaq co'olloxochi ime 
da mashi qai'an ne'ena 'alhua. Qaq yim Taigoyi' ñaq neta'atague da le'ego na tala 
qaq co'olloxochi ishit ne'ena lma', nachi nqochin, naitague ne'ena le'ego na tala. 

Qaq yim netaña co'ollaxa le'enaxat da Co'oxoic.
Qaq yim Juan Segundo, qalaxayi nachi 'eetai' naxa da netaña yi Ltañi Lai' 

(Zapallar). Qaq yimayi nataq'en caillayi qoÿanagui da huataxanaq le'ec da 
ilo'ogue na maichi lauo' Qom. Yimayi sa ishit da hua'aqa, qalaxayi 
ltaxaÿaxanaxanec yi Natoxochi yim pio'oxonaq. Nachi tachiguiña da 
ÿi'aqtaxanaxac, iualolec.

Orlando Sánchez: Aja', qalota da ñi'achic ÿape. Ñitootapeguec de'eda 
'ad'aqtaxanaxac mayi aÿim 'au'aqtaxaatapeguem.

Nedec 8 

Da la'aqtaxanaxac so Nocaayi' (Silvio Rojas)
Barrio Nocaayi', Juan José Castelli (11 de noviembre 1.977)

Orlando Sánchez: Ÿaqaÿa Nocaayi', na na'aq ña'axaÿaxanaxa ca 'ad'aqtaxanaxac, 
da 'au'axat da chigoqta'ague na qadhuo' Qompi, mayi lma' 
ne'ena 'alhua.

-- Aja', hua'. Aÿim sa'axat da 'eetec so chigoqchiguiña da la'axa anam 'alhua 
co'olloxochi ña deloctac catta ÿale le'enaxat da Meguesoxochi. Se'eso ÿale 
maichi lma' ne'ena, somayi maichi sachigoxosoxoguet. Qaq somayi ÿataqta 
deloctague' co'ollaxa na huataxanaq, qaidotega ana 'ogoxonaqte shijdauo ala 
qataq na sable qataq taquiaxai. Qaq somayi ÿataqta qaica ca ÿauo'o ne'ena 
no'ogoxonaxatpi qataq qalota co'ollaxa na ÿalauat. Somayi huo'o na huaña da 
nmatchiguiñi qataq huo'o na huaña da huo'o na ÿit. Somayi do'ogoxootega ana 
chicna, pon, taquiaxai, qataq deloctapeguelec na caaÿo. Cha'ayi mashi huo'o na 
lalo co'ollaxa se'eso Qompi ivida'a ana huaacapi, 'ashinapi, qagueta, quetaq.

Qaq ne'ena 'alhua namayi ÿataqta ndotelec. Co'ollaxa se'eso Qompi sa ishit 
da lauodeua na doqshi cha'ayi ñaq chita'ague da huo'o na nvittac. Nda'a't na 
huataxanaq mayi ÿataqta na'autec, ÿoqo'oyi nachi delocatgue' se'eso lashilpi 
ne'ena Qompi: Shimpi, 'El-la, Moqoit, Lcaxaic, Yaucañigaxa, nam Qom mayi 
lma' namayi.

Qataq huo'o so na'aq, nachi na maichi Qom ÿi'oda'alo naua lma'te ne'ena 
Moqoit, Lcaxaic, Piilaxa. Huaña, nachi ÿataqta ndojlec ne'ena lma' 'alhua, nachi 
netaña naxa yi Namaiqui. Qaq de'eda le'enaxat yimayi, damayi le'enaxat so 
Lcaxaic le'ec mayi ÿalauat co'ollaxa na Qom. Qaq da lÿa le'enaxat Nashivic 
qataq 'Ele' Lpata'c. Nachi naamayi, nachi netalguete na lauo' se'eso 
Meguesoxochi. Qaq somayi qalota so lsallaxauapi, loquiaxaicpi, ltauapi. Qaq 
nachiso so nnaitague' naxa da huo'o da taigue. Qaq da huo'o da taigue, qalaq 
'enauac somayipi innoicteec, qaica ca no'onañi. Cha'ayi qalota - ¡coff! - qataq sa 
nÿoteecachi se'eso ÿallippi. 

Qaq se'eso qadapi' qalota na nmate' da delogui' ne'ena huataxanaq. Qataq 
huo'o na chochi napina'ai'. Qaq lloqo'oyi somayi, huo'o co'ollaxa so na'aq, nachi 
qaitaxaÿapegue', detaxaÿapegue' na doqshi, nachi qoÿiitego': 

“Hua', 'am qadqaÿa, 'am qadapa. 'Onaxaico' da qomi' ñitaunaxa't, 
'amo' ñitaunaxai' yaqto' da huo'o ca qomi' nquiÿalo, qalaq qomi' ñitaunaxa't 
da seloquiaxai'.”

Qaq somayi chochi qaÿatenachittac qataq qanmanaqchittac souaxat da 
nachiso so qaiqalaatac. Nachi chochi ÿanata da nmanaqchittac na huataxanaq 
lta'alpi somayi souaxat da sa qanalo'oguet. Huaña co'ollaxa yi qoÿiitega Huaaca 
Lligueta km. 503 co'ollaq taitaqtague' da le'ego so tala souaxat da ÿiltaxaatac na 
lauo' souaxat na huataxanaq.

Qaq yim ÿoqta huaña da qanqajñi, huaña yi nalotta yi Salaxasatangui, 



88

imo', nachi qanayicot, taigue qanqoÿin da Buenos Aires. Huaña, nachi qailagaxat 
na lauo'. Qaq somayi co'ollaq qaÿauec, nachi qaÿauota'a barco aso nnotaxaqui, 
ÿauec so ÿoqta lta'a na huataxanaq mayi ltaua so presidente de la nación, som 
qoÿiitega ministro de guerra. Qalaxayi huo'o co'ollaxa na lca'alaxaic nam 
dauattonaxan co'olloxochi mashi noxonec somayi.

Qaq de'eda noxonaguec se'eso qadapi'. Ÿi'axattac naxa aso ÿasodo le'enaxat 
Yiguenaxaina', llale som lÿa le'enaxat Pitaiqui, som lÿa ltaua co'olloxochiyi 
somayi. Asomayi huo'o yi pe, nachi ÿi'axattac de'eda sa'axattac nagui, 'eeta':

“Ÿalcolec - ¡coff! - co'ollaxa so lÿateuo lauo' Qompi so qadapiyii, 
somayi lo'o co'llaxa so nlatac llalec, llalec cattac Segda', nlatac 
doqshi le'ec. Se'eso nlatac llalec co'ollaxa nhuogoxom da 
nlataxaguec, nachi huo'o so na'aq, nachi no'ottec da ÿi'iguena'a, so 
huataxanaq lta'a mayi netaña yi Huaaca Lligueta. Qaq nachiso 
co'ollaxa so anac da ñi'iguena'a somayi da yaqto' ÿaconeu'a. Qaq 
som ÿa'axaiqui naÿinapegue' co'ollaxa se'eso huataxanaq, qalaxayi 
mashi sogote da qaivitot. Qataq anaco' ca lÿa maichi lsallaxaua, 
nachi 'eetego': «¿Ta'ainco' yi sa 'anman, 'anmanctaxa?, Tén, na'a, 'ico' 
qomi' cos souaqtaigui na aviaq».”

Qataq mashi noviyi' co'ollaxa na huataxanaq, nachi ÿataqta qan'atachigui 
qataq nachitac ana 'ogoxonaqte mayi nam Qom ÿamata'ac: nqaigoq ala mauser 
qataq winchester. Qaq sa ishit da 'eeta'am aso hua'autec co'olloxochiyi shijdauo 
ala. Qaq lloqo'oyi ishit da qanqajñi se'eso qadapi' Meguesoxochi. Huaña, nachi 
qaÿaueegue que'eca 'alhua Buenos Aires. Nachi se'eso lauo' mayi lÿateuo', 
qailaxatapec. Qataq huo'o na ÿacona na nsoqolec, qa'añole. De'eda lachoxoyic 
se'eso Qompi.

Qaq de'eda nataq'en la'aqtaxanaxac ca ÿale le'enaxato' No'oiyi. Qataq so 
lÿa qadapi' le'enaxat Alberto Burgos. Soomayi nachi ÿalectaiguilo co'olloxochiyi 
som qaÿauo'o da nlatacpi, l-latac na doqshipi. Qaq chochi qanalogui co'ollaxa na 
lauo' so Meguesoxochi. Qaq soomayi co'ollaq mashi ÿi't, nachi ñi'iguela'q, 
qalaxayi mashi huac da sa ÿaÿate'n naua maichi la'aqtaqa.

Qaq co'ollaq mashi qanqajñi se'eso qadapi' Meguesoxochi, nachi huaña da 
qaicanapec na Qom, qailagaxattac. Qaq aÿim, mashi aÿim huo'o, qalaxayi so 
ÿate'elpiole chochi aÿim ÿiltaxaatac co'ollaxa, cha'ayi ñaq aÿim qapio'olec. Qaq cai 
aÿim ÿitolec, nachi ñi'axaÿaxaatega naxa asa'aso ÿasodo da huo'o yi pe da 
ÿa'axattac da nanoxonaguec se'eso qadhuo' co'ollaxa. 

Qataq da 'eetec da ncanaguec qataq da leltaxac somayipi da 'eetapeguem 
na huataxanaq. Qaq qomi' naxa da pe, nachi sanaqtrañi naua qadapela'te potai 
lo'ocolec, qataq qarpo' na shiguiÿac lo'oc, sachiguenaqtac na shiguiÿac lapat, 
pe'elacolec, ta'lamo, shilva', magaxa, qaÿaigui, nÿaq.

Qaq so ÿa'axaiquiolec mayi chigoxoguet so Meguesoxochi le'enaxat 
da Tanoxochi, qaq somayi nachiso co'ollaxa so lalo asa'aso huaacapi mayi 
qancottapigui, qaq asa'aso ÿataqta qalota. Qaq co'ollaq nvi' na 
huataxanaq da icogaxanapec na Qompi, nachi asomayi qai'ottague da 
le'ego na tala. Qaq nachi tachiguña co'ollaxa qanqoÿin yim nagui 
qoÿanagui da le'enaxat Huaaca Lligueta mayi tatta co'ollaxa asa'aso 
huaacapi. Qaq yimayi, nachi huaña da nanoxonaguec se'eso Meguesoxochi, 
cha'ayi nachi netaña se'eso huataxanaq mayi loxonec somayi co'ollaq huaña yi 

Salaxasatangui (Subteniente Perín). 

Qaq 'eda da 'eetec co'ollaq qanqajñi se'eso qadapi'. Huaña, nachi 
qaiuotaxanec aso laÿi asa'aso huaacapi. Cha'ayi anac so lta'alpi ana huaaca 
chigoxogue ca Salta. Qaq se'eso doqshi, nachi lma' yi le'enaxat da La Colón. Aso 
huaaca sa ishit co'ollaxa da ÿaconalec ne'ena doqshi. Qalaxayi co'ollaq mashi 
nnoxonec se'eso Qom, nachi huo'o aso qaiuotaxanec. Qaq asa'aso huaaca huo'o 
co'ollaxa aso qoÿiltaxan. Qaq co'ollaq mashi ÿaÿamaxague da shi'u, huaña nachi 
ÿi'oxodaqta de'eda le'enaxat yim tatta qanqoÿin.

Huaña, nachi huo'o na naneltaxan huo'o na taÿa yi 'Al Lqaic. Qataq huo'o 
na taÿa yi Co'oi Nÿoqo'. Qaq nataq'en nachiyi yi ÿi'iguena co'ollaxa so 
Tanoxochi, nachi netaña chochi ivitta'a da cada'ac da qanmane' na doqshi. Nachi 
qai'axat cattaq ÿale mayi qaichoxoden.

Orlando Sánchez: Chaq ¿hua'ague ca pa'aigue que'eca 'alhua mayi qai'iguen'a 
co'ollaxa?

-- Qomyi pa'aigue da shi'u. Yimayi nataq'en maichi lma' co'ollaxa so 
Meguesoxochi co'ollaq ÿi'odauec so Piilaxa, ÿi'oda'ague da Ÿaachi Lamol.

Qaq se'eso Meguesoxochi nataq'en nalaataqa' co'ollaxa na Santa Fe, 
Santiago del Estero, Cordoba, nachi ÿachigoxota'ague co'ollaxa na l-latacpi 
doqshi llalaqpi. Cha'ayi se'eso nashilpi huo'o naxa da jec da iqueuo, nnaictague' 
'enauac na la'añaxauapi da chochi imeteetac nam lqueuoqo'te nam doqshi, da ivita 
da qananauga da qaimeteetac na lma' na Qompi. Qaq nachida da huo'omshi 
queuoÿapigui somayipi, cha'ayi dequiyoxosoxootapeguelec ne'ena lma'pi 'alhua, 
cha'ayi ÿataqta sa saÿashin. Ÿoqo'oyi ÿi'ottapegueeguet ne'ena doqshipi.

Qaq se'eso qadapi' Meguesoxochi co'olloxochi yaqta'a da qanqajñi, nachi 
somayi huo'o co'ollaxa so na'aq, nachi noÿiitaco'. Qaq co'ollaq mashi ñi'imaxañi, 
nachi 'eetega co'ollaxa so lauo' lta'alpi, 'eeta': 

“Qalaxasa'actaxa, yi souaxai' maichi qaumiñii da qadco'oxoquii. 
Qalqa'a aÿim sa ishit da ÿasouaxashit. Moxochaqa qami' iÿadauo qome, 
yaqto' teteguemo' huo'o ca lataxac qanqoÿin ne'ena 'alhua qomele. Qaq 
qaicanapecna. Qalqa'a huo'o qomele ca shiÿaxaua dalaxaic, 
nca'attalec aÿim. Hua', qaq ca huo'o ca nca'aleec na chigoxonguit, 
damayi qadhual. Qomi' qalaq sa lyac da ñiqo'onaxau'a. Cha'ayi ñi'iñi 
shiÿaxaua mayi nta'a qomente', qaq qomi' loxonqa qome. Ime, de'eda 
la'aqtac. Qataq noÿiitac somayi.”

Qaq de'eda nachida da la'aqtaxanaxac aso ÿasodo mayi sa'axatta'pe 
ne'enaua la'aqtaxanaxaco, cha'ayi asomayi ÿataqta sevidalec. Qaq se'eso 
nachoxoyic mayi souaqaigui ÿataqta sa la'axaic. Qaq qomi' ñaqpiolec mashi ivida'a 
da sachiguenaqtac na toxotoq, shiiquioxoi. De'eda lachoxoyic se'eso qadta'alpi. 
Qaq mashi qaÿoqtegue de'eda sa'axattac qataq mashi qomi' nsoxodolqa. 

Nachi huo'o so na'aq, nachi se'eso qadta'alpi nqo'ona cattaq shiÿaxaua 

nanoicnaxaic. Somayipi chigoqchiguiña caillayi yi Salaxasatangui 
(Subteniente Perín). Nachi nqo'ona yi Qa'im Lta'a, qaq cai qaivida se'eso ÿale 
nanoicnaxaic. Nachi somayi huo'o so na'aq, nachi damaxosoxoolec da qai'ot so 
nshidec. Qachi 'ena'amso' da sochi l-leuaxaqui naq'en so lauo'. Imo' somayi, nachi 
qaiÿaxana so Dashi'chi, Desaic, Juan Carlos, nachi qoÿiitega, qoÿiita': 

“Qoquiÿo' qome, qavi'igueñiÿa'a ayi huaaca”.

Qaq soomayi ÿauo'o so laÿipi da qaÿi'iguena'a aso huaacapi. Nachi 
qan'odelec, qanvidaxat, nachi qaiqui'axanec na Qompi. Qaq nachaso caillayi 
aso qaÿasoilec, nachi qaÿaÿiilec na Qompi, nachi huo'oi soua ile'u.

Qaq aÿim qataq so ñaloxouapi mashi sevidaq peta'a naua 'oocholqa vi'iyi. 
Lloqo'oyi mashi ÿataqta saÿaanataxanaq, naua qodogolqa qalaq lo'oc na shiguiÿac, 
qataq qadpo' na shiguiÿac lo'oc, qataq na pogoyaq qaipaxatta. Qaq se'eso 
nanoicnaxaic mayi 'eetega da 'oiquiaxai, somayi nachi lauo' na No'olgaxanaq 
nam lauo' so Taigoyi'. 

Huaña caillayi qataq huo'o da ncanaguec na Qom souaxat de'eda ÿi'ot sa 
ÿaÿamaxañi, la'axaictaxa asom qan'odeec huaaca yi ÿataqta saq llalole qalota. 
Qaq nachaso asom ncanauec caillayi ne'ena huataxanaq. 

Qaq se'eso 'oiquiaxai, nachi ÿamaxangui caillayi na Qom se'eso lshidec 
lta'adaic. Somayi peta'a ivi' na shinto cincuenta yi locta. Qataq cada'ac da 
qaÿatangui, ÿoqo'oyi na huaxadenaqolec, nachi sa naloshiguem, nda'a't na 
logodaic mayi taiguet. Qaq se'eso nshidec ÿataqta hua'aqtot co'ollaxa qanqoÿin so 
loigue so aviaq, cha'ayi yi'iyi 'alhua Qa'im Lta'a yi ÿataqta qalota na aviaq 
lta'adaic. 

Qalaxayi qalota na nca'aleec, datauec. Qaq nam inoxongui se'eso nshidec, 
nachina na ileu se'eso na'aq co'ollaq qaÿaÿiilec so Qom. Qaq so ita'alpi datauec 
caillayi, ÿi'iguenoigui so aviaq souaxat da qomi' ÿiltaxaata'pe. Nachi ÿapaguetague 
da le'ego aso lachiugue se'eso Qompi 'eltaxaic. Aso lachiugue ÿataqta late'edai 
qalaxayi sa qaiqalan. De'eda lachoxoyic ne'ena qadhuo' caillayi, na poltaq, qalaq 
chochi qanqapeguelec.

Orlando Sánchez: Qaq que'eca ÿale mayi lo'onatac se'eso nshidec ¿chaq 'eetec 
ca le'enaxat?

-- Qomyi le'enaxat da Quiÿoiyi.

Nota: Qaÿaÿaten da ÿoqta le'enaxat nachi No'oiyi. Nachi sa natena't 
ne'enaua ne'enaqa'te.

Somayi ÿi'ot co'ollaxa da l-leuaxa se'eso qadhuo'. Qaq 'enauac somayipi 
maichi ita'alpi, somayipi nataq'en pi'oxonaqpi. 'Eda de'eda ÿauanaqchic.

Qaq se'eso sa'auaxaateec ÿa'aqtaxanaxac, qalaxayi somayi 
ña'axaÿaxanaxac souaxat naxa da ñi'axaÿaxaatega aso ÿasodo mayi ividalec. 

Ÿoqo'oyi nagui aÿim qalota da iuogoxoqtaxanaxac, itelaqtaxanaxac ne'ena soota'a 
cha'ayi aÿim sevidalec se'eso qanque'ejnaxac.

Qaq mashi pe caillayi, nachi qannattapigui se'eso Qom le'ec mayi 
dasouaqtaxan da chaq qoÿiitec da huo'otaq qaÿalauat, qalaxayi huo'o so Taigoyi' 
illapec. Qaq na huataxanaq mashi ÿataqta natachigui na Qom da loxonec. Qalaxayi 
huo'o so Taigoyi' da iÿaxanaique so auot lta'adaic. Nachi ÿataqta nqapectapigui 
caillayi ana lalo molapi so huataxanaq.

Qaq mashi qaÿoqtegue de'eda, nachi nviyi' caillayi so le'enaxat da Araujo. 
Huaña, nachi ÿi'oqta qaitaxaÿapegue' so Taigoyi'. Qaq somayi ltaxaÿaxanaxanec 
caillayi so le'enaxat da Gregorio. Nachi 'eetego' se'eso doqshi le'ec, 'eeta': 

“Qonapega damayi qom ñaq queta naq'en de'eda la'axa, nachi nagui 
ñiqanaxa't qome. Qaq qom nañaaxañi naq'en qalaq ÿi'axat nagui”.

Nachi se'eso Araujo 'enapeco': 
“'A'i, cha'ayi aÿim ñanaÿa de'eda ÿaqaÿa da ñi'aqtaxane' da yaqto' 

qomi' nqaÿa't. Qaico' qome ca na'autapiguishiguem da ÿi'ot ca la'axa, yaqto' 
qom huo'o 'enauac da qadlagaxayic, qataq nachi tachiguiña da qomi' 
seloquiaqtega't.”

Qaq huaña caillayi, nachi tachiguiña se'eso ncanaguec ne'ena Qom mayi 
maichi lma' ne'ena 'alhua mayi souaqta'a nagui. Qaq som Taigoyi' dalaxaic. 
Somayi nashiguem co'ollaq mashi qaÿoqtegue so qadapi' Meguesoxochi. 
Qalaxayi somayi nachi ÿa'axata'aguet co'ollaxa se'eso lÿa.

Qaq nachi ÿi'axattac naxa asom sa'axattac ÿasodole, qataq so ÿape, 
Qadaqsoyi, Laanaxachi. Cha'ayi 'enauac se'eso ÿapiyilpi, huo'o yi pe qalaq 
qai'axattac se'eso nachoxoyic, da huo'o na qaica ca lapo' se'eso ÿallippi.

Qaq nagui qomi'olqa qoÿinac naxa da sa qadma' ne'ena 'alhua mayi 
illitac co'olloxochiyi se'eso qadapiyilpi. 

Qaq nachida de'eda ñaq queta shipegaxanaxa. Huo'o yi na'aq, detaqa na 
doqshi lta'alpi, qalaq 'enapec itauan na choxodaq. ¡Qalaxayi qaica! Nagui mashi 
yaqta'a da qaica ca qadanataqa'. Qomi' nmaxaguilo ne'ena doqshi, deuotaxanec 
na 'alhua mayi lma' se'eso Qompi.

Aja', 'eda da ÿi'aqtaxanaxac, qaq nachi tachiguiña.

Nedec 9 

Da la'aqtaxanaxac so Qapap (José Alsina)
Pampa del Indio, Chaco (11 de noviembre 1.977)

Orlando Sánchez: Ÿape, ña aÿim 'au'axatem ca 'eetec co'ollaxa ca chigoqchiguiña 
so qadhuo' Qom, qataq ne'ena lma' 'alhua somayipi.

-- Aja', aÿim sevidalec co'ollaxa so Taigoyi', so qadta'a mayi chigoqchigui 
caillayi aso destacamento ne'ena lma' somayi mayi sonaqtaña nagui. Qaq somayi 
yi'oqta 'eesa da huo'o co'ollaxa da nloquiaxac, nloctapeguelec ne'ena 'alhua qataq 
na lauo' Qom. Qaq nachisouate' mayi sevidalguete som Taigoyi', Moreno, Juan 
Segundo. Qataq soomayi ÿataqta huo'oi caillayi naua lapaxaguenataxanaxaco, 
cha'ayi huo'o yi na'aq qataq soomayi qomi' iÿaxanguelo, nachi qomi' 
ÿapaxagueeta'pe cam sataqteuga.

Qaq 'eesa da huo'o cattaq pa'auec qalaq nnegue'taq ca ÿauana qaica cha'ayi 
'eeso'yi aÿim 'auloto'ot, aÿim nogotolec co'ollaq nachatta'pe soua ita'al qaq 
ña'axaÿaxaategalo naua l'aqtaqa.

Orlando Sánchez: ¿Qaq hua'ague ca ÿoqta 'auachigoqchiguiña?

-- Qomyi nachina ne'ena 'alhua ÿañoqo', cha'ayi nachina na lma' soua ita'al. 
So ÿape' le'enaxat da Qayichiiyi, so lta'a le'enaxat Qatenoxot qaq aso ÿate'e 
le'enaxat da Chiyaxai. Soomayi nachi lauo' na No'olgaxanaq.

Qaq so Meguesoxochi co'olloxochi jec, nachi chigoqchiguiña da 
nlagaxatapec na ÿalesat. Qaq co'ollaq ñaq datata'a't, nachi huaña yi Tacai, huaña 
yim qoÿanagui da Indio Blanco, qaq nachiyi yi chigoqchiguiña co'olloxochi 
qaÿauec, qainotaxaneuo so lauo' som lÿatreuo somayi. Qaq nam laÿipi 'eetego' 
somayi 'eeta': 

“Meguesoxochi, qoqueuo, qoca'aisalo qomi', 'etem da 
qancanaguec.”

Qaq somayi maichi nañaneuo. Ÿoqo'oyi iÿaxangue co'ollaxa na lauo', nachi 
'eetega, 'eeta': 

“Maichiyi ca nasapatta. Qaq ca jec, qolaq, ñañanaq yaqto' ime 
da loquiaxac.” 

Huaña, nachi 'enauac da qaiÿoxoñi nam ca'ategue somayi.

Orlando Sánchez: ¿Huo'o peta'a na ishit da ñi'iguelaq co'ollaxa nam lÿateuo 
somayi?

-- Aja', huo'o na ñi'iguelaq. Som llalec aso ÿa'axaina' l'enaxat da Chiyaxai. 
Qaq nachiso so ÿi'axattac da neta'ague da Tucuman se'eso Qompi. Qaq asa'aso 
ÿa'axaina' mashi huac da sa ntoueelec se'eso llalec, cha'ayi mashi ÿataqta 
ÿa'axaina' qataq mashi qalligueme da nauaañi, qaq soomayi mashi ÿataqta 
ÿapaga'q, cai novi't mashi ÿa'axaiqa. Qaq soomayi maichi qadhuo' lashi't.

Qaq so cashiique Moreno, nachi lma' na Las Palmas, ÿataqta maichi lma'. 
Qaq so Taigoyi' qalaq lma'na ne'ena Touaxadaale. Nachi naña so lma' qataq 
nachi huaña co'ollaq ileuo, ilem so daloxo.

Qaq cai ñi'iguenauga na Qom so Capitán Solari, qalaxayi na Qom qaica ca 
ÿasouaxat. Somayi sochi huotaique da ÿacootelec da dalaataxangui, qalaxayi 
somayi ÿalauat na Qom huañacnaxa yi Qa'im Lta'a, cañi so nallippi. Qanachi 
tachiguiña de'eda nloquiaxac na Qompi, 'eeso'yi huo'oi naua lÿa't qai'axatta'pe 
qalaxayi dalaxaiqa. Qalaxayi aÿim qalota da ña'achic cha'ayi ishit da huo'o de'eda 
ÿa'aqtaxanaxac. 

Qapap la'aqtaxanaxac de'eda.

Nedec 10 

Da la'aqtaxanaxac so Maqaic (Moreno Segundo)
Lote 11, Pampa del Indio, Chaco (11 de noviembre 1.977)

-- Cai ñaq sonata'atague da le'ego na tala qataq so qantesoqo' Taigoyi', 
nachi sonaqtaña yi Co'xoic. Qaq yimayi caillayi dalaxaic da qailonec da le'enaxat 
da Mayordomo. Qaq se'eso vi'i cai, anac na Qom, ÿataqta nqalgoqta. Qaq cai 
nvitta ne'ena 'alhua, huaña nachi qanaloqchiiñi. Cha'ayi ne'ena Qom caillayi 
nale'ena da huo'o ana lalo huaaca, ÿataqta qalota asa'aso huaaca, caaÿo, 'ashina, 
qagueta, quetaq. 

Nachi naxa da iviteuga yi domiingo, nachi qaltaq lapona't, nachi somayi 
ÿapaxagueetapeguec da lo'onataxanaxac na Qom, 'enapec naxa da la'aqtac: 

“Qantouñiita'aco' qome da qadachoxoyic so lÿa na'aq. Qaq nagui 
no'on da do'onataxan ca shiÿaxaua, ÿaañi naua lqodolqa, cha'ayi mashi 
ñaqataxalec ne'ena qadma'. Qaq ÿoqo'oyi ca shiÿaxaua ÿi'imaqtapec, qaica 
ca deno.”

Qataq 'eetega na Qom da qaica ca ÿi'igueeta'a ca lÿa da ÿalauat. Qaq 
ÿoqo'oyi cai ñividaxata ne'ena 'alhua, nachi ÿoqta qalota se'eso ÿa'axaiquipiolec 
huo'o na ÿataqta ivitta'a da nqapectapigui'. Qalaxayi ñaq hueta't da choxodaq na 
Qom, ÿoqo'oyi ndoteec da ñi'ipiaxac, chaqdata mayi deca'altapigui. Qataq ña 
qanallictac na pe'elac, cotaque lamiÿo, lhuaxai, qaÿaigui, lagaxadai lcom, qataq na 
chaic lcom.

Ÿoqo'oyi yimayi caillayi ÿataqta lta'adaic da na'axaleetapegueec ne'ena lauo' 
da ÿataqta do'onataxan naq'en. Qaq nagui 'eesa da ñaq huo'o da qadachoxoyic, 
qalaxayi sa ishit da natenguet se'eso pa'auec cai ñaq qancaatague' na 
huataxanaq.

Qaq yim ita'a co'olloxochiyi chigoqta'ague da Corrientes, nachi hueta'a 
co'ollaxa na Las Palmas. Qataq nachi chigoqchiguiña co'ollaq naigue ne'ena shi'u 
qataq aso ÿate'e nachi chigaqa'ague damayi. So ita'a le'enaxat da Paxanaic qaq 
aso ÿate'e le'enaxat Rouaichi'. Qaq somayi na doqshi da le'enaxat José 
Segundo. Yimayi caillayi nachiyi yi lÿa nale yi Taigoyi'. 

Qaq ne'ena Qom cai nvitta ne'ena 'alhua, nachi ÿataqta danaxaatac. Qataq 
ne'ena Qom huo'o so na'aq, nachi taigue da dapiguem cha'ayi qañi'iguena'a. Qaq 
co'ollaq ime da no'onataxanaxac na caaña, nachi ñi'iguelaq. Qalaxayi huaña 
caillayi, nachi huaigui so napijna. Qaq cai nviteuga ne'ena lma', nachi qalota so 
ileu, ilem se'eso napijna.

Qalaxayi mashi qaÿoqtegue caillayi da qai'an ne'ena 'alhua. Nataq'en caillayi 
sauanaqta'aguet se'eso 'alhua l'o. Somayi qaca aca nado'o. Ÿoqo'oyi cai temaq da 
dedaxan, nachi dola aso ntiinta laÿi' cha'ayi najñi. Nachi qataq qailotaique cam 
ntiinta ivitta'a da qaÿanata. Nachi ÿi'ot aso lmalate ne'ena 'alhua, qaq se'eso 
doqshi le'ec chigoqta'ague caillayi da Buenos Aires. Qaq aÿim qataq so 
pichoqo'olec Huoÿim (Florencio López) qataq so Chaalataxaic, naamayi 

nataq'en lamaxa'shi yi cashiiqui mayi qantesoqo'. Qaq yimayi caillayi mashi huo'o 
aso na bandera netaña yi nqasoxoc.

Ÿo'qooyi huo'o so na'aq, nachi detaqtagui na Qom, 'eeta': 
“Qomoxochictaxa so'onaxanaqtaco', seconnaxalec na qanqasoxoc.”

 
Huaña, nachi ldeetac na ÿa'axaina'pi qataq dañacootac so l'enaxat 

Daquesoxochi mayi Piilaxa le'ec, huota'a aso lteguete. Nachi huo'o da 
nlagaxayic, tonaxac lta'adaic se'eso na'aq.

Qataq mashi qaÿoqtegue se'eso na'aq, qataq anac so daloxo. Nachi somayi 
(Taigoyi') caillayi inattac na Qom, 'eeta': 

“¿Chaq hua'ague ca shinaqtec?”

Nachi aso lhua, 'enapec: 
“Qanaviquiiuo qome na Qom dalolaxaicpi, cha'ayi qoÿinapec yi 

doosolqa qome caua ile'u, qaÿaconeu'alo.”

Ÿome, nachi qanauegueuo na sa no'onpi. ¡Coff! Na Qom imattaña yi lma' yi 
cashiiqui. Nachi se'esoua na'axa'te ñaq jec da l-leuaxa se'eso Qompi 
capegueueega't. Qaq se'eso na'aq ñaq huo'o so l'enaxat da Piaxaic, Piilaxa l'ec. 
Qaq nachiso so idotapegueec na pannaqa'pi. Qaq huo'o so na'aq 'eeta'am nagui 
[las tres de la tarde], nachi nateuguena aso qa'añole, qanashiltagui, qaÿauegueta 
yi lma' so qantesoqo'. Qalaxayi nachiso se'eso avit qaidouec, ileu. 

Ÿoqo'oyi nachi anac yim llalec yi qantesoqo' da icoyiguen na lauo' Qom da 
yaqto' maichi datauec. Nachi cai mashi qaÿata'ague aso nala' se'eso na'aq ña 
nqomida't na Qom, datauec, qaiÿalata'a't na 'atetpi huaaca, qagueta, quetaq, 
'olgaxa qataq na nanguishicpi cha'ayi mashi danaxaatac caillayi ne'ena Qompi. 
Nachi ÿi'igueetague da tala l'ego, qaÿi'iguena yi l'enaxat da Qarol Lai' (Formosa).

Huaña yimayi, nachi qataq qanallictac na nÿaq, qalqa'a pa'atauo na Qom, 
netaigui na lauel na aviaq. Qaq yi pe, nachi chochi na'axaÿaxaatañi 'ena'am da 
ÿoqta ÿallippi ca qañi'itaique da huo'o ñi ÿa'alaq na nogotolec. Qalaq qaÿapogui na 
alap, cha'ayi qai'aqtega naxa na detaqtega't qataq huo'o na yi'oxootac, qai'aqtega. 
'Enauac 'ico' da ÿoqta ÿallippi, de'eda 'eetec caillayi se'eso leguemaxaic daloxo 
mayi naguelecna se'eso na'aq. 

Qaÿoqtegue, nachi qada'axaÿaxac ca Qompi ltai, huaña yi toue, chochi 
qaÿapolec que'eca shiÿaxauapi. 

Coppa qataq qai'axat yi qantesoqo' Taigoyi' ileu, cha'ayi naxa da huo'o na 
qaila'a da sa no'on. Nachi qaÿalata'a't, na'aictaxa da huo'otaq 'alo, nachi 
caueegue' qanqoÿin na llalec, lamaaxa da nataq'en sa no'on. Nachi qaltaq jec 
ne'ena Qom, pe, qalaq nachi' en'am quetagui, lachitac, noÿinegue ana lalo 
qagueta. Qaq huo'o caillayi so ÿale qaÿalata'ai' aso late'e, maichi ileetrañi 
co'ollaxa.

Qaq cai mashi qaÿoqtegue de'eda mashi ntochiguiñom, nachi naualecta'ata 
se'eso iuo' ÿa'axaiquipi mayi qomi' ÿiltaxaata'ape caillayi. Ñividaxata na 
La Pampa qalaq ÿataqta huo'o da lchic, chaqaic.

Qaq co'ollaq chochi jec ne'ena Qom, nachi nviyi' co'ollaxa so Negro 

Cóceres, Federico Heffner, Juan Alemán qataq so qaÿamata'ac da Taragui, 
Tito da lÿa le'enaxat. Qaq shiincolqa caillayi se'esoua doqshi lashi' mayi 
na'autrelec ne'ena.

Qaq ne'ena 'alhua co'ollaxa, nachi hualec aso 'ico' qagueta qalaxayi 
late'edai, l'enaxat nauenec.

Huaña caillayi, nachi qoÿanagui da cashiiqui yim llalec so qantesoqo' Taigoyi' 
l'enaxat da Anastacio Tóma. Qataq qaÿauo'oi caillayi soua alogo. Nachi qai'ot so 
na'ashaxac so 25 de Mayo. Huaña qataq nalota't na Qompi cha'ayi mashi 'enauac 
da nagueuo nam 'eltaxaicpi. 

Qaq ne'enaua lta'u so Taigoyi', Hua'ainolec (González) qataq 
Tenaxanaxaic (Gregorio), nam ÿataqte' nale' yimayi caillayi. 

Qaq nachi tachiguiña de'eda ÿi'aqtaxanaxac.

Nedec 11 

Da la'aqtaxanaxac so Neguetaxaiyi (Juan Galicio)
Barrio Nam Qom, Sáenz Peña (11 de diciembre 1.979)
(Qaq so lasouaxaqui so na'aq 7 de setiembre 1.999)

So ÿoqta lma' yi Pampa Argentina, Micai Ltai le'enaxat Maÿo'. Qaq na 
doqshi le'enaxat Viejo Moreno. Qaq so ladonaxanec le'enaxat da Ÿoxosoxola'. 
Qaq aso lhua le'enaxat da Yitaxan, asomayi nachi llale so Maÿo'. Qaq so 
Laureano, nachi laual so Martín Chinai.

Qaq ne'ena Castelli caillayi le'enaxat da Paxangui, Mala', Auoc, 
Lachiugue, Micai Ltai, Chaiqui Lamo. Namayi co'olloxochiyi nachi huetalec na 
mañic.

Qaq som Teploxochi, qalaq lma' yi Lachiugue (Miraflores). Somayi nachi 
laualpi ne'ena Sooriapi, somayi nachi lÿa't soua Palqon, Cora', Machado. 

Qaq na Pozo Tooro, qalaq nachi lma' so Sauan, Saashinaq, Laasoyi, 
Qadol. Qaq soomayi, nachi lauo' le'ec so Polenta mayi lma' caillayi na Legua 17 
qataq yi La Matanza. Qataq so Durán, nachi lma' yi Tres Isletas.

Qaq na Micai Ltai, nachi lma' caillayi so Berdeja qataq aso lhua le'enaxat 
da Damiana. Copa'a da nviyi' somayi. Qataq nviyi' so Fortoni som ÿa'ayiñi 
caillayi aso carpinteria. Ime, qataq nvi' so Pachon qataq so Mario Pellozo.

Qaq yi'iyi Huaaca Tagoxoi, nachi huaña caillayi yi qalagoxoñi Qom. Qaq 
yimayi nagui qaÿamata'ac da Comadelec. 

Qaq yi'iyi Pozo Tooro, qaq na Qom ÿanagui da le'enaxat da Tooro 
Nÿomaxaqui.

Qaq ne'ena La Tambora, qalaq nachi netalec caillayi so Talliiyi qataq so 
Loqoi, netaqlec añi Lote 24 La Matanza. Qataq so le'enaxat da Sotaxaic (Luis 
Perayra), nachi llalec so Celestino Perayra. 

Qataq aso 'Agueshi, qataq so Loqoi, nachi lapi' so Huaneraxai. Qaq 
co'olloxochi qaica so Huaneraxai, nachi qataq qaÿatalec so llalec le'enaxat da 
Chonaxat, som lta'a so Loqoi qaq aso lhua le'enaxat da 'Ashaate'. Qaq asomayi 
nachi lma' yi La Pampita. Qaq da ÿoqta le'enaxat yi'iyi 'alhua Laataqa' (La 
Matanza). Qaq yimayi nagui le'enaxat da Legua 5 La Matanza. Qaq nachiyi yi 
nalaataqa' so Chonaxat qoi so Loqoi.

Qaq yim le'enaxat da Lca'achi Lhue (Pampa Vargas), yimayi qoÿanagui 
de'eda le'enaxat cha'ayi nachi huaña co'ollaq qaiuaxanoigui na alap ca nta'a, nachi 
'edoigui ana lhuepi.

Qaq na Pampa Aguará, qalaq na Qom ÿanagui da le'enaxat da 'Olgoqole 
qaq yim nagui le'enaxat da Pampa Gallo qalaq le'enaxat da Qoÿo 

Ltoxonaxaqui. Qaq yim Palangana le'enaxat da 'Apaxa Lai' [calabaza] qataq 
qoÿanagui da detoxon, cha'ayi nachi huaña aca 'alo co'ollaq qaito ana l-llicte, qaq 
nda'a't aca lasogue mayi ÿachi cam shiguiÿac mayi huac da ito.

Qaq som Huasai mayi lma' yi La Reducción, nachi llalec so Dauotaxai. 
Qaq somayi, nachi llale aso Choxodai (La Róoÿa)[la rubia], asom lhua so Laaro, 
qataq so Grilo Soxoic qataq so Ramón Chará qataq so Shiuaiyi mayi netaña yi 
Lote 40. Qaq somayi, nachi llalec so Dosai, Daxasoxouaic.

Qaq se'eso na'aq ña qaÿalecta'aguet so Qompi le'enaxat da Qallaxaic, lauo' 
na Moqoitpi qataq som Ñimqa. Lloqo'oyi huo'o caillayi aso no'onañi le'enaxat da 
Maria Ñemqa. Qaq nagui ñaq huo'o na lauo' netaña yi Lote 40.

Qaq cai huo'o so Daloxo, qalaq vichigui cai saxague da Pintado. Qaq so 
qadaÿipi qalaq taigue da Ledesma, nachi cai, ñi'iguelaq, nachi huaigui se'eso 
daloxo, 'eeta'am da huetoigui so l'año 1919-1920. Na Qom cai jec qalaq ivi' 280 
na ÿallippi qataq na 'alpi ivi' 60. Qadataxala' caillayi yi cashiiqui Taigoyi'. Qaq na 
laÿipi Qompi, qalaxayi ÿaqa'a so lataxala'pi. 

Qaq huaña caillayi na Sáenz Peña, nachi ÿachiguiñi na Qom so daloxo, 
nachi ÿataqta qalota so ÿalauat. Qataq qalota so sochi hualec na no'onaxa, nachi 
sa ishit da qailayiñi. Qaq nam nsoq co'olloxochiyi, nachi sa ishit da huec somayi. 
Nda'a't nam sa ishit da npelec, nachina na ilem so daloxo.

Qaq na La Pampa, qalaq nachi lma' co'ollaxa so le'enaxat da Maisoxochi, 
Dashiloqyi, Carancho, Peloi.

Qaq ne'ena Saraaviapi mayi netaña na la Colonia Chaco, nachi lauo' na 
'El-lapi. Qaq namayi nachi nda'aguet na Moqoitpi. Qaq namayi nagui nda'a't na 
llalaqpi mayi no'onañi ñaq huo'o. Qalaxayi mashi sa detaxaiguilo naua la'aqtaqa, 
nda'a't na Qom la'aqtac mayi ÿaÿaten qataq na doqshi la'aqtac.

Na lmalate da le'enaxatpi nam Qompi 
qataq na lma'pi mayi 

   No'olgaxanaq, Dapicoshec, Qolpi, 'Eraxaic, Ÿolopi, Huaguiilot

1. Antepasados de Do'xoi:

Na chigoxoguetpi so Do'xoi: Yi'igui, Shillaxachi', Teploxochi.

Nombre de sus esclavos: Angelita Estrada, Saban , Coori', Huotato, Chicauac, 
Ÿaqteuai, Toxouaic, Yaxamec, Yilochi.

Nombre de los máximos jefes de clanes: Cañiiyi, Neguetaxaiyi, Ta'allooqui, 
Huaneraxai, Pitaiqui (huo'o aso lashiide), Manuela, (llale so Meguesoxochi), 
Qanoxoqui, Tanoxochi.

Nombres de jefes de familias numerosas: Bachooyi, Matoli, Yinqai, Qa'alaq, 
Daÿaic, Sariiche, Dañi'che, Paÿaxaqui, So'olche, Ñiicoyi, Shiquiau, Tolaaba, 
Piguiñi, Qoÿaxaqui, Taigoyi', Juan Bautista, Chi'chaxauaic, 'Icaic, Qadeno'oi, 
'Erasoi, Nhuena, Ñaxanqai, Dalqoi, Palaxauaic, Burgos, Chiÿoolli', Palqon, 
Ta'aiñinoqñi, Huaqui'i. Quiÿaxaic, Ÿaxosoxoic, Dashi'chi, Nacha'yi, Ÿoxodaic, 
Saxasoxonaq, 'O'ÿo' (Lcaxaic lashe') No'oiyi, Qami'daic, Corbácho, Pisoñi, 
Dojnaxai, Noxoÿaq, Shinshaxala', Cabito Leiva, Loyin, Shiuen.

So nta'a mayi qanauane': gobernador Juan Vicintini, qaq na huataxanaq: 
Montenegro, oficial Niski, Abana, Berdeja, Mac Lean.

So nashilpi mayi lma' yi Yaicangui (Resisencia): Nanetoxoi, Soqolec, Paula, 
Soxoÿaloi, Shinaqqui, Cambá, Neenoqyi, Paicari, Sa'anaxai, Poxonaxayi, 
Naualooyi', Huaneraxai (Rico, Inglés), Cañiiyi, No'oiyi, Neguetaxaiyi, 
Qanaxachi, Shintaqqui, Naxadaic, Huanaxayi, Shinoqoiyi, Pedaxauaic, 
Qañaxachi.

Na lma' yi Ponaguis, Taxalas, Coral, Quiyoc Lvique: 'Illiiyi', Peloi, Taigoyi'.

Na lma' yi Locaic No'onaxa: Chonaxat, Loqoi.

Nombres de los lugares de asentamientos y choques con militares: 
Lachiugue, Coral, Campo del Alemán, Huaaca Lligueta, El 503, Dachipiaapigui, 
Ñaachi Lamo, Locaic No'onaxa, 'Ele' Lpata'c.

Na huañalo da loquiaxac: Piÿo' Lauac, Tooro Nÿomaxaqui, Da'ailoshe' Lai', 
Qa'alaq Ltai, Micai Ltai, Chaiqui Lamo, Nallin Lai', 'Olgoqole, Lca'achi Lhue, 
Chiguiyiiquic Nnoinaxaqui, Laataqa', Qochiiñi Lai', Coqta Late'e, Naucole, 
Huataxanaq Nalliuo, Viÿooyi Lai', Ponaguis, Pioq La'asat, Locaic No'onaxa, 
Ÿa'axaina' Padenaxana'ata, Salaxasatangui, Qovi 'Etaxat, Tala Ltoguec, Lchigo, 
Qa'alaq Ltai, Pozo del Indio, Qochiiñi Lai', Santo Domingo.

Qaq naua lÿa't lma'te na Qom: Lchigo, Huedai Lai', Ÿolo Laqaic, Nashivic, 
Leguemaxai Laue, Toxonaxaqui, Mola Ÿa'alaq, Tooro La'aite, Tooro Lshide, 

Qa'alaq Ltai, Lachiugue, Qoÿo Ichiÿa'ata, Lapelole, Micai Ltai, Mala', Chaiqui 
Lamo, Lca'achi Lhue, Da'ailoshe Lai', Palo Marcado, Santa Victoria, 
Dashigui', Nachicyi (No'olgaxanaq le'ec).

Qaq so chigoxoguet, nachi lauodeua co'ollaxa na: Shadóouapi, Shimpi, 'El-la, 
Yaucañigaxa, Qallaxaic, Moqoit, Piilaxa, Lcaxaic, Sotegaxaic, Ñimqa, Mashicoi.

Huo'o na chigoqchiguiña da Corrientes qataq Yaicangui (Resistencia). 
     Qaq na lma'pi:

Quiyoc Lvique, Taxalas, Shaxadaic, Cosole, Pantaic, Coqta Late'e, 
Touaxadaalñe, Tacai Lana'q, Pioq La'asat, Conaq Lai', Qochiiñi Lai', Coral, 
Hualliquixai Naship, Qa'imoolec [qa'im imoolec], Taqaq Lai'.

Qaq so ÿoqta lma' yi'iyi 'alhua mayi pa'auec le'enaxat da: Pananqui. 
     Qaq soua ÿale't mayi 'oiquixaiqa: Maisoxochi, Shillinchin, Yiguiÿaayi, 

Qatoxoqui, Nayaxaiyi.

Qaq so Tecolqui', Dashiloqyi, Nachiyi, nachi llalqa soua Nachicyi, Meenaxan 
(lasoshi'c so Taigoyi'), Tañiiche, nachi laÿipi soua Gregorio, González, Ramón, 
Tenaxanaxaic, Dañiiyi, Laÿoxonaiqui, Ñicnaic, Qanasoqui', 'Onaqui, Desoqui, 
Natoxochi, Daañi, Qachiñiiyi, 'Elenqai, Peloi, Hualesoi, Po'ro', Qapap, Tocot, 
Hua'ainolec, Coraxai, Qomoxoñi, Deguenaxachi, Neguesoxoiyi, 'Orashe', 
Ÿiiraxachi, Teguemaqchi.

 
Na le'enaxat so ÿa'axaiquipi mayi nauaatague' naxa so Dashiqloyi: Taraxat 

(Qolpi le'ec), Yigueloqoiyi, Bachooyi, Qaraxasoxoi (Dapicoshec), Dañiiyi (Ÿolopi 
le'ec), Liche, Ÿaqaaroi, Llisoxochi, Huandaxai.

Dashiguemaÿi, loxonqa soua llalqa so Nayaxaiyi: Cesaiqui, Dashigueto'qui. 
Ÿoqo'oyi so Nayaxaiyi ÿalauat se'eso Dashiguemaÿi. Huaña, yi qoÿanagui da 
le'enaxat somayi, Dashiguemaÿi.

So Capitán Solari, nachi lalaata'c soua Dashiloqyi. Ÿacooda aso lo'ogonaqte 
qataq aso alom. Asa'aso lo'ogoxonaqte hueto'ot co'ollaxa so Chiguilla', nachi 
imenot so Miguel Veda mayi lma' yi Tres Isletas.

Qaq na le'enaxat na 'alhuapi mayi ÿa'axattac: Yaicangui, Moqoit Lqaigo, Aviaq 
Laataxaqui, Qochiiñi Lai', Huqo' Lai', Ltañi Lai', Chipliaxaisat, Co'xoic, Qarol 
Lai', Qa'imoolec [qa'im imoolec], Piaro'che, Chigaxanguio Lai', Alto Alegre, 
Salaxasatangui, 'Omqaic, Huedai Lai', Palo Santo, Qashe Lola, Daua' Nashec, 
'Ele' Lpata'c, Chemole, 'Olgoqole, Estancia Ojalo.

So Ÿaqaaroi, lapo' so quiyoc lo'oc qataq nado'ootaña so lo'oc lqaic na quiyoc.

Cashiiqui Francisco Moreno: Huapogoxoyi.

So nta'a gobernador Iglesia Páez, Juan Mac Lean mayi qanauane': Cashiiqui 
Moreno, 'Anchinn, López Baltazar (Las Palmas).

2.  So Shiuen, Quiÿaxai, nachi lta'a' so Shiquiau, mayi lma' co'ollaxa yi Tacai 
Lana'q, Piguiñi, Do'xoi, Cabito Leiva.

Na 'alhuapi mayi ÿa'axattac: Tacai Lana'q, Lchigo, Mogri Lai', (qoÿanagui da 
nhuoqte so Piguiñi qataq qaÿauo'o so lqolac), Lachiugue, Qa'imoolec [qa'im 
imoolec], Legua 17-La Matanza; Lote 9, Lote 15 (Tres Isletas).

3.  So Nocaayi' ÿa'axattac so Meguesoxochi, Pitaiqui, Yiguenaxaina', No'oiyi, 
Alberto Burgos, Tanoxochi, Dashi'che, Desaic, Juan Carlos, Taigoyi', Quiÿoiyi, 
Qadaqsoyi, Laanaxachi.
Na 'alhuapi mayi ÿa'axattac: La Colón (Salta) da qaÿaueegue co'ollaxa aso lalo 
huaaca so Qompi mayi laÿipi so Meguesoxochi, so qanauane' comisario Manuel 
Araujo.

4.  So Po'ro'. So lta'a l'enaxat da Nayaxaiyi qaq aso Degueteme'. Ÿa'axattac da 
nanogonaguec so Meguesoxochi, Taigoyi', Huapogoxoyi, Corshe, Burgos, 
Gregorio, Natoxochi.
Qaq na ÿa'axattac 'alhuapi: Yaicangui, Ltañi Lai', Ta'lto [tala ltoguec]).

5.  So Qapap, nachi lta'a so Qayichiiyi qaq aso late'e Chiyaxai, so lapi' le'enaxat 
da Qatenoxot.
Qaq na 'alhua mayi ÿa'axattac: Tacai, Indio Blanco (Formosa). Qataq so 
Capitán Solari.

6. Maqaic (Moreno Segundo), so lta'a le'enaxat Paxanaic (José Segundo) 
som lÿa nale so Taigoyi'. Qaq aso late'e Rouaichi. Soomayi chigoqtrague da 
Corrientes.
Qataq ÿa'axatta'pe soua: Chaalataxaic, Huoÿim, Piaxaic, Daquesoxochi, qataq 
soua doqshi lashi' mayi na'autrelec yi La Pampa: Negro Cocere, Federico 
Heffner, Juan Alemán, Taragui (Tito).

7. So Neguetaxaiyi ÿa'axattac na le'enaxat so lma' yi Micai Latai: Maÿo', Viejo 
Moreno, Ÿoxosoxola', Yitaxan, Laureano (laual so Martín Chinai).
Qataq na le'enaxat na 'alhuapi: Paxangui, Mala', Auoic, Micai Ltai, Chaiqui 
Lamol.

Lachiugue: Lma' so Teploxochi, Palqon, Cora', Machado. 

Pozo Tooro: Lma' so Sauan, Saashinaq, Laasoyi, Qadol, Ta'allooqui.

Laataqa': Lma' so Huaneraxai, Chonaxat, Loqoi, Talliichi, Sotaxaic, 'Agueshi, 
'Ashaate'.

Qataq naua lÿa't 'ale'u: Lca'achi Lhue, Pampa Vargas, Pampa Aguará, 'Olgoqole, 
Pampa El Gallo (detoxon).

La Reducción: Lma' so Huasai, Dauotaxai, Choxodai (La Róoÿa)[la rubia], Laaro, 
Grilo, Soxoic, Ramón Chará, Shiuaiyi, Dosai Lta'a, Daxasoxouaic, Maria Ñemqa. 
Qataq qaÿalecta'aguet na Qallaxaic, Ñimqa, 'El-la, Shimpi, Moqoit, San 
Martiñianos, Shadóoua, Aimara.

La Pampa del Indio, nachi lma' so Maisoxochi, Carancho, Peloi.

8.  So Cabito Leiva ÿa'axattac so na'aco, Carlos Trotali. Qataq so gobernador 
Centeno, qataq co'ollaq qaÿaÿiilec yi La Reducción souaxat so Machado, 
Maidana, qataq so Ÿachaxanaxauaic, Qaleetaxa, Dominga, Colasho, Daxauaic, 
Chará, Poguen, Polenta, Peraxauaic. 

Qataq ÿa'axatta'pe soua Bachooyi, Sariiche, Ÿanegueso', Qoÿaxaqui, Antonio 
López, Manuel Araujo, Corbácho, Pi'soñi, Ÿachaxanaxauaic, Qadeno'oi, 
So'olqui'. 
Qataq na le'enaxat na 'alhua: Toxonaxaqui, Palo Marcado, Huaaca Lcoue.

9.  So Petoxoi ÿa'axattac so Meguesoxochi. Qataq so lta'a somayi le'enaxat da 
'Antaco'oi, lqaÿa so Dashiguetoyi, Qaxasoxoi, Bachooyi, Piguiñi, 'Igánte 
[gigante].

Soua loxonqa: Niño, Basilia.

So l'auaxanec doqshipi, nachi so comisario Manuel Araujo. Qataq so laÿipi 
doqshipi: Chorban, Berdeja, Palavecino, Gregorio, Soto, Zeta, Fernández, 
Rolendio, Roldán, Manuel Araujo, Toloza, Troncoso, Chaapa, Enrique Sendra 
qataq so misioneeropi, qataq ingenieropi.

Qataq soua cashiiqui: Taigoyi', Moreno, Burgos, Gregorio, González, 
Tenaxanaxaic, Paxanaic, José Segundo.

Qataq na le'enaxat na 'alhuapi: Huaaca Lligueta, Salaxasatangui, 
Dachipiaapigui, Lachiugue Guaicuru, Campo Bonito, Lchigo, Palo Marcado, 
Quebracho Baleado, Doqshi Nalliuo, Qa'im Lta'a, Fortín Roca, Mapsatangui, 
'Ele' Lpata'c, Los Arenales, Nueva Pompeya, Santo Domingo, Salta, Ledesma, 
Tucuman.

Orlando Sánchez. Investigador, historiador, autor.

